
(Кыргыз демократиясынын “катасы”, Баш мыйзамдардын “апасы”, Мародёрлордун “мозгиси”, Партиялык – басмачылык парламентаризимдин “папасы”.)

Ачык эле бетиңе айтам айтаарды,

Адам түгүл алдаарың чын шайтанды.

Баш мыйзамга байлап коюп тагдырын,

Байкуш элдин акыл-эси чайкалды.

Өз башына көрүнсө дейм шумдугу,

Өз элинин жолун бууган уңгулуу.

Партиялык – басмачылык топ түзгөн,

Батыш жактын сен аткарган буйругу.

Так талашкан кыргыздардын бектери,

Тагдырды эмес, ычкыр болду чечкени.

Сел экенин эл деле өзү түшүнбөйт,

Сен акырын буруп салдың тескери.

Ажо баштап түшүп кумар... оюнга,

Алмай-жулмай... жалаң байлык оюңда.

Бир жүрөсүң ажалга окшоп билинбей,

Бийлик бүгүн жалгыз сенин колуңда.

Алсаң деле “грант”, “транш” алыстан,

Алымсынбай болдуң эле сагызган.

Такталды анык мародёрлук жоругуң,

Табакташтар көчүгүңдү жабышкан.

Феликс Кулов

(Бир кезде өзү – “Бир автобуска толбогон оппозиция бар” деген эле. Тандеми мандем болду, эл ага такпаган ат калган жок. Азыркы замандын камандарынын бири.)

Генерал Феликс “темир” деп,

Кейидик кийин “желим” деп.

“Самопал” наамын дагы алды,

Самолёт, паспорт, темир жеп.

“Химсинтез”, “Бишкек курулуш”,

Химиялык беле кубулуш?

Эшекке далай жүк болоор,

Эл билбей калган “сырыңыз”...

Кыргызча сөксөң билбеген,

Кыргыздын тилин сүйбөгөн.

Чегишкен “круг” чылымын,

Чечендер менен түрмөдөн ...

Ак үйдөн жеген жеми бар,

Азыр да кубат деми бар.

Ар-намысы жоктордон,

Автобуска толчу эли бар.

Камчыбек Ташиев

(“Забордон” аша-секирип дүйнөлүк атак, өз башына чатак таап алды. “Партия” деген басмачылык топтун да лидери. Батыштын балээсинен баш тартса чын дилинен секиргенин далилдейт.)

Мандаттуу жигит танка экен,

Мандатсыз калса маңка экен.

Камчыбекти эми көрөбүз,

Кармашаар күчү канча экен?

Секирсе мейли “забордон”,

“Серкелерди” айдап салса экен!

Билебиз дечи Камчыбек,

Бийликтен калды камчы жеп.

Чыдайт ко эми баарына,

Чын күйсө кыргыз калкы деп.

Эр жигит бийлик талашса,

Элдин да коёр шарты көп.

Жем болбош керек чабагы,

Жей бербеш керек жаяны.

Өзгөрмө келет замана,

Өзгөрбөйт анык адамы.

Камчыбек деле бу күндүн,

Жаяны десек жаяны, 

Каманы десек каманы!

Жетесиз билет кайсы кеп, ботом, 

Жетиктин бири Камчыбек ботом.

Тирүүлөй кошок кошту деп жүрбө,

Тилдүүлөр тапчу шарты көп, ботом.

Чын күйгөн киши чыңырып туруп,

Чыгарып бугун алчу кеп, ботом.

Чыңырган жалгыз мен белем, ботом,

Чыркырап калды эл деген, ботом.

Көйгөйлүү ишти көтөргөндөргө, 

Көө сүртүп кеттиң, сен деген, ботом,

Тамтаңдап барып камалып калдың, 

Талапты койбой эл менен ботом!

Күтпөдүң түбүн сабырдын, ботом, 

Күтүүсүз жерден чамындың, ботом.

Торпоктой болуп сайгактан качкан,

Тосмого барып чалындың, ботом.

Келаткан тактап Кум-Төрдүн ишин, 

Кендирин кестиң Садырдын, ботом!

Көтөрбөй Тууну бирикчү ботом, 

Көңтөрүп салдың үмүттү, ботом.

Бел туткан далай жигиттер сени,

Бет алды тарап киришти, ботом.

Кум-Төрдөн жечү тарп аңдып барып, 

Кузгундар сага күлүштү, ботом. 

Көрсөтүп жапкан чындыкты, ботом, 

Көтөрүп чыкпай кыргызды, ботом.

Чынгызхан болуш колуңдан келбей, 

“Жылдыздан” болдуң ”куйруктуу”, ботом.

“Забордон” ашып түшчү эле мурда, 

Сагынган балдар бир кызды, ботом.

Чогулуп чыры кендердин, ботом,

Чочутуп сүрү элдердин, ботом.

Калдастап алды калганда чиркин, 

Кадактап алтын бөлгөндүн ботом.

Садырга кылтак сала албай турса, 

“Забордон” аттап сен бердиң, ботом! 

Турсунбек Чыныбаев

(СДПКанын лидери, мурда ыр китебин чыгарган.)

Иштетип кеткен “Акунду”,

Ишкерден элең акылдуу.

Чыгарган элең ыр жыйнак,

Чыгарбай калды атыңды.

“Акундан” акча сапырып,

Акындык демиң басылды.

Бакстын ичип кешигин,

Банктардын ачтың эшигин.

Атамбай, Отунбайлардын,

Аарчыдың окшойт өтүгүн...

Теңелчү сага бүгүн ким?...

Тегирмен тартат көчүгүң.

Тегирмен эмес саясат,

Тереңдер сенден адашат.

Партияларды кадимки,

Басмачы десек жарашат.

Арак заводду эле алалы,

Ар кандай пикир жаратат.

Өмүрбек Бабанов

(“Республика” партиянын лидери. Дүйнөлүк байлардын тобуна кошулган. Белекке берилди деген жылкыны бечкек кылып, өкмөт башчылыгынан Текебаев “тээп” түшүргөн.)

Байлыгын санап башканын,

Балээни келбейт баштагым.

Тактаган далай эсепчи,

Тапканын, элден катканын,

Бабановдун биз билген,

Башкача жазсак жактарын.

Жетелеп Максим, Айдарды,

Желкелеп “жаңы байларды”.

Өнөктөштөрү “өлгөндө”,

Өзү чоң байга айланды.

Шайкасы мыйзам чегинде,

Шайланаар жерге шайланды.

Байталдан катуу жыгылып,

Балакай жатат дымыгып.

Чыр салбас бекен – дейбиз да,

Чыккандан кийин тыныгып.

Мародёрлордун калбасын...

Маңкасы чыгып... чубуруп?

Шерттешип алган ок беле,

Шер Болот берген бок беле?

Өзүнө жүрөт келе албай,

Өзөртө теке сокту эле.

Мырзалыкты мындай кой,

Мышыкча ары жок беле?

Текебаев түрдүү амал-айла издеп, Бабановду Өкмөт башы кызматынан алып  түшө албай, акыры белекке келген бир аргымакты бечкек кылып ээрден оодарган. Бабанов өз кезегинде “Ата-Мекен” партиясы 2010-жылы 7-8-апрелдеги ыңкылапта эл кырылып жатса элдин мүлкүн талап-тоноп, мародёрдук иш кылганын жарыя кылган.

Бул иш боюнча 6 ай депуттатык комиссия иштеп, “кылмыш болгону анык” деген жыйынтык чыгарган. Азыркы бийликти Текебаев так текедей  бийлетип тургандыктан кылмыш ишин жаптырып койду. Ортодо Болот-Шер Бабановго “чындык далилденбесе атынып өл” деп ок жиберип ийген. Бул иштин аягы эмне менен бүтөөрү белгисиз. Өткөндө мародёрлор акча чачып, эл чогултуп митинг өткөрүштү. “Кара ящиктен” көргөндөр мародерлордун жактоочулары көп экен деп ишенип калышты. Эми Бабанов андан көп акча  таратса, эл андан да көп келери шексиз. Мына биздин эл бийлегендердин анык жүзү. 

Издерин баскан шыпырып, 

Илинбес салса укурук.

Шайтан да өлчү чалынып,

Шарттардан чыкчу кутулуп.

Өтө көп жыйнап тыйынды,

Өзүнөн сезбей кыйынды.

Байталды мине коём деп,

Бабанов катуу жыгылды. 

Эми ээлентип Болот Шериңди,

Экиге бөлөт элиңди.

Текебаев бир жыргайт,

Тескери сыйрып териңди.

Саландар чагым калп күлөөр,

Салмагын сөздүн калк билээр.

Шерттешип “...ок” тиштешкен,

Шер-Болот экөөң канттиңер? 

Чындыктын чыкпай аягы,

Чыркырап турса жабабы?

Мамлекети бар эл-журтту,

“Мародёр” бийлеп калабы? 

Атаандаштарың эл жыйнап,

Акча чачса, алды эл жыргап.

Эмнең кем эле алардан,

Элди эми жигит сен жыргат!
Абдрахман Маматалиев
(Кызмат, партиялардын “долясы”. Кимди дайындайт өздөрү билет. Япондук төрт турист үчүн акча келбегенде душмандын колунан кайтып келет беле же ИДУга кошулуп кетет беле?... Бул жигит мандатка да, кызматка да татыктуубу?)

Баткендин бүтпөс чатагы…

Баарысын кайдан жазалы?

«Маанилүүсү» эсте калганы,

Маматалиевдин “даңкы, атагы”.

Баткенде... чекте жатышкан,

Баатырлары өлдү атышкан.

Генерал менен акимин,

Келиндей ала качышкан.

Кыз баасын койгон сатканда,

Кыргызда кайдан... акча анда?

Жаранын жатка кор кылбас,

Жапондор абийир жапкан да.

Кымырып теңин алганбы...

Кылышы да мүмкүн андайды.

Сакалын сүйрөп Турсунбай,

Сатып келгени жалганбы?

“Параша” төксө “пленде”,

Баш болмок беле бир элге?

“Понятиясы” жок зектерче,

Парт босстор күнөө силерде.

Кечээ... Баткенден бирөө жазыптыр,

Барымтада дагы жатыптыр.

Далдалчыларын күтпөстөн,

Дамбалын булгап качыптыр.

Асия Сасыкбаева

(Жогорку Кеңештин депутаты. Тили боюнча мыйзам кабыл алынып жатканда кыргыз тилине каршы добуш берген.)

Кыргыздан чыккан чыныгы,

Кыздардын десек кыйыны.

Сасытты ичин Кеңештин,

Сасыкбаеванын кылыгы.

Кыйын деп жүргөн кыз дагы,

Кылбасты кылды душманы.

Тилине каршы чыккан соң – 

Элине каршы чыкканы.

Башы да, ичи көңдөйлөр,

Башкарса журтту сендейлер.

Ит эле болгон экен да,

Ишенип добуш бергендер.

Кооптуу карап чет элге,

Корксок биз керек бекерге.

Жатыптыр душман көрүнбөй,

Жамынып “Ата Мекенге”.

Турсунбай Бакир уулу

(“Ажы”, “Укук коргоочу”, “Акыйкатчы”, “Депутат”, “Катынпоз”- деген чын-ылакап аттары менен белгилүү.)

“Быссымылда” деп сөзүн баштаган,

Былгытып ишти таштаган.

Турсунбай Бакир уулу өзү,

Турмуштагыдан башка адам.

Жогору туруп Кеңеште,

Жорукту кылды бөлөкчө,

Мурунтук салды билгизбей,

Мусулман мурда эмеске.

Аста, аста кылып даватты,

Акылдан көбү адашты.

Ак уруп бүгүн парламент,

Ак үйдөн окуйт намазды.

Кеп кылган тозок, бейишти,

Кеңешээр ишпи? – деңизчи.

Турсунбай ажы кымыйып,

Турбайбы иштеп жемиштүү.

Камила Талиева

(Маданият министри болду. Элге жаккан жок. Мен да өз пикиримди жазып койдум.)

“Ар-Намыстын” айымын,

Абдан эл билет дайынын.

Айтпайлы да жазбайлы,

Аялдын ушак-айыңын.

Эл билген нерсе ачык да,

Эми аны болоор жазышка.

Кыркылган эчки сыяктуу,

“Креативная” эле ашыкча.

Ооруса дарты табылып,

Оолукса жини кагылып.

Ажыга барып келди да,

Ак жоолук калды салынып.

Моданы кууп кийинип,

Молдодой жүрсө жүгүнүп.

Байкуш эл калаар мостоюп,

Бакирдин уулу сүйүнүп.

Кебетесин бузган бул айым,

Кетсин! – деп эле чыгамын.

Башкарбайт маданиятты,
Башка элдин жайган ылаңын!

Кумдан көп чатак

(Садыр Жапаров сессияда Кумтөрдүн ишин көтөргөндө жазылган.) 

Кумдан көп чыккан чатагы,

Кум-Төрдүн ишин жазалы.

Жашырса элден төбөлдөр,

Жапаров мырза ачабы?

Алтының экен азгырык, 

Андан аз бизге жакшылык.

Кудай ай, кимге ишенип,

Кум-Төрдү койдук каздырып.

Өпкөбүз туруп казандай,

Өзүбүз эптеп каза албай.

Карап эле туруп алданып,

Кайнадык белем шакардай.

Кайнаса кыргыз шакардай, 

Кайсактап “кампан” шакалдай.

Көзү өтүп турат Кум-Төрдөн, 

Көтөрүп гана кача албай. 

Душманың жесе эңшерип, 

Тууганың экен тең шерик.

Издерин терең катыптыр, 

Издейли эми жер челип.

Алтынды жесе нанындай,

Ачып биз оозду аңырдай.

Жылып жыл өтсө арадан,

Жыты да калмак табылбай.

Бычактын туруп мизине, 

Кылмыштын түшүп изине.

Кадиксиз турган далилдеп, 

Кайнаган өңдүү ичине. 

Эл үчүн күйгөн жалындай, 

Эр жигит жүргөн табылбай.

Уучуң кур эмес Улуу Журт, 

Уулуң бар экен Садырдай!

Душмандын колу тийбесин, 

Туугандын “...өтү” күйбөсүн.

Жаалашып “алтын жегичтер”, 
Жапаровдой баатырды, 
Жалгыздап кетип жүрбөсүн?

Исмаил Исаков

(Генерал. Депутат. КСДПдан чыкты. Өзүнө окшогон “ажырашкандарды” чогултуп “демократтар” деген топ түздү. Кызыгы коалициялык көпчүлүктүн колтугуна кирип кетишти.)

КСДПы сени кыстыбы,

Кыстырыштыбы “кысчуну”.

Көшөгөнүн артынан,

Көрүндү кимдин муштуму?

Өзгөлөр келип дем алаар,

Өлкөбүз болсо “демарал”.

Демократияны самаган,

Дениң соо беле генерал?

“Дем” деген сенин тобуңда,

“Дерьмо” да жок го оюңда.

Калышса ээрчип күчүктөй,

Коалициянын соңунда.

Жүрөгүң түшкөн түрмөдөн,

Жүрөсүң бүгүн ким менен?

Калдастап калдың неге эле,

Камгактай шамал үйлөгөн.

Партия бөлсө, эл болбойт,
Баласынан сени кем көрбөйт.

Мандатты чыксаң тапшырып,

“Маршал” деп наамды эл бермек!

Өмүрбек Абдрахманов

(Акаев Москвага кайтканда Өмүрбек штатка өтүп кеткен. Ынкылаптын шары менен кайтып келген. Ачык эле Американын саясатын колдоп жүрөт.)

Бири сен акынчалыштын,

Бийликке барып жабыштың.

Жок экен ырдан көрөңгө,

Жолуна түштүң байыштын.

Бар азыр бийлик, байлыгың,

Жок болсун жолоор кайгы-муң.

Атыңды жүргөн чыгарып, 

Акынга барбы “чайлыгың?”.

Уяты кеткен заман бу,

Уялып сенден каламбы?

Аскарды мактап сен деле,

Албадың беле далайды?

Ачыгын айтчы Өмүкем,

Аябай керек кейисең.

Ордонун ишин жактырбай,

Оппозит болдуң эми сен.

Демократия жок кыштакта,

Дем жетпей турат ушу тапта.

Колуңдан келсе Өмүрбек,

Кошуп сал Кошмо Штатка.

Равшан Жээнбеков

(Өзү түшүнбөсө, атасы Бабырбек түшүнөт, “Укуктары тең болсо, уулуна айта албашы да мүмкүн”.)

Атадан артык деген уул,

Алдастап жүрөт неге бул?

Сактайм деп жанын АКШдан,

Сатылган эмес беле бул?

Кулуну болсо Таластын,

Урпагы болсо Манастын.

Азыраак тыйын-пыйынга,

Акылдан кантип адашсын?

Жогорку иштейт Кеңеште,

Жоругу элден бөлөкчө.

Балакай көктөн түшкөнсүйт,

Пайгамбар болуп элетке.

Кеңешти көзгө илбеген,

Ажону кошо тилдеген.

Кемсинтип турат кыргызды,

Келгенсип башка дүйнөдөн.

Сыйлабай колун кезеген,

Сыламак беле чекеден.

Текебаевге тийишип,

Чыгып да калган текеден.

Ээрчийт да колу боштору,

“Экс” болгонду бүт топтоду.

Маккейн колдоо көрсөтсө,

Майданга чыгат окшоду.

Эр экен бийлик талашкан,

 Эл кантет ээрчип адашкан?

Жактырган менен Обама,

Жактыраар бекен Жараткан?

Аликбек Жекшенкулов

(Экс-министр. Оппозицияда жүрүп пенсияга чыгат болуш керек. «Коомдук парламент» деген оюнду тапкан.)

Кургаган мээни кургатпа,

Кургак сөз менен жыргатпа.

Бапкеге жетпей сен ыйлап,

Башка элди кошо ыйлатпа.

Жалының болсо жүрөктө,

Жамбаштап жатпа күнөстө.

Кемпирдей кейип отурбай,

Керекпи, чыккын күрөшкө.

Бангизат тартып алгандай,

«Парламент» ойноп балдардай…

Чырагым, сенин жүүнүң бош,

Чын сөзүң мага жалгандай.

Ар намыс салат жалынга,

Ачык сөз ушул таарынба.

Туу кармап чыкчы Аликбек,

Турайын сенин жаныңда! 

Муратбек Иманалиев

(Тилчи, сынчы, Сансызбай агайдын уулу. Министрликтен түшүп, оппозиция боло калды. Партия кулады. Азыр ШОСто чоң кызматта, партиясынан дайын жок.)

Сынчынын уулун сынадык,

Сырттандан болсоң чыдап ук.

Оппозит болуп кетти дейт,

Ордодон салса чыгарып.

Бир тарттың төрө чылымын,

Бийликтин билдиң былыгын.

Пикириң неден келишпей,

Пикирге кандай уюдуң?
Жашоосун көрдүң чет элдин,

Жакырын көрдүң мекендин.

Кыйналып турса эл-журтуң,

Кыйналбайт анан экен ким?

Туура сөз ачуу эмеспи,
Туурадың иним бөлөктү,

Кырк партия, сексен коом,

Кыргызга зарыл керекпи?

Депутат болоор дымагың,

Дем берчү топту курадың.

«Байдылданын батальонунча»,

Бар бекен түзгөн курамың?!

Азимбек Бекназаров

(Бул азил Азимбекти коргогон Аксынын эли атылгандан кийин Акаевди кетирерде «Акаевге отставка» деп кыйкырып турган убактысында жазылган.)

Кытайдан бери чек жылса,

Кыйналган эмес көп мырза.

Кыргызым жерим кетти деп, 

Кыйкырган Азимбек мырза.

Саясат жактан кеп кылса,

Сагызгандан сак көп мырза.

Сактаган элим сактайт деп,

Сапырат Азимбек мырза.

Эр жигит жашайт калкым деп,

Эл ичи толо ар кыл кеп…

Арбакка жана тирүүгө,

Азимбек мырза карызың көп…

Элиңдин көрүп көйгөйүн,

Сенин да бардыр билгениң.

Урааның эле дүңгүрөп,

Уятка калып жүрбөгүн.

Уятка анда калган эмес. Акайич шерменде болуп качып кетти. Бекназаров убактылуу болсо да бүт күч структурасын тескеп турду.

Бакиев куулганда да БЭКтин башында туруп кайра эле жарым паша даражасы сот, прократура, МВДны калчап турду. Ошондо Азимбекти арбак урбаса Аксыдагы кандуу окуяны териштирип чекит коюп койсо болот эле го. Ойлоп да койгон жок. «Ыңкалаптын бульдозёру», «мотору» деп койсо эле каалаган күнү революция жасап жиберчүдөй түр көрсөтүп «экстерди» эрчитип чыга калат. Бекназаров «бети жок» деген атка конгонун биле элек окшобойбу? Аксы окуясына он эки жыл болду. Аталары окко учуп, жетим калгандардын эң кенжеси он экиге келип калыптыр. Эл сурап албаса да ошол жетимдер жетилип Азимбекти алкымдан алчу күн алыс эмес.

Өзүңө кылган жакшылык,

Өлдү эле далай аксылык.

Аттыргандар да аткандар,

Ак үйдө жүрөт каткырып.

Ээлебесең да тактыны,

Эки ирет болдуң бактылуу.

Эчкидей саадың байларды,

Эстеген жоксуң Аксыны.

Атыңды эле укса Азимбек,

Ашата сөкчү азыр көп.

Колуңда бийлик турганда,

Короздун жүрдүң башын жеп.

Эмне үчүн болду ыңкылап,

Эл ичи дале тынчыбайт.

Жетимдер калып багуусуз,

Жесирлер ыйлайт буркурап.

Чатак иш турат оюңда,

Чакырба элди «оюнга»
Сариев досто «Лимон» бар,
Саай бер жатып коңулда.

Мелис Мырзакматов

(Кезинде катуу сын айткам. Ойлонгон жок. Оозунан чыккан олдоксон сөзү үчүн кызматтан кетти. Эми, оңду-солду оппоздорду ээрчип дагы атын булгап албаса дейм.)

Ок тоскон төшкө эр элең,

Ордолуу Ошко мэр элең.

Соо башыңды эми Мелисбек,

Соодагерге өзүң теңеген.

Кызмат го колдун кириндей,

Кыйын кез да өтөт билинбей.

Тарыхта калат атың да,

Таанымал эрдин бириндей.

Кылчудай сага жакшылык,

Кыйдылар турат азгырып.

Бастырып кетип жүрбөсүн,

Башыңды кыя чаптырып.

Түшпө эми бийлик талашка,

Түз кара эл-журт тарапка.

Уулу эмес, улут кыйналат,

Уңгулуу жолдон адашса.

Батышты туурап жыргабас,

Орус кол сунаар. Сыйлабас...

Уңгулуу жолун издеген,

Улутуң менен бирге бас.

Байма Сутенова

(Акаевдин саясатын, өзүн, аялын, бала-чакасына чейин мактаганда оозунан көбүк чыкчу. Бакиевдин убагында “көшөгөнүн” артында иштеди. Азыр КТРде “Демократия” сабактарын өтөт.)

Сайраса эле Байма сайрасын,

Саясатчылар анан талдасын.

Таскагын Байма салганда,

Талаада калат Майра акын!

-деп, тамашаласам Байманы,

Байма, таңазарына да албады.

Тагдырга айла жок экен,

Таба албай калдык Майраны.

Баягы Байма сайраган,

Сайрап эле жатат кайрадан.

Саясатчылар бүгүнкү,

“Садага кетсин” Баймадан!

Талканды толо чайганы,

Талкуулай кана алганы?

Сайрай албаса өздөрү,

Сайратышат да Байманы.

“Бай” билет акча санашты,

Байма өтө берет “сабакты”.

Демократиясы не, “дерьмо” не?

Депутаты да билбейт сабаттуу.

Кубат Оторбаев

(Коомдук - деген телерадио корпорациясынын чоңу. Бийликке ыңгайлуу, элге ыңгайсыз. Оторбаевди ордунан копшоп кѳрүштү. Томдогон кагаздарды жазып канча адам канча убакыт коротту.)

Суроо берсек да ыңгайсыз,

Сумсайтып кѳңүл бурбайсыз.

Жазалык анда кагазга,

Жай отуруп ылгайсыз. 

Ылайык келбейт дебеңиз,

Ыктытма суроо беребиз.

...ордуңуздан бирѳѳ козголоп...

Опулдап калган элеңиз!

Ичинен бирѳѳ кас беле,

Ишенбегендер жаш беле?

“Байкоочу Кеңеш” дегенди,

Бактыңыз беле жакшы эле?

Гезит жок эле жазбаган,

Генпрокурор баштаган.

Ишти ким эле козгогон?

Ишти ким жаап таштаган?!

Ак кишини да булгайбы,

Абайлап чотун урбайбы!

Эсептѳѳ палатасында,

Эшектер иштейт турбайбы!

Жыпар Жекшеев

(“Ашарда” жүрүп аты чыккан, ошондон бери күн тийген жактын күкүгү болуп эле жүрѳт. Азыр официалдуу “ак шакал”.)

Саясаттагы серепчи,

Салмактайт доорду эмеспи.

Биздегилер болсо түш жооруйт,

Бийликтегилерге керектүү.

Аябай кооз кеп сѳзү,

Андайлар бизде кѳп дечи.

Жел сѳздү чындай тараткан,

Жекшеев деген “кепшѳѳчү”.

Алысты таамай кѳрбѳгѳн,

Акырды мактайт жем жеген.

“Ишмер” аттулар сүйлѳсѳ,

Ишенет тура эл деген.

Сакалын ѳзү сыйлайбы,

Сыйлабаса анда сындайлы.

Жыпардын ар бир сѳзүнѳн,

Жыт чыгып сасып турбайбы?

Азиза Абдрасулова

(Укук коргоочу. Ушуга окшош ООНдун атын жамынган уюм (НПО) тез аранын ичинде жабылыш керек.)

Кыргызды жолдон адашкан,

Кыйнаса оңдоор ЖАРАТКАН.

АКШынын “демонархиясын”,

Акча алып сенсиң тараткан.

Тыйынын алып чет элдин,

Тынчтыгын буздуң МЕКЕНДИН.

Жаңжалдан жалын чыгарып,

Жалганды чындай кѳтѳрдүң.

Жөөттүн ишин кылдың да,

Жүлүнгѳ бычак урдуң да.

Байкатпай бѳлдүң эл ичин,

Партия, коом, кыймылга.

Бирѳѳнүн коргоп укугун,

Бирѳѳнүн кѳтүн чукудуң.

Сынды эми сага мен айтам, 

Сыздасын кѳтѳн чучугуң.

Укукту салыштырдыңар,

Улутту кагыштырдыңар.

Оштогу кызыл кыргынды,

Ошурахунова экѳѳң кылдыңар.

Салянова козгой албаган ишти Саяковский козгойт
Жогорку Кеңештин төрагасы Асылбек Жээнбеков күпүлдөсө жер солкулдайт. Жалган ушак таратканды жазалоо жөнүндө мыйзам токушуп президентке кол койгонго жөнөтүштү. Баш мыйзамга каршы мыйзам жазышты, тагдыры чечиле элек. Бирде оолуккан, бирде соолуккан ажо колун коюп салышы деле мүнкүн. Ошого чейин оштуктар, каракулжалыктар козгогон ушактын чын төгүнүн Асылбек Шариповичтен угуп алсак жакшы болот эле. «Азат» гезити (7-сентябрь, 2012ж.) аркылуу спикерден сураганбыз. Жооп болгон эмес. Асыке мусулманчылыкты тутунган адам эмеспи. Шариятта «унчукпаганы макул болгону» деп нике кыя берет. Ошентсе да акыры тактык керек да. Ак болсо бир ооз сөз экен, эринбей айтып койсо болду. Ушак жабылат. Бирок, «эскирди» деп кыскартылбайт. Анткени, элдин оозун ким тыят. Илгери Баяман, Айдар деген түштүктүн крим чөйрөсүн кармап турган азаматтар менен Асылбек үзөңгүлөш болгонун алардын тобунда жүргөндөр азыр да мойнуна коюп беребиз деп жүрүшөт. Баяман менен Айдар тирүүсүндө өздөрүнчө «раздел» болгондо, Оштогу №3-мончо Асыкенин «долясына» тийгенин далилдөөчүлөр бар экен. Мындай сөздү эл айта берет. Салянова да иш козгой албайт. Бирок, элдин сөзүнө таянып Саяковский акын козгогон, унутуп калса эсине салып койсом дейт.

(Газетадан.)

Агайын тууган Оштогу,

Айрыкча колу боштору.

Асылбек Шариповичке, 

«Уголовный» иш эмес, 

«Ужасный» ушак козгоду.

Кыймылдайт камыш жел менен,

Кызык сөз айтат эл деген.

Молодой жигит кезинде,

Момпосуй эмес Асылбек,

Мончо имиш Оштон сен жеген.

Асылбек деген азамат,

Алы жеткенди жакалап.

Акырын жанын бакчу экен,

Баяман менен Айдардын,

«Патинкелерин» тазалап.

Тынч жатат экен өлгөндөр,

Тыбырайт экен көргөндөр.

Бирок, тергешет экен башкача,

Белгилүү иш да жазбаса,

«Братан» деп оозу көнгөндөр.

Апыртып ийип жүрбөйүн,

Ак жерден сен да күйбөгүн.

Айтып бер өзүң эл журтка,

Үчүнчү мончо Оштогу, 

Үлүшкө кантип тийгенин? 

Мелис Турганбаевге
Беш киши чыкса пикетке,

Беш жүз мент турат күзѳттѳ.

Аарчып да балким жиберет,

Ак үйдѳгүлѳрдүн ичи ѳтсѳ.

Ок ѳтпѳс чопкут кийгендер,

Оолугуп элге тийгендер.

Аракка абдан тойгузуп,

Айдактап силер ийгендер.

Менттердин генералдары,

Мээсинде барбы залдары?

Бечара элди коргобой,

Бейпайга неге салганы?

“Эл сөзү” гезитинин (26 сентябрь 2012-жыл) бетине менин “Оо...даа”! деген макалам жарык көргөн. Каада сөзүн калтырып жалаң ырынан үзүндү келтирейин:

“Жантөрөгө жаңы Оо...даа...!”

Таштаган шашпай жай кадам,

Ташты да майдай чайнаган.

Бетине шыбап мазутту,

Бетонду нандай аймаган.

Көлөкө кууп жашаган,

Көмүскөдө ишин жасаган.

Колуна тийген каржынын,

Онунан бирин атаган.

Чайнабай темир лом жуткан,

Чакырымдаган жол жуткан.

Олчойгон сомду жалмаган,

Ош эли көргөн кордуктан.

Чыкпаган ачык оюнга,

Чыгарбай сыртка оюн да.

Устукан деле талашпай,
Ыраазы болгон “моюнга”.

Акаев менен ток жеген,

Бакиев менен “пок” жеген.

Кызматкерлерин кыйнаган,

Кызматы чоңго “хоп” деген.

Жылкыча кетпей даң салып,

Адамча көппөй чаң салып.

Жантөрө билет жегенди,

Жегенде дагы тамшанып.

Жеткени менен жогору,

Жеп көнгөн адам болобу?

Ажоого турса чиренип,

Ачылат эми обору.

Темир жол салса темир жейт,

“Датка-Кеминдин” теңин жейт.

Ызы-чуу кылбай башкадай,

Радиоактивдүү көмүр жейт.

Орустар берсе эгин жейт,

Кытайдан келсе желим жейт.

Кудайым анык берди деп,

Кумтордун алтын кенин жейт.

Өлүмүш болгон калп эле,

Өнөрү күчтүү Жантөрө.

Кыйратканын да көрөбүз,

Кыйналаар кыргыз калкы эле.

Узун сөздүн кыскасы, Жантөрө жаңы келгенде жазган “Оо..даам” үчүн таз катындардан таяк жеп, таза катындардан тил уккам. Өзүмдүн эле токтогулдук жердештерим “заказ менен эле падышага ылайык кишини булгай бересиңби?” – дешип мага туш-тушумдан асылышкан. Жантөрө эмне кылып берди кыргызга? – деп, мен эми сурасам окшойт. Эмне кылып бергенин көрдүк го. Жантөрө президенттин аппарат жетекчиси болуп турганда эле анын ким экенин жазчулар жазып чыккан. Президентке да Жокеге да ушул киши өтө ылайык болгон. Билип туруп шайлашты. Аргасы жоктон жайлашты. Азыр болсо: “Анжыянда бир эжем бар, ал менден өткөн Шуркуя” – деп мактанган сарттын кызы жөнүндөгү анекдоттой болуп турат. Акаевдин Академиясын бүтүргөн. Лондондон барып массондук клубдан таалим алган Оторбаев кыянатчылыкты кыргызга Жантөрөдөн беш эсе ашык кылбаса мага кел. Ошондуктан Оторбаев дагы “Оо..даага” татыктуу. Кийин айтасыңар “ушу байкуш Саяковскиймин деп жүргөн сандалган чалдын айтканы туура келди” деп. 

Жантөрө мырза жактырган,

Жан билбес сырды тапшырган.

Орунбасары болгон соң,

Оңой иш ордун бастырган.

“Опуту” ашат он жылдан,

Ишин ким көргөн оң кылган.

Акыры “жыты” чыгат ко,

“Окорочкадай” тоңдурган.

Эрте азыр чыгыш кубанып,

Эскертип элге туралык.

Кеңештин “генийлерине”,

Келди окшойт бирок ылайык.

Тагышып “ярлык” седети,

Салчулар салар серепти.

Оторбай Кайып баласы,

Ойнотор ошол Кеңешти.

Ажоону пешка көрөт да,

Айтканын кылат Кеңеш да.

Текебаев тандаган,

Тегин жигит эмес да.

Бийлердин качты кунары,

Бийликтин кандай кумары...

Бейпешене мансапкор,

Беш партлидердин куралы.

Айрыкча Текебаевге,

Сүзүшкөндө мүйүзү, 

Тебишкенде туягы!

Коррупция... Ууру ...Ураа!

Кадырбек акын ой айтсын,

Калыстыгын Камчы “вор” айтсын.

Карышкырды ууру сенсиң деп,

Кантип эле байкуш кой айтсын.

Уурунун бийлик колунда,

Уурулук мыйзам жолунда.

Мындайды айтчу кыргыздар,

“Мышыкка чычкан оюн да”.

Коррупция ... деп эле наалыйбыз,

Кор башыларын деле тааныйбыз.

Түшүнүп көрүп турабыз,

Түбүнөн качан таарыйбыз?!

Шайы ооган кезде карысы,

Шайланат эртең жаңысы.

Ууруларга алы жетпеген,

Улуттун барбы намысы?!

Уурудан коркпой коёндой,

Учурса болот бороондой.

Дегеле кыргыз оңолбойт,

Тескери мыйзам, Парламент,

Текеси менен жоголбой.

Басмачы бийлик турганда 
(Декларация – дегени жарыялангандан кийин “жашылбайлары” миллиондон ашкандар үчүн.)

Батынбай келдик жазгандан,

Байлык жок түшкөн асмандан.

“Бай” дегендердин баары – ууру,

Башында, 

азыр да, элди башкарган.

Мингендери Джип - танкадай,

Салгандары бүт – Хансарай.

Алгандары бир Чойоке,

Дээри, деми Ханшадай.

Эсепте жалаң айлыгы,

Эсепсиз каткан байлыгы.

Ачкадан өлчү немелер,

Акча деп тарткан кайгыны.

Ээн эркин баспайт алчактап,

Эл-журтту карайт жалтактап.

Жашоосу бир иттин жашоосу,

Жан сакчы күтүп, жан сактап.

Бастырып ишке келгени,

Байлардын кылган эрмеги.

Кызматты сатып алгандар,

Кыйратат эле эмнени?

Кыргыз эл жетпейт жыргалга,

Кыйындайт жашоо мындан да.

“Партия” деген ат менен,

Басмачы бийлик турганда.

Малдай көрүп калганбы?

Душман чыкты өз элине бийлигиң,

Туйбасаң туй, билбегениң билгиниң.

Тез козголуп, текши журтум чыкпасаң,

Тегеренип түшөт эртең түндүгүң. 

Көрүнө алып, көмүскө алып акчаны, 

Ажо өзү элдин башын аттады.

Темир жолун кытайлардын киргизип, 

Теңир тоскон чепти турат ачканы.
Алыс карап, терең ойлоп үйрөнбөй,

Атамбаев “запойдо” эле жүргөндөй.

Темир жолдун кереги не кыргызга,

Тепсеп кытай Ала-Тоосун киргендей.

Карыз алса тең көрүшөт жыргалга,

Капкан ошол, бекер берчү пул кайда?

Өлүп талып эртең кирип келишет, 

Өз жерине калкы батпай турганда.

Элди ажообуз малдай көрүп калганбы,

Эч болбосо макулдугун албайбы?

Же Пекинде “пахмель” бербей коюшуп,

Аргасыздан колун коё салганбы? 
Өкүрүк

Ак калпак элди теңсинбей,





Ак үйгө жакын келтирбей.

Басмачы болгон парламент,

Башкарып калды эркиндей.

Топтошо калса жактырбай,

Тойго да эркин бастырбай.

Оротуп элди менттерге,

Оозду да калды ачтырбай.

Кыйналып келсе элибиз,

“Кыйындар” болуп өлүмүш.

Керсейип көңүл бурбаган,

Келатат болуп көнүмүш.

Тил бүткөн кезде тешилип,

Дил бүткөн кезде эзилип.

Атасы журттун өлгөнсүп,

Ак үйгө келдик өкүрүп.
Түркөйлөр мүмкүн күлүшү,

Түшүнөр экен кимиси?

Өлгөндөрү ошол эмеспи,

Өчкөндө элдин үмүтү.
Көк жөтөл мыйзам чыгарган,

Көздөрү майдан тунарган.

Беттерин кылып табактай,

“Беш каман” жоктур уялган.

Каргышка калгандардын тизмеси

Эркиндик деп, эл деп башын сайгандар, 

Эч жалтанбай ажалга түз баргандар.

Өлбөс кылды келечегин кыргыздын,

Өлкө үчүн өмүр берген кайрандар.

(Эстелик бетиндеги жазуу)

Ыйлап жазган, сыйлап жазган саптарга,

Ыйламсырайт ыр чегилген таштар да.

Арбактарын салды бийлик соодага,

Азаматтар көр түбүндө жатканда.

Эркиндик деп, эл деп эрлер өлүштү,

Эл кучактап кала берди бейитти.

Тебелешип өлүүсүн да, тирүүсүн,

Текебайлар ээлеп алды жеңишти.

Арыла элек башка түшкөн азабыз,

Жазыла элек жанды жеген капабыз.

Каргышка анык калгандардын аттарын,

Кара таштын бетин оюп жазабыз.

Соо бүткөн жок соттор чечкен иш деле,

Сооп үчүн иш кылалы биз деле.

“Кандидаттар” толо Ак үй, Көк үйдө,

Кара ташка жазылуучу тизмеге. 

Эл түшүнө албады

Жүздөй эле деп коёлу санабай,

Жүздөрүн да тек коёлу карабай.

Жан кыйнаган оору сымал жармашып,

Алдашты алар элди-журтту аябай. 

Жүздөй шылуун талап алды байлыкты,

Жүздөй зулум басып алды бийликти.

Кылбаганын душмандардын кылышты,

Кыргызча айтсак “кыргызды итке мингизди”.

Жолубуз жок карыш деле узаган,

Жолтоо кылган баягы эле жүз адам.

Жөргөмүштөй кыргыздарга тор жайып,

Жөөттөрдүн мыйзамына тушаган.

Заман куруп кулу болгон акчанын,

“Адам” дешип, арам акча чачканын.

Бөлүп элди, ээрчитишип жүз бөлөк,

Бириктиргис кылып салды баштарын.

“Жыргатат” деп кытай келсе иш берип,

Жылмыңдашат сөздү туюк бүткөрүп.

Энөө кыргыз эмнегедир байкабайт, 

Элди, журтту салышканын жүз бөлүп.

Малай кылып, малдай айдап алганын,

Маң болгон эл эч түшүнө албадың.

Кутулбасаң жүз шүмшүктөн эртерээк,

Кул болушат балдарына балдарың.
Ак калпактуу кыргыз туруп улутуң,

Акчалуунун неге малай, кулусуң? 

Өлгөнү ошол Ардын дагы Намыстын,

Өчкөнү ошо Рухтагы угутуң.

Алтымыштан ашкандарга

“Кыргызмын” деп бүгүн тирүү баскандар, 

Турмуштун бул балын, уусун таткандар.

Адам атын, ар намысын булгабай, 

Арууланып алтымыштан ашкандар.

Өлкө болуп көтөрүлсө түндүгүң, 

Өз колуңа тийип турса бийлигиң.

Көз арткандар уусун чачат тымызын, 

Көпкөн балдар тебелешет бир-бирин.

Жыйырма жылдай жылбай турат көчүбүз,

Жыккан, чалган, бастырбаган өзүбүз.

Улут, Өлкө чачылабы чаңга окшоп,

Ушу биздин тирүү туруп көзүбүз?!

Курактабыз ажалга тик караган,

Уятты биз өлүмгө тең санаган.

Эгер мезгил талап кылса берели,

Эл, жер үчүн жаныбыз жок аяган!

Эки жолу жасагандан төңкөрүш,

Элиң жыргап, оңолгон жок өлкөбүз.

Алып-сатар, басмачылар башкарып,

Анык шорго түшүптүрбүз көрсө биз.

Кыргыз жатса самсып, тентип чачылып,

Кытайларды улам жатат чакырып.

Жоголбосо басмачылар бийликтен,

Жок болобуз Үркөргө окшош аз улут.

Кыйналгандын болот чеги, ченеми,

Кайнап турат жанар тоодой эл эми.

Адашпастан кылым, доордо кыргыздар,

Агып келген нукка салып көрөлү.

Ар намысты туудай келген көтөрүп,

Ата салтын өрнөк кылып өтөлүк.

Кыл үстүндө турган Мекен тагдырын,

Кыргыз эли, акыл менен чечелик.

Элдин, журттун бар чыгар деп убалы, 

Эстүүлөрү бул бийликтен чыгабы? 

Автоматты дүрмөттөшүп турушса,

Аксакалдар, окту тосуп чыгалы!

“Сонун да”

“Сонун да” деген ыр ырдап,

Соңунда койдун кыңылдап.

Солдойгон кыргызбайларды,

Бүгүн, сооротсо жашы тыйылбайт.

Сонун күн калды жыргаган, 

“Сонун да” калды ырдаган.

Сомкесин сүйрөп кытайдын, 

Сооданы кылды кылбаган.

Бапырап акча колунда,

Бай болуп жүрдү оюнда.

Базардын билбей оюнун, 

Банкрот болду соңунда.

Аязда туруп какшады, 

Кактады күндүн аптабы.

Соодасы бүтүп өзүнүн,

Соодадан пайда таппады.

Сооротот үмүт адамды, 

“Сонун да” кайра жаралды.

Жазайын, эгер жактырсаң, 

Жаттап ал дегин балаңды.

Милдет жок жоопту моюнда, 

Миллион деген колуңда.

“Деп” коюп анан жеп койгон, 

Депутат болсоң сонун да.
Керимбайдын келди кайра заманы...

 Улуу акын Токтогул атабыздын 150 жылдык юбилейи бүткүл тектеш элдер үчүн майрам болуп жатат. Кыргыз эли сыймыктануу менен өзгөчө белгилөөгө аракет кылууда. Алды Түркияга чейин барып салтанаттуу иш-чараларды өткөрүп, концерттерди тартуулап келишсе, жергебиздин маданий очокторунда мындай иштер арбын. Акын-жазуучулар ушул мааракенин алкагында колунан келген чыгармаларды жазуунун үстүндө. Тарыхчылар Токомдун өмүр жолун ийне-жибине чейин изилдеп, эл оозундагы чыгармаларынын жаралышынын жагдайларына чейин иликтеп чыгышыптыр. Ага далил катары Омор Соороновдун эки томдук китебин көрсөтсөк болот. Калемгерлер эле эмес, улуу сөздү урматтагандар калк ичинде көп экен, гезит беттеринде Токомо арналган ыр, макала жазгандар арбын.

Өмүрү өрнөк болгон улуу инсандын өнөрү көп түрдүү экен. Кай тарабынан карабаңыз адамды ойго салат. Ырларында улуттун салт-санаасы, нарк-насили, үрп-адаты ушунчалык чебер сөз менен берилген, окуган адамдын дилине кыттай уюп калат. Азыркылар «философия» деп Батыш акылмандары айтканды Током Кетмен-Төбөдө кой кайтарып жүрүп эле акылына калчап, көңүлү менен элеп коюптур. «Санат», «Насыят «, «Терме» – мээси барларга мектеп, акылы барга ачылган жол...

Акын атабыз тили жетпеген жерде адамзаттын кубаныч-кайгысын, муң-зарын, үмүт-тилегин комуз күүсүнө салып чыгаргандай. Толгон-токой күүлөрүн санабай бир эле «Миң кыялын» алалычы. Таш мерез адам дагы бир толгонуп алаары бышык.

Кат сабаты жок туруп акындардын өзүнчө эле мектебин, университет, Академиясын түзгөнүн караңыз. Бул Улуттук Улуу акылмандыктын алмустактан келаткан салты тура. Өзүнө Теңирдин тапшырганын аманат катары кабыл алып, кийинки муунду өстүрүп кетиптир. Бүгүнкү төкмөлөр деле, жазмалар деле биринин ырын улам бири улап ырдап, жазып кудайга шүгүр кыргыз көчү менен баратат. Эми атабыздын атын «Акын-де​мократ» деп Компартия өз идеологиясына туура эле пайдаланды. Андан акын деле, эл деле зыян тарткан жок. Ортодо эле «тарыхты тактоочулар» ар кандай сөз чыгарып жүрүшөт. «Тактай албай арман​да жүрсөңөр, Омор акенин китебин окуп тактап алгыла» деп эле коюш керек.

«Беш каман» деген ырды ырдаганы чындык. Ошол «каман» деген атка арданган Рыскулбектин укум-тукуму бар. Раматылык Асанкалый да Керимбай болуштун небереси эле да. Анын да нааразы болуп өткөнүн билем. Бирок бир нерсени туура түшүнүш керек. Эгер Токомдун «Беш каман» ырында аты аталбай калса Керимбай, Атакан, Миңбай... совет доору келгенде унутулуп калган миңдеген болуш-бийлер сыяктуу түбөлүк унутулуп калмак. Токомдун ыры аркылуу, Токомду эскерген сайын «каман» аты болсо да Керимбай кошо эскериле берет. А көрөкчө Керимбай болуштун эли-журтуна кылган зор эмгектерин даңазалап жазып, элдин калың катмарына жеткириш керек. Керимбай болуш болбосо 1916-жылдагы Үркүндө Кетмен-Төбө эли падышанын жазалоочу отряды тарабынан кандай кордук көрүшөт эле, кийин басмачылар келгенде дагы кандай балээнин ичинен чыгышат эле, ким билет?

Жашоо, турмуш күрөш экен. Ошол убакта деле дал бүгүнкүдөй бак талаш, так талаш болуп, шайлоо деген нерсе мындан да шайтандуураак өтсө керек. Токомдун эрдиги жакыр эл тарапта болгондугунда. Ата-бабасынан бери бий-болуш болуп азуусун айга жанып тургандарга каршы ырдап, өлүмгө даяр болуп ачык чыкканында болуп жатат. Ошол убакта ата-жотосун «каман» деп атап койгонуна бүгүнкү урпактары намыстанып тургандыгы үчүн рахмат гана айтууга болот. Сүргүнгө айдалып Током деле көрбөгөн кордукту көрүптүр. Совет доорунда Токомдун өзүн анчалык барк алып эркелеткен эмес. Сүргүнгө барып келгендиги үчүн атын саясатка пайдаланышкан. Ал убакта кылт эткен нерсени Москва чечип турган. 

Тагдырдын тамашасыбы же кудайдын сыноосубу бүгүнкү кырдаал менин чоркок тилим менен айтканда мындайча болуп турат:

Керимбайдын келип кайра заманы,

«Беш камандын» жүрүп турат арааны.

Арзыматтар ашта, тойдо күпүлдөп,

Токтогулдун көрүнбөйт ко карааны?

Бул талашсыз чындык. Беш партияга элди, жерди, кызматтарды бөлүп алган «камандар» чейрек кылымдан бери кыргызга кайсы жакшылыкты кылып коюптур. Качып кеткен эки жүзү карадан башкасы бүт эле бийликте отурат. Партиялар басмачы болуп баратканын көрүп эле турабыз. Эл бөлөк, бийлик асмандан түшкөн ак сөөк... кармагандары эсепсиз мүлк, миллиондогон доллар. Карапайым калк шаарда жалданма жумушчу, айылда мал баккан малай. Шайлоодо добуш бир. Бийлик ордосунда ар кандай оюндарды элди алаксытыш үчүн радио, теле, гезиттер аркылуу «Шоу» көрсөтө беришет. Ошого эл деле бара-бара ишене баштады. Кыргыз деген өзгөчө бир эл экенине карабай, батыштын чен-өлчөмүнө, тартип-мыйзамына зордоп тыгып, ошол эле убакта кытайды алдап, орус менен ойногулары келишет. Дин атын жамынып кирген диверсанттарга алдары жетпей калды. Бир ууч шылуундардын кызыкчылыгын коргогон баш мыйзам өлкөнүн ичине башаламандыкты пайда кылып, жалпы журтту ошол шылуундар каалагандай калчай турган акыбалга алып келди. Эл ичинен баш көтөргөндөрдү бийлик талашкан оппозиционер катары радио, теле, гезит аркылуу жамандап же дайын-дарегин билгизбей камап жатышат. Мына ушундай жагдайда бул бийликтин анык жүзүн ачып бере турган бийликти, байлыкты самабаган акын-жазуучулар эле го дейм. Жакында Аалы Туткучев, Азамат Болгонбаев, Зайырбек Ажыматов, Мирлан Самыйкожо болушуп радиодон Талиева Камила айым Маданият министри болуп дайындалса нааразы болуп чыгышты. Талиеваны тайраңдаткандарды билишпейт бекен? Өз ишин билбеген Ибрагим Жунусов менен Султан Раевди улам бирин коюп шылдың кылгандар Камиланы да ошол «маданиятка» эп көрүштү. 
Балээнин баары кыргыз элин тукулжуратып улут катары жок кылуу программасын азыркы бийлик аткарып жатканын он класс билими бар мен түшүнөм, жогорку билимдери бар таланттуу акындар, чыгаан журналисттер түшүнбөй калышыптырбы?

Улуу Токомдун юбилейинде ошол акындар ырдап чыгышат. Бирок эмне жөнүндө ырдаарын билбейм. Токомдун эли кыйналып жатат. Балдары зордукка көнүп, ашта-тойдо ырдап жан бакканына курсант болуп отурса жыргаган экенбиз.

Мени Токтогул атанын тоюна акаарат келтирди, каршы чыкты дешкендер деле четтен чыгат. Андайлар «партия» деген аты бар басмачылардын акчасын алып, оозуна келгенди оттой беришет. Уялбай ушул мааракеде өзүнө саясий упай топтойм дегендер да бар. Элди алдаганга булар аябай машыкты. Эми булардын анык жүзүн элге таанытып «каманын» камап, торопойлорун торопойдой чекеге чертип көрсөтүп ырдап чыкчу төкмө акындардан чыгаар бекен? Менин чама-чаркым чак, көрөңгөм бөксө. Бирок, өзүмдөн коркпойм, колумдан келишинче жаза берем.

Беш партлидерге «Оо...даа» жазып, сыясы кургай электе эле Жогорку Кеңештин сессиясы болуп өттү. Анда Оторбаев баш бакан болуп, жаңы өкүмөттүн курамы бекитилди. Далай депутаттардын каршылыгына карабай биринчи вицеликке Тайырбек Сарпашов, Маданият министри болуп Камила дайындалып калды. Басма сөз бака-шака эле түшүп калгандай болду. Сарпашовдун менчик фирмасы «Градиенттин» прокуратурадагы иши «жоголуп» кеткен имиш. Ошого карабай өкүмөттүн экинчи даражадагы кызматына отуруп калды. Ал эми Талиева Камила айым мурдагы кызма- тында деле жыргатаарлык иштеген эмес. Эт менен челдин ортосунда дегендей болуп эле жүргөн. Анан калса маданият тармагына өлкө түптөлгөндөн баштап эле көңүл бөлүнгөн эмес да. Буга маданият кызматкерлери башынан эле нааразы болуп келишкен. 
Талиеванын министр болуп дайындалышы «шишикти жаргандай» эле болду. Жазбаган гезит, сайрабаган радио, теле калган жок. Эки тараптуу баа берилип жатканы менен жактырбагандары басымдуулук кылды. «Азаттыктан» азыркы замандын мыкты төкмө акындары Аалы Туткучев, Азамат Болгонбеков жана акын журналист Зайырбек Ажыматов менен теле журналист акын Мирлан Самыйкожо нааразылык билдирип чыгышты. Анча чыккандан кийин мүмкүнчүлүктөн пайдаланып азыркы бийликтин анык жүзүн көрсөтүшсө болмок. Тайсалдашат. Маданият, маданият – деген сөздөн башканы ооздоруна алган жок. Нааразы болуп келдик дегени менен күйүп жанып бирөө сүйлөй албады. Угуп отурган мен өрттөнүп кеттим. Дароо эле макала жазгам. Аны басканга гезит жок. Окурмандар мени толук түшүнүш үчүн ал макаланы да ылайыктап жарыяга алып чыгармын. Азыр сөздү нугунан бурбай нааразы болуп келишип ойлорун так даана элге жеткире алышпай кайра элди нааразы кылгандар жөнүндө болсун:

«Талиевага деле каршы эмеспиз, маданиятка көңүл бурулбай калды» - деген сөздөн башканы төртөө тең айта алышкан жок. Кызматтарынан алып, камап коё тургансып сактанып, актанып сүйлөштү. Кыргызды маданиятту эл эмес мал кыла турган идеология азыркы бийлик башындагылардын мээсине орноп калганын, ошону өздөрү да түшүнө албагандарын, эсеп жеткис байлыкты элден уурдап алышып аны коргош үчүн бийликти басып алышканын, Ак үй, көк үйгө алып-сатар, чайкоочу кызыл кулактар толуп алганын, өндүрүш, айыл-чарба дегенден түшүнүгү жоктор министирдин мамык орунунда отурганын... койчу дегеле саясат дегенди эң жок дегенде элүү жыл алдын көрө билгендер жүргүзөөрүн, булар болсо президенти баш болуп кызматтан кетээр мөөнөтүнө канча күн калганын эсептеп жүргөн көр пенделер экенин айтат деп күткөм. Эл күткөндү айта алышкан жок. Айта турган тилдери, дүрмөттөрү деле бар жигиттер эле. Балким министр мен болом деген тилектери барбы? Ошентип макала да жаздым, анан бугумду ыр менен чыгарып, «Акындарга ачык кат» жолдодум.
АКЫНДАРГА АЧЫК КАТ

Керимбайдын заманы, 

Келгенин кантип таналы. 

Кемитээр, кошоор жери жок, 

Келишти бардык тарабы. 

Эптеп күн көрүп чабалы, 

Элинин окшош абалы. 

Беттеген Током кезинде, 

Беш эмес, беш жүз «каманы». 

Келгени менен заманы, 

Челгени менен каманы. 

Томояктарды коргогон, 

Токомду кайдан табалы. 

Толгонсок кудай бербейт ко, 

Токобуз туруп келбейт ко? 

Көчмөн эл эми акындын, 

Көлөкөсүн да көрбөйт ко. 

Эгемин болуп белеги, 

Элинин болуп желеги! 

Тогошуп турса замана, 

Токомдой бирөөн береби? 

Акын көп бүгүн элдеги, 

Алар, аш менен тойдун эрмеги. 

Тобунан азыр көрүнбөйт, 

Токомо башы теңдери. 

Алым жок төгүп, чачканга, 

Арбытпайм деле жазганда. 

Карынын сөзүн сыйлаар деп, 

Кат жаздым ачык жаштарга. 

Төбөсү бийик төрт жигит, 

Төккөн да, жазган өрт жигит! 

Көбүктөй сөздү айттыңар, 

Көңүлдө турса өрт күйүп. 

Наалыса наалыйт катындар, 

Наалыбайт кыргыз акындар. 

Кобурап котур сөз айтып, 

Кор тутпайт өзүн асылдар. 

Ажоолор такка бир келет, 

Ала салган да күн келет. 

Ар дайым калчу эл менен, 

Акынга Теңир тил берет. 

Ургулап турган төш жаман, 

Унутпайт катуу сөздү адам.

Таанытып элге Токтогул 

Тарыхта калды «Беш каман». 

Айтарымды айтам мен эми, 

Аны элээр элдин элеги. 

Танакеге окшош таркылдак, 

Тагдырды чечкен немеби? 

Көзүбүз көрүп турганды, 

Көпчүлүк менен ылгайлы. 

Тайраңдап жүрсө андайлар, 

Так минген күлүп турбайбы. 

Жүз жыйырма кызыл кулакта, 

Жүзүндө жоктур уят да. 

Парламент үчүн баары бир, 

Бар жогу Маданият да. 

«Арылган» кылган күнөөсү, 

Ажыналардын бирөөсү. 

Тебенээк кара байталдай, 

Текебер дешет мүнөзү. 

Намыска туулган мыктылар, 

Нараазы болуп чыктыңар. 

«Жолборстор» толгон ордодон, 

Жоопту кандай уктуңар?! 

Чаң жукпас баскан килемди, 

Чарчаткан укпай бир элди. 

Чытырап көпкөн немелер, 

Чымындай көрбөс силерди. 

Көйгөйлүү шаарды, элетти, 

Көзүңөр көргөн эмеспи? 

Мадырайган төртөөңө, 

Маданият эле керекпи?
Маданият да керектир, 

Майдалаш керек эместир. 

«Бардакты» ушул курганга, 

Басмачы бийлик себептир. 

«Колхозго» башын ийбеген, 

Коммунистерин да тилдеген. 

Бир чалмын жүргөн Корголдой, 

Бийликтегилер сүйбөгөн. 

Төртөөң тең акын чеченсиң, 

Төркүнүн сөздүн сезээрсиң. 

Учугун улап кебимдин, 

Чучуктарына жетээрсиң. 

Акынча салып кеңешти, 

Айталы сөздү керектүү. 

Үмүткө улам алданып, 

Үзүрүн көрбөй эл өттү. 

Эгемен заман келгени, 

Эл байкуш көрдү эмнени. 

Камандар талап өлкөнү, 

Заңын да ыраа көрбөдү. 

Балээнин баары башталган, 

Баштасам сөздү Аскардан. 

Жан тура келген Батыштан, 

Жашыруун ишин аткарган. 

Көр дүйнө колдун кириндей, 

Колдон колго өтөт билинбей. 

Рухка балта чапкан го, 

Утуру берчү ириңдей. 

Бай болуп шумдар «жапжаңы»,

Баш бербей калды жаштары. 

«Дем.оору» каптап кыргызды, (демократия)
Делбетап кылып таштады. 

Уул, кыз чыгып тыйуудан, 

Улуулар калып сыйынан. 

Улут, эл чыга баштады, 

Уңгулуу жолдун нугунан. 

Ар-намыс туусу жыгылып, 

Акчага калдык сыйынып. 

Теңгени теңдеп келем деп,

 Тентиди самсып бир улут. 

Сөөгүн жыйнап бел-белден, 

«Соодурбай» баштап эл көмгөн. 

Ошол «Эр» бирин апкелбейт, 

Оруска барып өлгөндөн. 

Кири жок Кыргыз дилинде, 

Кирдеди сасып бу күндө.

Аша чаап ата салтынан, 

Ар элдин жүрөт дининде. 

Муюбай туруп өзүбүз, 

«Мусулманбыз го» дечүбүз. 

Аныбыз тура саясат, 

Агымы тура жетимиш. 

Адашкан момун эл экен, 

Азгырган желдей кеп экен. 

Мусулман болуш өз эрки, 

Бузулган андан көп экен. 

Азгырат араб жомогу, 

Ак калпак кыргыз оңобу?
Мекенден, Ала-Тоодон да,
Меккени койсо жогору?! 

Шүкүрлөр жүрөт арбаган, 

Шүмшүк көп аны жандаган. 

Тозокту айтып коркутуп, 

Бейишке жүр деп алдаган. 

Эгемен элге күн тийип... 

Эси жокторго дин тийип... 

Ак уруп калса кантели? 

Ак үйдөгүлөргө жин тийип. 

«Оолукса согот аракты, 

Соолукса окуйт намазды». 

Айтылган имиш чыккан жер,

Ажобузга экен караштуу. 

Жараткан өзү жапжалгыз, 

Жамынып динди жакпайбыз. 

Жүргөн соң анын эркинде, 

Жүрөккө гана сактайбыз. 

Ачык кат болсо жазганым, 

Ачып эле баарын таштайын. 

Дилимде күйүп турганды, 

Тил жеткенинче какшайын. 

Элимди бузса дин деген, 

Эмне үчүн аны тилдебейм. 

Током да «Эшен-Калпаны»,

Токмоктоп жүргөн тил менен. 

«Эшегин эптеп токуйм деп, 

Намазын кантип окуйм деп».

Буйлаштын уулу Арстанбек, 

Бул динди айткан кокуй деп. 

Байкаган Баткен тарапты, 

Баш барбы мээси жарактуу. 

Чети эмес бекен согуштун, 

Чектеги жер суу талашпы? 

Чечпесек чектен талашты, 

Чектебей койсок даватты. 

Бери жактан карайт молдолор, 

Бен-Ладен келчү тарапты. 

Батектей болгон сакалы, 

«Бахалар» жөн-жай жатабы? 

Пакистан, Афган тараптан, 

Башталбас бекен чатагы? 

Алласы анык берчүдөй, 

Айланып алар келчүдөй.

 Турсунбай Бакир уулу да, 

Турат го күтүп элчидей. 

Үркөрдөй бир ууч элибиз,

Үзүктөй чакан жерибиз. 

Кыйкырсак чыгып аянтка, 

Кытайды басат демибиз. 

Орустар менен ойнойбуз, 

Ойлонуп чиркин койбойбуз. 

Омскидей шаарына, 

«Оптом» барсак толбойбуз. 

Чегибиз турат ачылып, 

Чарбабыз бүткөн чачылып. 

Кениңе ээ болуп келгендер, 

Жерибиз жатат сатылып. 

Казактар менен катышпай, 

Калабыз чекти ачышпай. 

Кантсе да бизден тыңыраак... 

Калган сөз... мында ашыктай. 

Кыш чилдедеги маселе, 

Кыргыздар үчүн газ эле. 

«Газпромду» эми көрөбүз... 

Ташкендин боору таш эле. 

Тажик-кыргыз чектери, 

Талашта. Эч ким чечпеди. 

Эрмектеп айлык алат ко, 

Эки жактын тең бектери. 

Өздөрү чекте турбайт да, 

Өлгөнүн элдин урбайт да. 

Ажоолор болгон көрмөксөн,

«Ажыдаар» жатат бул жакта... 

Кытайдын саткан товарын, 

Кыйындыр балким аялың? 

Кызыкдар буга бийлик да, 

Кыпкызыл алган «Наварын». 

Бийлериң көнөт шартына, 

Бирөө да кетпейт артына. 

Кодойгон кытай жээндер, 

Кошулуп жатат калкыңа. 

Акчасын төшөп келишти, 

Арт жагы болоор кейиштүү... 

Кылкылдап батпай турбайбы, 

Кытайга тарып жер үстү. 

Жел менен кирсе тумандай, 

Жетпей күч калсак тыя албай. 

Үйүңө болсо кожоюн, 

Үрөбүзбү анан уялбай. 

Кытайга бүгүн» базарбыз», 

Кыйратсак алып-сатарбыз. 

Оолукса кытай бир күнү, 

Оруска кире качарбыз. 

Кытайдын уусу канында, 

Кыз берсең толот айылга. 

Орус менен дос болсоң, 

Окчонтой болсун жаныңда. 

Кеп деген болсо табылат, 

Гезиттин бети тарыраак... 

Орустарды эми «отдельно», 

Ойлонуп жазам жайыраак. 

Жазма акын жазат жалданып, 

Төкмө акын ашка алданып. 

Өнөрүн берген кудайдын, 

Өзүбүз баалай албадык. 

Кыргызым эле ыр жандуу, 

Кыйнаса турмуш кыйналды. 

Ындыны өчкөн элге биз, 

Ырдайлы кайсы жыргалды?

Акылдан, салттан адашып, 

Акчаны кудай санашып. 

Ичи таар, мерез болдук да, 

Итке окшоп калдык талашып.

«Камандар» жыйды байлыкты, 

Калемгер албай айлыкты... 

Жашоонун болгон күзгүсү, 

Жазуучу журтун айнытты. 

Жумшаса «иштеп» бир «мыкты», 

Журналист жазбайт чындыкты. 

Көп гезит чайкап акылын, 

Көк мээдей кылды кыргызды. 

«Заказды» жазып, акча алат, 

Жазбаса балдар ач калат. 

Акындар, журналисттерге, 

Азап жок мындан башкараак. 

Жазылбай чыны дилинен, 

Жалган сөз чууруйт тилинен. 

Таланттар өлөт көрүнөө, 

Дарактай туруп чириген. 

Акындар мени кечиргин, 

Андайдын бири өзүммүн. 

Шайманы болгом бир кезде, 

«Шайланам» деген көзүрдүн. 

Акынмын дештен алысмын, 

Акылга салган калысмын. 

Малчылар минип кор болгон, 

Майдараак жорго чалышмын. 

Акынды Союз чектеген,

Чектен ал эч ким өтпөгөн. 

Ачылды бүгүн мейкиндик, 

Акындын тили жетпеген. 

Улуттун жүгүн көтөргөн, 

Уучубуз курбу көсөмдөн. 

Акылына уюуур жалпы журт, 

Айтпаптыр кудай чеченден. 

Көргөндү кылат башкадан, 

Көсөм жок көчтү баштаган. 

Акынбыз деген толтура, 

Аш менен тойдо какшаган. 

Кеңешти кенен салчу экен, 

Келечек жолун чалчу экен. 

Кылымдап сактап келаткан, 

Кыргыздын Улуу салты экен. 

Тамырың терең катмардан, 

Табылды тарых казгандан.

Улуу журт тура кыргызым, 

Улутпуз бүгүн аз калган. 

Ааламдын сырын чечкен эл, 

Ак булут болуп көчкөн эл. 

Калчаптыр жердин бир бетин, 

Каганат курган көчмөн эл.

Күн чыккан жерден аттанып, 

Күн баткан жерди жазданып. 

Кылымдап далай тайпаны, 

Кыргыздар келген башкарып. 

Өкүмдар баштап Теңирдей, 

Тартиби болгон темирдей. 

Салт жолу менен келишкен, 

Салаалап жикке бөлүнбөй. 

Көз арткан сырткы душманга,

К…ү ачкан ичтен чыккан да.

Ичинен туруп иритип, 

Итке окшоп анан тыткан да. 

Ойлоноор ар бир акылдуу, 

Ой басар айрым акынды. 

Европалыктар неге биригип, 

СССР неден чачылды?

Он алтынчы жылдагы... 

Окуя, бүтпөс «ырлары». 

Ок атса солдат аткандыр, 

Орус эли келип кырбады. 

«Репрессия» дешет эстешип, 

Ичте бар дале кек дешип. 

От чыккан күндү самашат, 

Океңе кыкең беттешип. 

Эгемен заман келгени, 

Эсине бийлик келбеди. 

Окутуп жатат жөөттөр, 

Орусту жаман көргөнү. 

«Дем.оору» келип жармашты, 

Дерейген бийлер чардашты. 

Орустан үрккөн «Кайран эл», 

Оруска кирип жан бакты. 

Күндү тең көрдүк ок учкан, 

Өлсөк бир өлдүк согуштан. 

Жапаны качан тартты элек, 

Жамандык көрүп орустан? 

Ильичтин жолун чанышып, 

Илимди жөөтөн алышып. 

Партия чачты Союзду, 

Басмачы боло калышып. 

Акчаны сезип кубатын, 

АКШнын угуп «дубасын». 

Басмачы кыргыз жамынды, 

Батыштын демократиясын. 

Курамды түзүп топтолгон, 

Куралды кармап октолгон. 

Оолугуп чыккан далай күч, 

Орусту карап токтолгон.

Айта эле берсе арман көп,

Айтылбаганы да андан көп.

Белгилүүлөргө кат жаздым, 

Берет го чалга жардам деп. 

Он класс бүткөн пендемин, 

Оюма жаздым келгенин. 

Заманды жүргөн салмактап, 

ЗАЙЫРБЕК кошоор кем жерин. 

Алжыган бир чал көргөндү, 

ААЛЫДАЙ залкар көрбөйбү?

«Пачагын» кандай чыгарбайт, 

Партияга элди бөлгөндү. 

Дем кошуп чалдын демине, 

Теминип чыкса элине. 

АЗАМАТТАЙ жез таңдай,

Айтаар сөз бардыр элине.

 Министр болуп тургандар, 

Мидикем жазчу «кумгандар». 

Алжыган чалда дарман жок,

Азабын берчү МИРЛАН бар. 

Токомдун сыйлап арбагын, 

Толгонуп калем кармадым. 

«Беш каман» менен беттешсем,

Берет ко балдар жардамын. 

Көйгөйдү тарткан киши көп, 

Көбүнүн чачтан иши көп. 

Акындын жыргал, азабын, 

Акындар гана түшүнөт. 

Ойдо жок кезде жазылып,

Ойлорум кетти чачылып. 

Кызыккан адам окуса, 

Кызылын алар сапырып. 

Каптады ойлор тумандай... 

Калыптыр катым уланбай. 

Ак үйгө силер өкүрүп... 

Акылды калдым жыя албай. 

Саат сайын болуп жаңылык, 

Саясат жатса жаңырып. 

Шайтандар ачык кеңешип, 

Шайлоого жатса камынып... 

Имишти уккан ар кандай, 

Ит болуп адам калгандай. 

Чычалай берсе далилсиз, 

Чындык да болот жалгандай. 

Башкага болот санак дейт, 

Бармактын тагын алат дейт. 

Сөлкөбай келсе «западдан», 

Сөйкөнү дагы тагат дейт.

Болот дейт паспорт башкача, 

Болжол го... балдар тактаса. 

«Уялаш» болоор бекенбиз, 

Улуттун атын жазбаса. 

Адамды мендей карыткан, 

Айтаар сөзүм бар тарыхтан. 

Кечээки күндүн жомогу, 

Кеп салбайм анча алыстан. 

Күн келди дедик, ЭГЕМЕН! 

Күндөбүз бүгүн не деген?

Бактыбыз тоодой деп жүрдүк, 

Башка элге башты теңеген. 

Жетекте жүрүп көнүппүз, 

Желкеге койсо өлүппүз. 

Ойлонбой улуу салт жолун, 

Орусту эле ээрчип келиппиз. 

Ээрчиген сокур, кор экен, 

Эл бийлеш татаал жол экен. 

Көтөрөөр туусун Улуттун, 

Көсөмдөр бизде жок экен. 

Эгемен күнгө мас болуп, 

Ээрчидик кимди баш коюп. 

Отурду бирөө... өлкөгө, 

«Общий дом» деген ат коюп. 

Өтсө да жылдар ондогон, 

Өлкө, элди ойлоп койбогон. 

Куу, шумдар жандап, байышып, 

Кубалап салды ордодон. 

Жандагандарды Аскарды,

Жаратпай, кылбай таштанды.

 Кактап «саап» токол эчкидей, 

«Кан Курманбек» акча алды. 

Жанышы жанды койгон жок, 

Жан алгыч Максим тойгон жок. 

Кыргыз эл чыкты Ордодон,

Кыңк деген бирөө болгон жок. 

Кыжырлуу эл чыкты Таласта, 

Кырылды... борбор... аянтта... 

Курманбек кудай беле деп, 

Кубалап салды заматта. 

Эки ажо качып, эл калды,

Эл байкуш бирок, эмне алды? 

Талаган шумдар бүт калды, 

Табагы толо жем калды. 

Ойлонсок боло эми биз, 

Ордону карайт элибиз. 

Талаган ошол шумдарга, 

Табакта калган жеми - Биз!

Аксатып туруп өзгөнү, 

Ажоону шайлайт өздөрү. 

Парламент атын жамынган, 

Басмачы болгон кездери. 

Мыйзамды жазат өздөрү, 

Мыйзамга жашайт тескери. 

Ээлешип байлык, бийликти,

Элди алар Эл деп сезбеди. 

Мыйзамга кыргыз чайналды, 

Мыйзамга малдай байланды. 

Шайланам десе укуксуз, 

Шайлоочуга эле айланды. 

Серепти салса көрүнөөр, 

Себепти талдап көрүңөр. 

Аргасыз кылат баш мыйзам, 

Айылыңды алты бөлүнөөр. 

«Сырттандар» жеңип, жеңилип, 

Сыртынан карап кейидик. 

Токтогулдук бир ууч эл, 

Топ-топко калды бөлүнүп. 

«Пилотный» кылып биздейди, 

Бир үйдүн ичин үч бөлдү. 

Жүз партия жүз болсо, 

Жүз көрүшүп Эл иштейби? 

Бетке айткан балким кеп жаман, 

Беш партия - азыр «беш каман». 

Ыдырап турса эл ичи, 

Ынтымак өлдү деп калам.

Эл - дешет баары уялбай, 

Эл - бүгүн кооз ураандай. 

Эл - бүгүн добуш шайлоодо, 

Эл - бүгүн шайман куралдай. 

Эл келип жарга кептелди, 

Эми, кетет го басып бет келди. 

Мерездер жашоо бербесе, 

Мекендеп калат чет жерди. 

Кемпир-чал багып балдарын, 

Кеткендер... келбей калганын... 

Жашоо деп деле айта албайм,

Жазганга жетпейт дарманым. 

Тирүүлөй жетим түмөндөй... 

Түбөлүк суроо... күмөндөй.

Балдардан бардыр кошумча,

Баратат сөзүм түгөнбөй...?

Улуттун аты өчөбү?

Оодарган менен ордону,

Ойдогусу элдин болбоду.

Партиянын атын жамынган, 

Басмачы бийлик орноду.

Ойногон улам бийликте,

Отунбава эле ойноду. 

Мансапка дагы жетишип,

Марадёрлор тапты олжону.

Чириди өткөн өлгөндөр,

Чимирет элди бөлгөндөр.

Бетондой жүрөт бет менен,

Бейитте антын бергендер.

Май мыкчып жатат дагы эле,

Май талкан сузган чеңгелдер.

Тезекти терип калышты,

Тезекти мурда тергендер.

Акаев баккан атасы,

Бакиев «родной папасы».

Ордуна көргөн ылайык,

Отунбаева «апасы».

Кондурган ажо тагына,

Корбашылардын батасы.

Журт башы болбой калды го,

Журналистердин «А.Ш.А»сы.

Өлкөнүн ишин башкарган,

Өкмөт деген атты алган.

Ак үйдө толо мансапкор,

Адистер эмес такшалган.

Сатыбалдиев баш болуп,

Башканы билбейт саткандан.

Кемчонтой да болот министр,

«Генсектерине» жаккандан.

Тер менен шорго кайнаган,

Тепселди кыргыз кайрадан.

Корбашыларга бүгүн да,

Кой болдук бөлүп айдаган.

Кол шилтеп басып кетишти,

Кордукка чыдай албаган.

Кыздарыңды алды чүрөктөй,

Кытайлар кирип жайнаган.

Ак мөңгүң эрип булганды,

Аккан сууң ирип ууланды.

Алкы бузуктар кошулуп,

Алтының жатка уурдалды,

Ак илбирс жүрчү төрдү ээлеп,

Аткинсон деген куу калды.

Чыкпаса туура жыйынтык,

Чыкчудай болуп чуу калды.

Шумдук бар бийлик жашырган,

Чындык бар зордоп катылган.

Канкорду хандай узаткан,

Калк белек жоого басылган.

Бар болсо кандай неме экен,

Батукаевди качырган?

Мырзалар көчүк аарчыбас,

Мыйзамдар нече жазылган?

Батыштан келет азгырык,

Башка элге кылбас жакшылык.

Басмачы болоор жагдайын,

Байкаган куулар жактырып.

Баш мыйзамды жылмалап,

Параламент салды таш кылып.

Ооз ачса жыга чабышат,

Ошол таш менен башка уруп.

Ээрчиген эчки текени,

Эл күчү алга кетеби?

Акылманы Аман палвандай,

Көр Шерматка окшош көсөмү.

Тексиздер кылып базардай,

Тепселди Кыргыз мекени.

Урааным МАНАС деп жүргөн,

Улуттун аты өчөбү?

Улуттун аты өчөбү,

Унутулуп кыргыз экени?

Жыргатпай калды парламент,

Жыгылган карап меккени.

Тантыган молдо бакшылар,

Тагдырын журттун чечеби?

Ак үйдөгүлөр иш кылбай,

Ак уруп калган кезеги.

Эсиңди калдың жыя албай.

Эртеңкиң элиң, тумандай.

Тумандай кытай жылганын,

Туйсак да калдык тыя албай.

Карыз берген батыш демитет,

Капкандан түшкөн чыгарбай.

Билсе да бийлик отурат,

Билмексен болуп уялбай.

Карабай батыш, чыгышты,

Калкыма болоор уютку.

Бир курсак Улуу Курултай,

Бийлик да иштейт туруктуу.

Элимди ширейт ынтымак,

Жериме толот ырыскы.

Манастай элге дем берет,

Манастан калган Ыйык Туу.

КОЛУ СЫНСЫН

Паспортума бадырайта жазылган,

КЫРГЫЗ деген кагылайын атыңдан!

Ушул сөздө улуу күчү Рухтун,

Урааным бар Манас атын чакырган.

Паспортума бадырайта жазылган,

КЫРГЫЗ деген атыңа ким асылган?

Дос деп жүрүп аралашкан элди бүт,

Окту сездим буктурмадан атылган.

Паспорттордон өчүрсөк деп улутту,

Өздөн, жаттан сунуп жатат сунушту.

Сыйлап жүрсөк сыйрып кирсе териңди,

Сынды дебей суурусак бейм кылычты.

Кутурбасак «атуул» болгон дос конок,

Кутман журттун ар-намысын козголоп.

Бүгүн элдин паспортунун аты өчсө,

Эртең кыргыз түбөлүккө жок болот.

Баш мыйзамдан онду жазып оңдогон,

Башчылар жок кыргыз элин ойлогон.

Кожосу да, ажосу да куурчак,

Кошмо Штаттын колу менен ойногон.

Кереги жок демократия, партия,

Келиш керек бийлик улут салтына.

Өлкөсүнө кыргыз болсун кожоюн,

Көнө бербей «дос» коноктун шартына.

Кытайларга не берген жок жашырып,

«Кыйындарың» небак кеткен сатылып.

Тебеленип калар күндү билсе да,

Темир жолду курабыз дейт ашыгып.

Паспортко ким жазбайбыз дейт улутун,

Ачык кирген жылып кирген тымызын.

Еврей же кытай ажо болсо деп,

Эртең эле сунуп чыгат сунушун.

Бийлик качан эли менен кеңешкен,

Билебиз го мындай иштер көп өткөн.

Колун бүгүн сындыралы эртелеп,

Кол коюлуп калыптыр го дебестен.

Токтотпосун түшүндү элди ок менен,

Токтотолу бул бийликти бок жеген.

Көздөрүнө жалаң акча көрүнүп,

Өздөрү эле ойноп турат от менен.

Кебин укпай убада менен жыргаткан,

«Кетсин» дебей, сүйрөп чыгып шыйрактан.

Зыяндарын тийгизбесин эч кимге,

Зындандарга тыгыш керек ным баскан.

Беш «партлидер», ажо жана «баш бакан»,

Эл журтту укпай колду коюп таштасаң.

Ыйманыңар жолдош болуп кетпесин,

Ырайымды күтпөгүлө эч качан.

Чуу куйруктар марафону

Көңүлүнө кир сактоону билбеген,

Көрүнгөндү сөсүз үйгө жүр деген.

Кирпигинин арасынан кыргыздын,

Кирди душман эгемендик күч менен.

Кирди үйүңө, кирди жалкоо жаныңа,

Кирген турат ойгонбосоң каныңа.

Ириткени каныңдагы рухту,

Ичтен, тыштан иштеп жатат жабыла.

Бааны бычкан намысыңа, арыңа,

Базар-заман, арзан алат аны да.

Эбак эле «прихваттап» кетишкен,

Эл башы деп отургандар тагыңа.

Салт бар эле, жол бар эле кыргызда,

Салып келген элди-журтту бир нукка.

Арам сийдик мыйзам-ченем, жол-жобо,

Анык болду сиңбейт экен турмушка.

Анык болду, сиңбейт биздин турмушка,

 Кыргыз гана күйөт экен кыргызга.

Оору чачып жүргөндөрдү элиме,

«Оптом» бүгүн ашаткым бар кыргызча.

Коммунисттер өрттөп кызыл билетин,

Өлүп-талып бербей бийлик сересин.

Жамынышып демократия дегенге,

Жөөттөрдүн билбей тузак, желесин.

Бири-бирин тебелеген эл белек?

Болгон эмес бийлик бөлөк, эл бөлөк.

«Чоңдугуна чокоюм» деп кедейи,

Чоңдор өзүн сезген эмес өйдөрөөк.

Болсо дагы көсөмдөрү, чечени,

Болгон эмес элден аттап өтөөрү.

Ыйласа ыйлап, күлсө күлгөн эл менен,

Ыйык болгон меккеден да, мекени.

Болуп келген байлык, бийлик талашы,

Болгон эмес сырттан келген арачы.

Жалпы журттан бүтүм чыкса ылайык,

Жараткандын буйругундай саначу.

Адам тургай, ар бир затты жараткан,

Жайгаштырган өз орду бар жарашкан.

Талкаланып жок болоору белгилүү,

Табияттын мыйзамынан адашкан.

Жөөт кирип чыккан элдер ооручу,

Жөтөл эмес «демократия» оорусу.

Ирип кетти кислота куйгандай,

Ирак баштап арабдардын коому ушу.

Саясаттын көп «векторлуу багыты»,

Сары оорудай табылбаган дарысы.

Салттын өзү демократияга – эталон,

Зарыл беле «импорт масло» жаңысы.

«Штейндер» эркеледи төрүңдө,

Эч жакшылык кылбай кетти элиме.

 Делөөрүгөн эң биринчи Акайыч,

Демократиясын ала кетсин көрүнө.

Запкы тарткан ортодо эле эл болду,

Закиржанга демократия жем болду.

Бети жоктун бешиктеги баласы,

Березовский ажыдарга тең болду.

Ээлеп алды бийлик, байлык, алтынын,

Энөөлүгүн билип кыргыз калкынын.

Кайсы жерден билсе акча чыгаарын,

Каалашынча чыгарышты тамтыгын.

Текебаев «Демократия текеси»,

Отунбайдын кызы апчеси, «шешеси».

Жыйырма жылдап саясатта жүрүшөт,
Жылыган жок кайран элдин чекеси.

Самсып чыгып, саясатта сайраган,

Салт-санааны бирөө ойго албаган.

Кыйкырыгы топту жарган Топчуке,

Кыдыңдатып «КыДыКесин» айдаган.

Сунуп турган акчасына алданып,
Сугалактар иштеп жатат жалданып.

Эдил Байсал эдиреңдейт тим эле,

Эл аралык демократка айланып.

«Дем.оорунун» деми чыккан жактардан,
Депутаттын айлыгындай акча алган.

«Өкмөттүк эмес уюм» деген бар, (НПО)

Өкүмөттү баласындай башкарган.

Бийликтеги кызматкерлер «иши көп»,

Биз барганда кабыл албайт киши деп.

«Тимон Райс», «Фридом Хаус» баш бакса,

Тилден калат, турган жерден титиреп.

Атасына күн алчудай кеги бар,

Ачык айтпас «секретный» жери бар.

Турсунбектин, Турсунбайдын тытышкан,

«Акыйкатчы» деген майлуу жери бар.

«Арак марафону»

Совет доорунда «марафон» деп алыс аралыкка жарышка түшкөндөрдү түшүнчүбүз. Эгемен күнгө жеткени марафон уюштуруп, акча чогултушчу болду. Мен болсо кыргыз элинин кыйрап масчылыкка берилип баратканын көрүп туруп, «Арак марафон» өткөрүүнү чечтим. СПИД оорусунан да бизге «спирт» оорусу коркунучтуу болуп турат.

Кечээ эле өкмөт арак-шарап ишканаларын текшерүүгө 2011-жыл үчүн мараторий жарыялады. Кудайга тобо дейсиң, өздөрү темселеп бюджеттин тешигин бүтөй албай тыйын издеп жүрүшөт да, агып жаткан акчанын булагын текшерүүгө мараторий жарыялашат. Керек болсо ушул тармакты мамлекеттик менчикке өткөрүп алыш керек эле. Антпей калсын. Анткени парламентте отургандардын бир тобуна мандатты «арак борондор» алып берген.

Жөн алып бербей, «мага крыша болосуң» деп алып берген. Ошондуктан, «сразу» эле «мараторий» жарыялап, кол тийбес кылып ташташты. Эми аракты ар кандай чиринди, таштандыдан жасай беришет. Кыргызбайлар иче берет. Үй-бүлөсү талаада калат. Ооруйт. Өлөт. «Арак борондор» акча менен «крышаларын» камсыздап турат. Эл болсо өлө берсин. Мына биздин бийликтин кылганы.

Эми урматтуу окурман, мен арак ичпегендерден алдын ала кечирим сурайм. 
Ичкендерге айтаар элем. Бул – оору. Сатып алган оору. Ташта. Бардык балээнин баары ушул аракта. Андан кутул. Доктур да, табып да, экстрасенс да жардам бербейт. Бир гана өзүңдүн эркиң. Таштап коюш кыйын эмес. Эсиңде болсун, сага арак сунган киши – сага жакшылык каалаган киши эмес. Сен мас болуп, уят болуп, үйдөн, элден чыгып калганыңды карап тургусу келет. Кайра сени акча, арак сурап келсе экен дейт. 
Басынып, жалынып келсе экен деп тилейт. Айлана-тегеректегилерди карап көр, дос-тууганыңдын мамилесин ойло. Эң негизгиси сен да ошолордой адам экениңди ойло. Адам болсоң таштайсың. Ишенсең, мен өзүм ушул балакеттен араң кутулгам. Түшүнөм, билем. Боорум ооруйт. Ичпе. Ташта!

Ар бир дубанда, райондо, айылда намыстуулар бар. Намысыңарга атайын тийип жаздым. Кыйын болсоңор арак-шарап тармагын мамлекеттик менчикке алдырып көргүлөчү. Ошондо агайларыңа, медиктерге айлык, жакыр үй-бүлөгө көмөк пул өзүңөрдөн эле арак ичкендердин чөнтөгүнөн чыгат.

Оозуна ичимдик албагандардан дагы бир жолу кечирим сурайм.

Татпастан ысык тамак да,

Таң атпай ичет Таласта.

Салт болуп калган ичкен соң, 

Саясий түшмөй талашка.

Саякбай калат чаңда эле,

Таластыктарча талашса.

Теңселип чыгат эргулдар,

Тең сезип өзүн Манаска.

Анан:

Тирүүлөй тилден калышат,

…тирилик кылмак каякта?

Илгертен Көлдө көп ичкен,

Итине чейин көнүшкөн.

Сүйрөлүп өлүм-житимде,

Сүрсүтүп анан көмүшкөн.

Адаттай болуп баратат,

Арактан өлүп эми ичкен.

Тың чыкма көлдүк мырзалар,

Тыйып ал эгер териксең.

Сары-Өзөн Чүйдө арак да,

Сары-Өзөн суудай агат да.

«Аюусун» ичкен жигиттер,

Аюдай болот заматта.

«Самашты» согот көбү эле,

Нактасына акча каякта?

Орусча сөккөн мас болсо,

Ойрондор кең Чүй тарапта.

Ичпегендериң таарынба,

Ичкен көп намыс, арың да.

Коноктой болуп чакырган,

«Комоктун» жаткан жанында.

Кокосун черткен комуздай,

Кокуйлар толо Нарында.

Атантай, Тайлак жердеген,

Ат-Башы, Нарын жергеден.

Жолборстор чыкчу жоо баскан,

Жортолор чыкчу желбеген.

«Алкаштар» чыкты каяктан,

 Адам деп айткың келбеген?

Ширин келген сөздөрү,

Шириндей каткан өздөрү.

Шишкебек сунсаң баш чайкап,

Шишеден өткөн көздөрү.

Таттуу келген сөздөрү,

Тартардай арык өздөрү.

Бөлкө нан сунсаң албаган,

Бөтөлкөдө көздөрү.

Жаланат арак дегенде,

Жалабад жактын «жандары»,

Жалабад жактын «бектери».

Ичпеген аймак Ош десем,

Ичкичтер катта Ошто экен.

Бөдөнөсүн сайратып,

«Бөдөнө» сүтүн чайлашып.

Радиосун Сайратып,

«Раис чайдан» чайлашып.

Эки-экиден жупташып,

Эшегине учкашып.

Жүзүмзарга барышып,

Жүз граммдан алышып.

Пактазарга барышып,

«Пахмель» жасап алышып.

«Пиан базарга» барышат,

«Пьянный» болуп калышат.

Бишкекте мына накта ичишет,

Бири ток, бири ачка ичишет.

Бийликтегилер бир бөлөк,

Оппозициясы башка ичет.

Ак сөөк каада күтүшүп,

Аккүп болуп шишишип.

Ак үй деген ордонун,

Аппараты бүт ичип.

Күлүп кирип ак үйгө,

Чыгат имиш сүзүшүп.

Парламенттин байлары,

Байкасаң дайым жайдары.

Кызуудай эле көрүнөт,

Кыйкырып тура калганы.

Баарынын башы чогулуп,

Баш мыйзам жаза албады.

Өзүң бер бааны, окурман,

Сөзүмдүн барбы жалганы?

Орустун ичип арагын,

Оозуңан түшкөн саламың.

Чет элден арак көп келди,

Чектеп ич эми, карагым!

Реформаңды “искейлер” 

(Пародия)
“Алаңгазар мискейлер,                                                       Атаңдын оозун искейлер”.
Шайлообек Дуйшеев
Өкүмөттү улам алмашчу,

Өнөкөт оору жармашты.

Ишим деп билет ошолор,

“Реформа” – деп сайрашты.

Кетчүлөр кетет шыпырып,

Келгендер жешет жутунуп.

Күткөнү элдин жасалбай,

Бүткөн иш калат бузулуп.

Айтылат кыял, ой гана,

Аш менен өтөт той гана.

Көрбөдүк жаңы формасын,

Түшкөн жок бир иш нормага.

Жегендер жеди, тойбойбу,

Жер, элди бирөө ойлойбу?

Реформаңды “искейлер”,

Иш кылсаңар болбойбу?!

Быйылкы жаз революция жыттанат

(Пародия)

Мурда жаздар өрүк гүлү жыттанчу,

Азыр жаздар революция жыттанат.

Жедигер Саалаев
“Мурда жаздар өрүк гүлү жыттанчу,

Азыр жаздар революция жыттанат” –

деп коркутуп, элди алдоонун ордуна,

Заман күндү баалаш керек түз карап.

Кыргыз элин адаштырган жолунан,

Кыйдылардын бири сенсиң, кысталак.

Өрүктөрүн кышта жаккан балталап,

Өлбөй жазга жеткендер бар жан сабап.

Ырылдайсың көчүк такап ак үйгө,

Ыр жазасың чемирчегиң кайкалап.

Кыйнай берсе элин, журтун бул бийлик,

Кыргыз деген дале салат талкалап.

Санаа тартпайт сага окшогон көп пенде,

Сабак алып карап койбойт өткөнгө.

Кырга барып такалганда тагдыры,

Кырылды элек өрүк гүлүн төккөндө.

Элдин, журттун арыз муңун угушсун,

Эскертип кой сени “баккан” шефтерге.

Кыргызым тапкын жолуңду

Киргизбей жатты ичине,

Кийлигиштирбей ишине.

Өнүгүп өстү түркмөндөр,

Өлкөсү биздей кичине.

Согушуп бийлик талашкан,

Соолугуп кайра жарашкан.

Жөөлөгөн бизди тажиктер,

Жолуна түштү адашкан.

Орустун алган көмөгүн,

Орус – деп билген өнөгүн.

Казактар бизге тыңсынат,

Катуурак айтат өлөңүн.

Батыштын албай акылын,

Орустун чектеп басымын.

Салт жолун бекем кармаган,

Сарттар да өстү акырын.

Батышты туурап башкарып,

Орусту карап жазганып.

Кыргыздар күнгө туш келди,

Кытайга калчу тапталып.

Токтотуп бардык оюнду,

Топтогун акыл, оюңду.

Кыргызча куруп КУРУЛТАЙ,

Кыргызым тапкын жолуңду!

Абдынын кызыл желеги

Абды Сүйөркуловдун 100 жылдык мааракесин мамлекеттик деңгээлде өткөрүүнү Кыргыз өкмөтү көтөрдү эле, коомчулук колдоого алды. Буйруса чоң майрамдык салтанаттарга айланганы турат. Бүт өмүрүн Кыргыз мамлекетин чыңдоого жумшаган көсөм, кеменгер адамдын өрнөктүү өмүр жолу кыргыз элинин улам өсүп жетиле берүүчү муундарына сабак болсун деген тилек буйруса ишке ашат. Эл дароо эле колдоого алды. Уюштуруу топ кеңири планда иш баштап, даярдык күндөн күнгө күч алууда. Кетмен-Төбөлүктөр мынчалык биригип, шымаланып киришкен иш илгери Токтогул атабыздын 100 жылдык тоюнда бир болгон дешет аксакалдар. Абды атанын мааракеси да бүткүл элдик майрам, шаңга бөлөнөт деп турам.

Арналган иш Абды атанын арбагына,

Айлансын биримдиктин байрагына!

Ырыска шерик болуп чогулалы,

Ынтымактан кыргызым калбагыла.

Ала-Тоолук элдин бүт башын кошкон.

Айлансын шаңдуу, даңктуу майрамына.

Санат болсун карылар айта жүрчү,

Сабак болсун унутулгус балдарыңа.

Деген тилекти жөнөкөй сөз менен айтыш кыйын. Жетине албай сүйүнүп турам. Ал эми 2002-жылдарда Абды атанын 90 жылдыгына камынып, этегинде эптеп өттү деген аты болгон. Ошол убакта бийлик негедир «билмексенге»  салып коюшкан. Кетмен-Төбөнүн эли бийликке нааразы эле болуп жүрүштү. Анткени Абды Сүйөркуловдон кийинки чыккан жетекчилерге эстеликтер орнотулуп, айкелдер ачылып жатты да. Ал адамдардын эмгегин сыйлаганга ким каршы болсун, болгону Абды атаны «атайын» унутуп жаткандай көрүндү. Исхак Разаков экөө куштун эки канатындай болуп, республиканы кандай бийиктикке көтөрүштү эле. Башкасын айтпаганда да азыркы мектептердин дээрлик тең жарымы ошолордун тушунда курулуптур. Жыйырма жылдай бирге иштешкен эки сталиндик кадрдын ортосунда кандай мамиле болгонун бир кудай билбесе билгендерден көзү тирүү адам калды бекен? Ушунчалык узак убакыт бою пикир келишпес эки адам жогорку бийликте иштей алмак эмес. Бийлик ордосунда кандай заман болбосун «түлкүлөр» болбой койбойт эмеспи. Балким ошолордун айынан экөө тең удаа, удаа кызматтан кетишкендир. Көзү өткөндөн кийин экөөнүн мамилесин териштирген адамгерчиликке деле жатпаган иш. Москванын күнү түнү, көз алдында турган адамдар эч кандай кыянат иштерге барышкан эмес. Алар компартиянын солдаты болгону менен Кыргыз элинин жол башчы, кол башчылары болушкан. Абды Сүйөркуловду бирөөгө теңеп, бирөөгө салыштырып болбойт. Ал бир кайталангыс кеменгер, көсөм, кыргыздын бактысына жаралган инсан болгон.

Ошол 2000-жылдары жогорку жактан айбыгыштыбы Кетмен-Төбөнүн мыкты балдары быйылкыдай жапа тырмак киришкен эмес. Мен ошондо Абды Сүйөркуловдун жээни катарында ызаланып журдүм (Сүйөркул менен апам Атыбү бир тууган). Өзү төрөлүп өскөн тамдын орду эле калган, анын үстүнө айылдан алыс жерде. Үй музейине да жер бериш маселесин айыл өкмөтү чоюп турду. Ошол айылда жүрүп таякеме арнап «Абдынын кызыл желеги» деген чубалжыган ыр жазгам. Ал айылда Турусбек деген классташымдын үйүнөн табылды. Ошону ошол бойдон оңдоп, түзөбөстөн гезитке сунуштадым. Мен саргайып калган кадимки окуучулар пайдаланчу дептерди көрсөттүм. Гезиттегилер «бийликке эмне тийишесиң?» деп эле ачык суроо койду. Басканга көңүлдөрү жоктой экени көрүнүп турду. Согуш талаасы баатырлардыкы болсо, ооруктун иши акылмандыкы тура. Карбаластабаган кандай сабырдуулук керек эле? Техника алсыз. Географиялык жактан Кыргызстан экиге бөлүнүп турган. Эмне талап кылынса өл, тирил, тап, жөнөт. Ал мезгилди элестетүүнүн өзү коркунучтуу. Бирок ошого чыдаган адамды көрдүк го. Жөнөкөй эле кыргыздын бири болчу. Ала-Тоо мекени карегине, ак калпак эли жүрөгүнө сыйып турганын билбей кийин бир чал катары көрүп калдык. Адам пендеси экен акка моюн сунду. Ал кишиге алтындан күмбөз тургузганыбыздын кереги жок, ай-күнгө, пайгамбар-забааларга теңеп мактообузга муктаж эмес. Анын адам катары басып өткөн өрнөктүү өмүр жолун даңазалоо бизге, тирүүлөргө керек. Кыргыздын ар бир баласы Абды атасындай жөнөкөй, Абды атасындай мээнеткеч, билимге, илимге умтулсун дейли. Бийликтин жогорку сересиндегилер Абды Сүйөркуловго окшоп кара кылды как жарган калыс, адилет, топуктуу болсун. Элдин-журттун бүгүнкүсүн, эртеңкисин ойлосун. Улутту улут катарында сактап, өнүгүү жолуна салсын деген тилек Кыргызстандын эли үчүн Абды Сүйөркулов ынтымак, биримдик, достук жана өз ара түшүнө билүүнүн үлгүсү болсун дегим келет.

Айрыкча Абды Сүйөркуловду төрөлгөн, торолгон кичи мекени Кетмен-Төбө өрөөнүнүн жаш-карысы коштогон демилге жалпы кыргыз элине жагат деген ойдомун. Борбор шаардагы Абды атанын көп жылдары жашап, өмүрүн өткөргөн үйүн музей кылып, Бишкектин эли, Бишкектин коноктору келип тура турган, эшигин кең ачкан жайга айлантсак деп турушат. Анан дагы ал киши өмүрүн тобокелге салып Төө-Ашуу тоннелин тештирүүгө жана жолдун нугу бүгүнкү маршрутта салынып калышына жоопкерчиликти мойнуна алган, аткарган. Азыр биз анын үзүрүн көрүп жатабыз. Абды Сүйөркуловдун атын түбөлүккө калтыруу максатында Бишкек-Ош жолуна анын ысымын берүүнү жалпы журтту колдоого чакырат. Тиешелүү кагаздар даярдалып бүтүп калды. Мен дагы бул демилгеге кубанам, колдойм. Сөз башында айтылып кеткен ырларымды сунуштайм. Ырас, Абды Сүйөркулов менин таякем. Анын аброюна шек келип жатса, тууганча күйсөм эмне экен? Убагында ал киши тууганчыл болсо, мен азыркы күндө так талаш майданында жүрмөкмүн. Бала кезимде үйүнө апамды ээрчип көп баргам. Эс тарткандан кийин чанда эле кайрылып калбасам эшигин аттачу эмесмин. Таяке деген аты эле сыймык болчу. Окубай-чокубай эле айылда эптеп күн көргөн пенденин бири болуп келатам. Жаш кезде жардам берген жок, колдогон жок деп таякеме таарынып эле жүрчүмүн. Анда бала экемин да.

Кийин дүйнөнү өз акылым менен таанып, өз көзүм менен көрө баштаган сайын Абды таякем улам бийиктеп отуруп, карааны калдайган тоого айланды. Сталиндин тушунда, «кан күйгөн согуш маалында» бир эле чала аткарылып калган план же тапшырма үчүн ийинден баш учуп турган учурда… оруктагы кемпир-чал, жетим жесирлер менен фронт үчүн керектүүнүн баарын даярдап, жөнөтүүнү уюштуруп турган адамдын жээни болуш сыймык эмей эмне!

***

Ала-Тоо башы ак булут,

Ала-Тоо башы ак мөңгү.

Мөлтүрөп кетсе суу болуп,

Мөңгүсүн бирөө эстейби?

Ак калпак кыргыз унутпайт,

Асыл иш жасап кеткенди.

Улуу-Тоо башы ак булут,

Улуу-Тоо башы ак мөңгү.

Бууланып сиңсе асманга,

Булутту бирөө эстейби?

Урпактар кылат улама,

Улуу жол басып өткөндү.

Өмүргө адам бир келет,

Өнөрү менен иргелет.

Чеберден өлбөс иш калат, 

Чечендер сөзгө түр берет.

Көч баштап көк туу көтөргөн,

Көсөмдүн иши бир бөлөк.

Ачылат жаңы барагы,

Ар күндүн башка талабы.

Аккан суу болуп бир өтөт,

Адамы менен заманы. 

Тагдырын журттун калчаган,

Тарыхта калат саналуу.

Тарыхтын бүтпөс талашы,

Талдасын адам баласы…

Кырылган сайын көбөйгөн,

Кыргызыңды эле карачы.

Улутту сактап келаткан,

Руху менен Манасы!

Ичинде кыргын талаштын,

Мизинде каруу жарактын.

Кокосун сууруп карматкан,

Кол салып келген тараптын.

Уучунда журттун ар убак,

Урпагы келет Манастын!

Эки миң жылдын санагы,

Эскирген тарых барагы.

Теңирим өзү билбесе,

Тереңин адам табабы?

Билерман болбой калп эле,

Билгенден сөздү салалы.

Алты ата аттап өтө элек,

Айылынан жыты кете элек.

Жети ата аттап өтө элек,

Жеринен куту кете элек.

Эл билгендерди унутсак,

Жер бизди кантип көтөрөт?!

Мансап деп бүгүн өлгөндөр,

Майдалап элди бөлгөндөр.

Массондук кирип уюмга,

Манасты жаман көргөндөр.

Тарыхын танып Союздун,

Жаңыдан өзүн көргөндөр.

Түштүк деп бөлө түрткөндөр,

Түндүккө көөнү сүрткөндөр.

Кордотор сөздү үйрөтүп,

Колтукка сууну бүрккөндөр.

Самашып Батыш, АКШыны,

Салтынан элдин үрккөндөр.

Ынтымак бузуп жаткандар,

Ырыска балта чапкандар.

Ыркырашаар өз ара,

Ыңгайлуу жолду тапкандар.

Разаковду көтөрүп,

Сүйөркуловду ылдый баскандар.

Бирөөнө койсо эстелик,

Бирөөнүн аты тепселип.

Элди эптеп сөзгө жайгарып,

Эртеси кетет өзгөрүп.

Чыркырап токтогулдуктар,

Чындыкка бирок жетпедик.

Сөз айтаар бардыр укугум, 

Сөздүн мен баштайм кызыгын.

Таякем ошол Сүйөркулов,

Тартынбай турган учурум.

Бектериң кулак төшөгүн,

Бетиңде болсо кызылың.

Туурасын сөздүн сүйлөймүн,

Тууганча неге күйбөймүн.

Жакабыз бөлөк, жан бөлөк,

Жардамы тийбей күн көрдүм.

Сырттандын жээни болом деп,

Сыймыктай сезип жүргөнмүн. 

Ызамды кайда батырам,

Ыйымды неге жашырам?
Сүйрөшөөр балким КГБ,

Сүйлөбөйм элдин атынан.

Кеп үчүн кетсем атылып,

Кечтим мен ушул башыман.

Көтөрдү дедим Исхакты,

Көтөрбөй турган Исхакпы?

Көк Туусу ошол кыргыздын,

Көтөрүп жалпы биз басчу.

Акаев мырза мылжыйып,

Абдыны неге ныктатты?

Алынча жасап ырымын,

Айылы эстейт өскөн кулунун.

Кыйдылар алакчылашты,

Кыргыздын мыкты бир уулун.

Эстелик коёр күн келер…

Эскерме кошок бул ырым.

Кыргыздын кармап желегин,

Кылымдын көргөн тереңин.

Заманда жашап бир бөлөк,

Замандын көргөн келерин.

Ак калпак кыргыз унутпайт,

Абдысын «Кетмен-Төбөнүн».

Мүдөөсүн элдин так билген,

Мүнөзүн бузбай так жүргөн.

Өкмөттү он жыл башкарып,

Өкүмдар болуп так минген.

Танабын тартып доордун,

Тарыхка атын нак чийген.

Ойнобой күлгүн жаштыгын,

Ойлогон элдин тагдырын.

Бакыт бир келсе кыргызга,

Бактысы болгон Абдынын.

Арманы болсо журтунун,

Арманы ошол жакшынын.

Тиктесе теше тиктеген,

Тиштесе жара тиштеген.

Ызырынган өкүмдар,

Сталин менен иштеген.

Сыймыгы болгон кыргыздын,

Сыймыктанабыз Сиз менен!

Актангандарды аттырган,

Жалтанса камап, жаптырган.

Өтөлүнө иштин чыкпаса,

Өзүнө көрүн каздырган.

Мойсогон далай мыктыны,

Молотов баалап, жактырган.

Абдыны аңдып түз жүргөн,

Ар дайым «козгоор иш» жүргөн.

Тилинен тапса илинчээк,

Тирүүлөй кепин тиктирген.

Берия кылтак сала албай,

Белен ок далай үшкүргөн.

Ишинен чала калбаган,

Издеген данды майдадан.

Өндүрүш менен чарбанын,

Өнүгөөр жолун тандаган.

Комузду черткен колунан,

Косыгин кыса кармаган.

Доордун тилин билген да,

Дооруна сүңгүп кирген да.

Келаткан күндү боолгоп,

Келечек жолун чийген да,

Жалтанган эмес турбайбы,

Жан алгыч турган үйдөн да.

Айыкпай согуш жарасы,

Адам аз ишке жарачу…

Кансырап жетип жеңишке,

Кайрылган өлкө канаты.

Тоо тешип жолду салам деп,

Тоолуктун айткан Манасы.

Томуктай башын ойлонбой,

Тобокел ишин карачы?

Түшүнгөн жанга кеп дайын,

Түркөй да билет чет жагын.

Кыргыз эл курган жол эле,

Кыйноого салып өз жанын.

Түлкүлөр акча жеп жатат,

Түрктөрдүн сыйпап «бет майын».

Бири эмес эле жетинин,

Бири анык болчу экинин.

Аткарбай турган ким эле,

Абдынын чийген чечимин.

Мыктылар далай төш каккан,

Мышыкча кыскан көчүгүн.

Санжыра сан сөз чубаган,

Салт санаа кебин улаган.

Сырдашып келген кишиге,

Сыр-Дайра болчу бул адам.

Айтматтын уулу Чынгыз да,

Атадай кеңеш сураган.

Тагдырын чечкен жер элдин,

Тамырын тарткан тереңдин.

Керемет мындай адамды,

Кеменгер дебей не деймин?

Кыргызга дагы бир Абды,

Кыйын го чиркин келер күн.

Ойготуп ойдон тумандай,

Оргуштап сезим кыяндай.

Абдынын ысмы ыйык бир,

Ак калпак элге тумардай.

Эстелик зарыл эместей,

Эчен жыл турчу куланбай.

Жасаса Абды эл ишин,

Эл татып жатат жемишин.

Өмүрүн кыштай коюптур,

Өлкөнүн түптөөр негизин.

Сөз кошуп койгон чоң сыймык,

Сөөдүрбай акын мен үчүн.

Алтындан курбай эстелик,

Айткан оң эли эскерип.

Көсөмдүн ишин жаштарга,

Көрсөтсө калар сестенип.

Эстүүлөр алса өрнөгүн,

Эркелер калат чектелип.

Көзү өтсө көмөт денесин,

Көңүлгө сактайт элесин.

Улуттун уулун сыйлашып,

Урматка ысмын бөлөсүн.

Көсөм деп кыргыз айтпаган,

Көрүнгөндүн эле төбөсүн.

Дүйнөдө түркүн иш жүрөөр,

Дүмөктү салаар күчтүүлөр.

Алаамат кылып жатпайбы,

Адамдын канын иччүлөр.

Көйгөйдөн журттун сактаса,

Көсөм деп билет биздин эл.

Акылга сыйбас мезгилдин,                
Аңтарып сырын чечсин ким?

Көөнөртүп далай кылымды,

Көчмөн эл болуп көп жүрдүң.

Көчүңдү баштап бу күнгө,

Көсөмдөр келди деп билгин.

Туугандын басып талашын,

Душмандын кайрып канатын.

Чептен бек тоону байырлап,

Чегиңдин бөлүп арасын.

Селине кетпес мезгилдин,

Эл кылган тура Манасың.

Жолунан элдин адашкан,

Жоосуна малын талаткан.

Бөрүгө өзү жем болгон,

Бөлүнүп болсо бараткан.

Биригип коргоор өлкөнү,

Биримдик калган Манастан!

Манастан кийин Манастан…

Майдалар мансап талашкан.

Башкармак түгүл өз калкын,

Башка элдин көзүн караткан.

Саналып кыргыз калганда,

Сактады окшойт жараткан.

Чындыкты чымга басабыз,

Чынгызханды өз деп жатабыз.

Союздун сонун иштерин,

Соо айтпай элден катабыз.

Чачылып кетмек кыргыздар,

Болбосо Ленин атабыз.

Тарыхта кара так бар деп,

«Тараза» болгон баштар көп.

Сталин зөөкүр дегендей,

Ылайды, көөнү жапкан көп.

Айткандан уялбаган бар,

«Атамды лично аткан» деп.

Убакыт иргейт тактыгын,

Унутулбайт иши жакшынын.

Тоону эч ким сүрүп коё албайт,

Токтоткон фашист баскынын.

Иштерин болот даңктасак,

Сталин, Исхак, Абдынын.

Ат соко менен баштаган…

Айга кол жеткен чакта анан…

Ырыскы тепкен шумдарга,

Сталин Ленин жакпаган.

Талкалап СССРди да,

Талоонго салып таштаган.

Ээлентсе далай улутту,

Эгемен болуп чыгышты.

Тантырап жатат бузушуп,

Тарыхты, мурас, ыйыкты.

Бийликте жүргөн эргулдар,

Биле элек түпкү былыкты.

Басынтпай башка элдерден,

Москва тепе-тең көргөн.

Грузин менен хохолдон,

Кыргызым эле эмнең кем?

«Солнечная Киргизияга»,

Союз күч, Союз дем берген.

Өлгөндө тапкан катасын,

Өзүнүн сөккөн атасын.

Башкага барып «телинген»,

Баладай болуп жатасың.

Күчтүү элек Союз барында,

Күмөн го бөлөк жашашың.

Союздун жакшы жактарын,

Сокурлар элден катканын.

Эчен бир мыкты эскерди,

Мен деле далай жазгамын.

Көп өлкө менен «ДОС» болдук,

Көрөбүз бирөө бакканын.

Улут көп эле бириккен,

Уусун да, суусун бир ичкен.

Ууздай жакшы тилекти,

Уят иш болду ириткен.

Жыгылды Союз душманга,

Жылаандай сойлоп киришкен.

Кол берсе берип оруска,

Кошулуп жашап Союзга.

Жаманын таштап жакшысын,

Жасашкан ата конушка.

Эр азаматтардын аттарын,

Эмкилер сыйлап коюшса.

Эл журтуң эсен, бактылуу,

Эстүүгө тарых-тагдыры.

Эс акыл керек мындайда,

Эсептин эмес тактыгы.

Иш кошкон өмүр тагдырын,

Сталин, Исхак, Абдыны.

Ким экен анда шайлаган,

Ким экен анда сайраган?!

Кыргыздын элин башкараар,

Кыйындар болгон жайнаган.

Исхакты жана Абдыны,

Сталин өзү тандаган.

Сталин беле адашчу,

Ыстакеңден ким сөз талашчу.

Темирдей чыдап тартипке,

Теңирдей тура санашчу.

Аттырып турса чымчыктай,

Аткарбаганды талапты.

Ыстакеңдин тушунда,

Ылайык ошол учурга.

Азамат эрлер иштептир,

Атылар октун учунда.

Абды атаң менен Исхактын,

Атагы, даңкы ушунда.

Жанында кошо жүрбөсөк,

Жарабас болжоп сүйлөсөк.

Так билсе билет бир кудай,

Тарыхты кандай үйрөтөт?

Көзүбүз көргөн күндөрүн,

Көркөмдөп жазсак тил жетет.

Сүрдөп да далай жүргөмүн,

Сүйлөшкөн болгон күндөрүм.

Жадырып турса маанайы,

Жакшы айтчу көрүп билгенин.

Сталин өзү чакыртып,

Үч жолу айткан киргенин.


Бала элем, башым жаш эле,

Балким, башымдын мээси аз эле.

Болжолдоп деле айталбайм,

Болгонун кандай маселе?

Сталинден башкасын,

Унутуптурмун го бат эле.

Белектей калган артына,

Белгилүү кыргыз калкына.

Бишкек-Ош жолун курганда,

Берия көнгөн шартына.

Байсалдуу жолдун тарыхы,

Балдарга берсин айтыла.

Абды атаң чийген ушул жол,

Ал убак үчүн узун жол.

Компартия жетектеп,

Комсомол чапкан «кызыл» жол.

Кылымдап жаткан бөлүнүп,

Кыргыздын кошкон учун жол.

Каттагандарга алыс жол,

Кадамың сайын тарых жол.

Кайсаган далай өмүрдү,

Кагазга баткан карыш жол.

Таалайлаш кылып жаштарын,

Маанайын ачкан жарык жол.

Жетимдин бели каткан жол,

Жесирлер түгөй тапкан жол.

Балдакчан келип согуштан,

Баатырлар кетмен чапкан жол.

Түндүк Түштүк кошулуп…

Түбөлүк айтаар дастан жол.

Алакан жооруп казкан жол,

Ашуудан ашуу ашкан жол.

Биринде жогун бири алып,

Бир бирин кыргыз баккан жол.

Ала-Белде ойлонуп,

Абды атабыз баскан жол!

2-бөлүм
Абды атабыздын өмүр максаты болгон кан жол өлкөнүн эки аймагын бириктирип күрөө тамырдай иштеп жатат. «Түрктөргө бет май сыйпашышты» деп атпаймынбы? Ал канча туура, туура эмес адистер айтышаар. «Бет майдын» деле убайын көрүп жатабыз. Бирок аттигиниң деп өкүнткөн жерлери бар. Жолду жасап-түсөөгө көп өлкөдөн эл келди. Акчаны аябай арбын ала турган жумуштарга «коноктор» иштеди. Кара жумушун кыргыз кылды. Башкасын кайдан билейин. Тонель, Суусамыр, Чычкан капчыгайынан Нарын дарыядагы көпүрөгө чейин түрк туугандар оңдошту. Ошондо токтогулдуктар да иштеди. Түрктөрдүн инженер техникалык кызматтагылары биздин карапайым кыргызга жасаган мамилесин уккан кишинин каны кайначу. Анан да аларды тыйган киши жок. Айыл-айылга ээн эркин аралашып, мусулман баласы деп сыйлашып. Аларың эмне кылды? Кыздарыбызды алды. Өзүбүздөн чыккан молдокелер акчасын алып туруп нике кыйып беришти. Эрди-катын болуп жашап туудуруп, туудуруп туруп, «талак» дешти да басып кетишти. Кана ким бир түрк, корей же ирандык аял катары өз өлкөсүнө алпештеп алып кеткен бир кыздын атын атап берчү кыргыз табылабы? Жок. Кантели болоор иш болду. Ошондо мен ырды ыйлап туруп жазганмын. Кимиң намыстандың экен кыргызым? Намыстансаң бүгүн кыздарыңды Россия, Казакстан андан ары да акча таап кел деп жөнөтпөйт элең го? Айтылып деле жазылып деле жатат, намысыбыз качан ойгонот? Мына бул ырды окуп көргүлө.

Жол узун. Ой узун
Жол узун дечи, жол узун,

Жолдон да баскан ой узун.

Жолубуз басар бир болсо,

Жолдошум кошоор добушун.

Жол керек дечи, жол керек,

Жол менен куушуп ой келет.

Эмне эле мынча басындык,

Эл журтум кандай ой бөлөт?

Түрк достор келип жол салды,

Түз эле кызга кол салды.

Түспөлүн буруп кыргыздар,

Түк чыгат деген ой салды.

Ирандык келип жол салды,

Ириде эле кызга кол салды.

Иреңин буруп кыргыздар,

Иргелет деген ой салды.

Колунан келип кодоңдоп, 

Корейлер жүрөт жол оңдоп.

Колукту болуп кызыбыз,

Койнунда жатат чоёңдоп.

Заман бул, кызың тигине,

Заараң бир келет тим эле.

Арманың сынган намысың,

Арзыбайт түрктүн түгүнө.

Алар да пенде жектебейм,

Алысмын ойдон кет деген.

Адам жок болду, ээ чиркин ай,

Аңгилик жолду чектеген.

Бойдогу билген жамандын,

Болгонун көрдүк замандын.

Эркегиң барбы, кыргыз? – деп, 

Эңгиреп жерди караймын.

Кой, айың - бүгүн кеч эми,

Кор болду ээ кыргыз Мекени.

«Кылымдык» жолдо кызарып,

Кызыңдын жатат төшөгү.

Жардынын билген коногу,

Жасаган иштей болобу?

Эмки айтаар сөздү намыскөй,

Эл менен журтка коёлу!

Ушул ыр А.Сүйөркуловдун жаркын элесине көлөкө түшүрөт деп да чыгышаар. Анда да, ыйык жолду, ыйык ысымды булгап… олчойгон акча тапкандар биринчи чыгат. Түрктөрдөн калган жетимдерди баягы эле шордуу элеттеги кемпир чал унга араң жеткен пенсиясы менен багып чоңойтуп жатышат. Букалар кетти. Торпок өзүбүздүкү. Айылга, элге батпай калган бейбактардын тагдыры эмне болду? Жаман айтпай - жакшы жок дейт, салтанатта бирине бири сөз бербей, сүйлөгөндөрдү көрөсүңөр. Ошо киши кечээ ким эле, ким менен эле? деген суроону өзүңө коёр бекенсиң, жердешим? Үйүң үчкө, айылың алтыга бөлүндү. Аймак (район) аты эле калды. Ар бир айыл өкмөтү эми ак үйдөн «кожо» күтөт. Мурда райондук кеңеш, аким деген бар эле. Эми жок. Беш партия беш бөлүп бийлеп айылдан ынтымак эми анык өлөт. Анан бирден, бирден өлүп тынабыз. Башка элди айта албайм.
Кетмен-Төбө эли эми биз биригишибиз керек. Бириккенде да бир колдун беш салаасындай биригишибиз керек. Жогорку бийликке салыгын гана төлөп берип ички тартип түзүлүштү райондук деңгээлде өзүбүз чогуу чечип алышыбыз керек. Аксакалдар элди ынтымакка чакырып берсек, Кетмен-Төбө элин кейитпей багып ала турган жаштар жетилди. Өз алдынчалыкты өзүбүздүн колубузга берип жаткан соң өз тагдырыбызды өзүбүз чечишибиз керек. Арабдардын молдосу менен Американын демократтары бизге эч качан күйбөйт. Күйгүзөт, жок кылат. Бүт кыргыз бизди туурап, бизди ээрчигендей ынтымакты түзүшүбүз керек. Биздин аймактык өзгөчөлүгүбүз ушуну талап кылат. Борбордон сайраган саясатчылардын оозун карап жүрүп бүттүк го. Саясатчылар эми келип бизден нан сурап жегендей кылыш керек. Ошондо көрөбүз партиясын, демократиясын, исламчылын, бахависттерин.

Кайра жаралуу мезгилин ар өлкө башынан өткөргөн. Ушундай курак биздин кыргыздарга келди окшоп калды. өз жолубузду таба албай ар кимди туурап жинди боло баштадык. «Ааламдашуу процесси» деген жөөттөрдүн ураанын радио, теле, гезит, ж. б. кабар таратуучулар кадам сайын какшанып айтып жатышат. Экономикалык кызыкчылыкка карап бийликтегилер унчукпайт. Кыргыз кыргыз болбой баратканы менен эч кимдин иши жок. Кыргыз Рухтагы намысын, арын үрп-адатын, салт-санаасын жоготуп баратканын көрүп туруп эмнеге уялбайсыңар? «Ааламдашуу» деген бул аралашып ботко болуп калыш эмес да. Бул жөөттөрдүн куралы. Ата-тегиңди унуткан соң, сага Ата-Мекен – мекен эмес, сөз эле болуп калат. Кардын гана ойлогон малдан айырмаң болбой жөөттөрдүн айтканын кылып, бергенин жеп жүрө бересиң. Биз эми революцияны айылдан башташыбыз керек. Али да айылда жан дүйнөсү кыргыз бойдон калгандар көп. Мына ошолорго таянып салт-санаа, үрп-адат, нарк-насил, адеп-ахлак сыяктуу Улуу мурас аркылуу революция жасаш керек. Мына ушуну саясатты диндердин таасиринен жогору коё алган күндө гана Улут сакталып калат. Кыргыз болуп төрөлүп, орусча жашап, араб болуп өлүп жүрөбүз го, уялсак боло. Эми илгерки Американын түпкү өнүп-өскөн элин кырып бүтүрүп, жерин ээлеп алып, өздөрүн кызыл китепке жазып койгон бүткүл дүйнөнүн шылуундарын айткандарын кылып айдаган жагына басалыбы? Бүтүндөй бир Материктин элинин түбүнө жеткендерден эмне жакшылык күтсө болот. Өз тагдырыбыз өзүбүздүн колубузда, күчүбүз биримдикте.


Эл таштайт ойго көрөңгү,

Эл таптайт көсөм чеберди.

Байлыгы турган бапырап,

Бактылуу кылат жер элди.

Ардактайм, даңктайм ар качан, 

Абды өскөн Кетмен-Төбөмдү.

Тоолорун тоолор жөлөгөн,

Токчулук жыттуу кең өрөөн.

Аймагында өскөн балдарга, 

Ата-эне менен тең өрөөн.

Кешиги ырыс дөөлөттүн, 

Бешиксиң элин бөлөгөн.

Ала-Бел ашып Көк-Белди, 

Аралап эл-журт көп көрдү.

Кан жолдон сызып өткөндөр,

Карашат көзү жеткенди. 

Көңүлү зирек жигиттер, 

Көрүшөт барып ГЭСтерди.

Танапташ Чаткал, Таласка,

Так билген чегиң каякта?

Асмандан көрөт элек го,

Адамга канат жаратса.

Бүркөлгөн күндө тоолордон,

Бүркүттөр керек адашса.

Чалкактар Чаткал тараптан, 

Чаар уй белге жанашкан.

Ак-Байтал чөбүн жеп кетет,

Адашкан малдар Таластан.

Тирелген тоодой элин да, 

Тилектеш кылган жараткан.

Кара-Күңгөй, Беш-Таштан, 

Кадимки Током көп баскан.

Талашып үйгө чакырып,

Таластын эли сөз баккан.

Өр тартса акын сапары, 

Өтмөктү көздөй атказган.

Кар жибип ташы куланаар, 

Кайберен баскан кыялар.

Оболоп турган чокусу,

Ортодо Шумкар-Уя бар.

Балапан түлөк кезинде,

Барчындар учуп сыналаар.

Тонго окшош кийген жакалуу,

Тоолордун кетет катары.

Чаткалдан учкан куш болсо,

Сандыктан бүтөт сапары.

Картага балким так чийет,

Карыштап сөөмдөп жазалы.

Үч-Чаттын башы Ала-Бел,

Үч ай күн көрөр кара жер.

Саратан жайдын күнүндө,

Сапырып бороон кар элээр.

Жон-жондон жылса сур булут,

Жолоочум үйдө кала бер.

Суу жылса сайдан, жел аккан,

Суусамыр жакка эл ашкан.

Жаман-Эчки, Алмалуу,

Ашуу көп, бел көп мен ашкан.

Тер-Жайлак, Кырк-Кыз, Чаар-Таш,

Кең Чүйдүн малы бери ашкан.

Орток-Тоо тушу Сереңги,

Ортосун Нарын жегенби?

Келечек күнгө Кабак да,

ГЭС куруш үчүн беленби?

Тезекти терген эл үчүн,

Теңирим камын жегенби?

Өркөчтөй тоодо көп домпок,

Өтө бийиги болот Көк-Домпок.

Чыңкөйдө чыгып чыга албай,

Чычат деп жүрөт көп торпок.

Чокусунда «телевышка» бар,

Акыл күчтүү экен, көз коркок.

Тогуз-Торо жакта Тегерек,

Толодур аны көрө элек.

Барышат далай альпинист,

Багынтсак башын эле деп.

Чокойчон койчу, малчылар,

Чокусун жүрөт тебелеп.

Ортодо Шамшыкал-Ата кутубуз,

Ошол тең таткан даам тузубуз.

Шамшардай өткүр жигит көп,

Шаңкылдайт келин, кызыбыз.

Көөнөргөн көчмөн кыргызга,

Көрөңгө элбиз ушу биз.

Көргөмүн жерди ГЭС курган,

Көрбөгөн угуп кеп кылган.

Чачылган сууну шамалы,

Чапкандай катуу бетке урган.

Туйлаган Нарын кош жээгин,

Тулкусун уруп жеп турган.

Жолу жок жээктеп баскандай,

Кокту эле Нарын баткандай.

Эки жээгине ээ болуп, 

Эки тоо турган бет маңдай.

Добуш чыкчу эле жел жүрсө, 

Домбура чертип жаткандай.

Ышкырып турган шамал, кар,

Үшкүрткөн өткөн замандар.

Үшкүрбөй этпей кезинде,

Үч-Терек жактан адамдар.

Каттаган Базар-Коргонго,

Такталык ашуу даван бар.

Этеги кыштоо Кара-Суу,

Баш жагы черлүү Кан-Ачуу.

Жойлогон жырткыч көбүнөн, 

Жолобос адам баласы.

Ылаачын учса Ыспыдан,

Көк-Көлдөн талыйт канаты.

Кекилик баскан кум жылат, 

Кум, ташы кошо бир кулап.

Таруудай кумдар тийсе эле,

Таштан үн чыгып шылдырап.

Кыштоо бар бири – Кекилик,

Бирөөнүн аты – Шылдырак.

Тоолордон тоого аттадым, 

Торкендин жазбай Ак-Чабын.

Керезбек менен Жаныштын,

Кекилик, чилин аткамын.

Артактан Кызыл-Жазыга,

Атамдын атын чапкамын.

Жердеген эл го элебейт,

Жер эмес жерим керемет.

Кара-Көл деген берметти,

Кара-көлдүктөр көрө элек.

Кара көз күндө каранган,

Күзгүсү кайдан теңелет?

Куйган суусу жок, акса да,

Курчалып зоока аскага.

Көл жатат, көз сал алыстан,

Көө жапкан өңдүү капкара.

Түс берген сууга туптунук,

Түбүндө жатат таш кара.

Асманда жылса ак булут,

Көлгө көр көздү чаптырып.

Капкара айнек бетине,

Калгансыйт аппак так туруп.

Акылың калса ордуна,

Аларсың анан каткырып.

Абалап учуп куш көргөн,

Аралап жүрүп биз көргөн. 

Адамда арман болбостур, 

Ажайыптарга туш келген.

Таанышат Көкө Теңирди,

Таң тоскон киши Муз-Төрдөн.

Аралап чыккан адамды,

Атыр жел искеп жагымдуу.

Каттаган жолдо жүргүнчү,

Карашат арча, кайыңды.

Кийиктер койго кошулган,

Ким көргөн тоодон айылды.

Ырыска шерик эл, жери,

Ырдаткан мендей пендени.

Береке толгон койнунда,

Бейиш ко деймин жергеми.

Көп тоосун чыктык аралап,

Чөбүнө кезек келди эми.

Жемиши жерге түгүлгөн, 

Жегенден адам эринген.

Кожогат, карагаттары,

Кол тийип тийбей төгүлгөн.

Чил учат чийдин түбүнөн,

Чиеси кызыл эринден.

Дүпүйгөн бактай бадалын,

Түргө не бөлүп санайын.

Карагай, арча, долоно,

Калганын таппай каламын.

Тобулгу, шилби, ыргай деп,

Токтолуп калат жамагым.

Чал болгон кезде арман көп,

Чалдардан сурап калбай деп.

Чөп таанып калса биздин муун,

Чөптөн көп болмок андай кеп.

Далдырап бүгүн турабыз,

Дарылык жагы кандай деп?

Кыргыздар маани беришпейт,

Кытайлар келет чөп издеп.

Айлыңа келсе таң калтат,

Ат кулактарды терип жеп.

Кытайдан алсак үйрөнүп,

Кыкеңдер эми өлүшпөйт.

Кымыздык, ышкын, жөргөмүш,

Кызыктар өскөн жердебиз.

Сарымсак, согон, көбүргөн,

Сан жеткис башка жер – жемиш.

Мандалакты араң тааныган,

Мактансак болот элге биз.

Током дейт айткан чөп түрүн,

Тоолук эл билбейт көптүгүн.

Танышка болбойт чындыкты,

Тааныбай калган кез бүгүн.

Андайды мендей чал эмес,

Алгандар айтсын көп билим.

Табият берсе кубатты,

Талпынат бүркүт сыяктуу.

Жан болуп тоонун дем сүрү,

Каныңда чуркап булак суу.

Ушундай жерди жердеген,

Улуттан чыгат миң Абды.

Жолборстун токой, чери бар,

Бүркүттүн даван бели бар.

Туйлаган кулун кезинде,

Тулпардын өскөн жери бар.

Абдыга берген тарбия,

Акылман, айкөл эли бар.

Жарайт деп турса саяпкер,

Жарышка түшөт талапкер.
Бышканда тагдыр табылат,
Бычакка сапка жарактуу эр.

Чоң Жинди бойдон тим койбой,

Чоңойтуп алган Манасты эл.

Ак шумкар учат тапталган,

Аргымак чуркайт такшалган.

Абды атаңды да эл-журту,

Актилек менен аткарган.

Теминип чыкты алдыга, 

Теңирим колдоп асмандан.

Ачып кең бирөө эшигин,

Аябай бирөө кешигин.

Жетелеп жүрүп эл өзү,

Жетилтип алган жетимин.

Темирдей кайрап берген эл,

Теңирден бүткөн сезимин.

Тең көргөн жаман жакшыны,

Эл менен ар ким бактылуу.

Тамшантаар сөздү таппаган, 

Таланттын менде аздыгы.

Жомогум бүтпөс элим сен,

Жолуна салган Абдыны.

Сүйлөсө сөздүн чебери,

Сыйласа пейли кенени.

Байыртан калган биздин эл,

Байырлап Кетмен-Төбөнү.

Тамшанткан жалпы кыргызды,

Таланттуулардын өнөрү.

Ыйлабайт бала-чакабыз,

Ыр менен оозун ачабыз.

Торгойдун тилин жаңылткан, 

Токтогул биздин атабыз.

Төр бербей ырдайт төкмөлөр,

Төкпөсөк чийип, жазабыз.

Током деп туруп атабыз,

Ток этер жерин жазабыз.

Каманы менен замандын,

Кармашып келе жатабыз.

Ажыдаардын да куйругун,

Атайылап барып басабыз.

Колдойт деп Коргол атабыз,

Коркпостон ачык жазабыз.

Шылуундар шылып жатканда,

Шыргалаң сөздөн чачабыз.

Шылдыңдаар бизди бирөө жок,

Шымы жок бала-чакабыз.

Жоомарттын жолун улаган, 

Жоогазын сөздү сылаган.

Терметип сүйүү бешигин,

Тентидей ырды кынаган.

Толтура акын аттуулар,

Торгойлор учкан уядан.

Чоңко деп айтса чоңкобуз,

Чоңдордон неге коркобуз.

Туз көзүр ажо чочуган,

Тузу ачуу келет шорпобуз.

Кандай күн заман болбосун,

Каткырык күлкү ортобуз.

Суугуна элдин тоңобуз,

Ысыса желпип коёбуз.

Чокойчондорго тийишпей,

Чоң курсактарды согобуз.

Туура сөздү туура айткан,

Тукемди тартсак оңобуз. 

Анткени Тууганбайдай акындын,

Туугандары болобуз.

Тартынам сөздөн неге мен,

Талантттар туулат энеден.

«Чыныгы» деген кыргыздар,

 Чыгышат Кетмен-Төбөдөн.

Жылт этип өчүп жок болот,

«Жылдыздар» таяп жөлөгөн.

Кутмандуу жерден Абды өткөн,

Кут кармап далай жакшы өткөн.

Бектери мансап талашып, 

Бечера мендей жаш төккөн.

Кыргынга түшүп жоо тосуп,

Кылычка далай баш кеткен.

Шарданы менен Союздун,

Жардамы менен орустун.

Байрагын чыкты көтөрүп,

Балдарың ата конуштун.

Эмкилер Абды атанын, 

Эмгегин эстеп коюшсун.

Уксам да ар ким «сокконун»,

Ушагын сөздүн кошпоюн.

Ар түскө салып боёшту,

Абдыны, Бишкек-Ош жолун.

Эл жүрөт билип билбеген, 

Эмне үчүн мен сөз кошпоюн.

Бийик деп өзүн санабай,

Билгенин элден аябай.

Так таза дайым аткарган,

Тапшырган иштен жадабай.

Абды атаң журтун сыйлаган,

Атаны көргүн баладай.

Артында турса эл сүрөп,

Азыркы бийлер менсинет.

Ай күнгө теңеп коюшса,

Аялы кошо желпинет.

Асманга башы жеткендин,

Аягын турат жер тиреп.

Бийликке жетсе эл сүрөп,

Билерман бүгүн менсинет.

Боёсо кошоматчылар,

Бойдогу кошо желпинет.

Булутка башы жеткендин,

Буттарын турат жер тиреп.

Абды атаң чуркап тулпардай,

Аялы «жок» деп сумсайбай.

Жупуну жашап өтүштү, 

Жумушчу менен дыйкандай.

Замандын куубай модасын,

Зайыбы өттү бет май сыйпанбай.

Эп көргөн окшойт жараткан,

Ээрчише баса жарашкан.

Ширинкан деген апаңар,

Ширин сөзгө эмес адашкан.

Кадырлары элге кем беле,

Каныкей менен Манастан.

Акчаны жыйбай үйүлгөн,

Адамды тапса сүйүнгөн.

Замандын залкарлары бүт,

Даамдаш болгон бул үйдүн.

Ахунбаевдин Нелясы,

Келини болуп жүгүнгөн.

Теминип баскан астыга,

Тең теңин тапкан жакшы да.

Кантсе да кошот пейили,

Карыларды да жашты да.

Каракеевдей бир залкар,

Кан куда болгон Абдыга.

Абды атаң түрүү пенде экен,

Пенделик кылса эмне экен? 

Теңинен бирөөн кемитип,

Теңир да кылбайт теңме тең.

Кыялын айтсак бир киши,

Кылган иш калды элге тең.

Абдыга эли ишенсе,

Абды атаң элге ишенген.

Ичинде элдин жок бекен,

Ичине сасып ит өлгөн.

Өрнөктүү далай «мырзалар»,

Өлгөндөн кийин түзөлгөн.

Тилине кирип бирөөнүн,

Тилдеген чыгаар бирөөнү.

Сүрткөндүр колун буйрукка,

Сүрсүтө күтпөй жүйөөнү.

Сүткө жууп чайып койсоң да,

Сүйөркулов болгон «күнөөлүү».

Иштешип бирге жүргөндөр,

Ич койнуна киргендер.

«Иш кылган эле мындай» деп,

Итке окшоп бүгүн үргөндөр.

Андайды жакын жолотпойт, 

Абдыны көрүп билгендер.

Болгондур кеп-сөз ич ара,

Болбоппуз күбө биз ага.

Күн болгон Абды «унутулган»,

Күйгөн мен болуп чычала.

Акылсыз жээни мен эмес,

Аймактагы эл баткан ызага.

Таптакыр дебейм сүттөн ак,

Тартыптыр таякем «ыштарап».

Күн көрүп кандай өттү экен,

«Күнөөнү» жапкан кысталак.

Аямак беле Москва,

Аттырып деле тыштамак.

Барганда Кетмен-Төбөгө,

Пайгамбарга Абды тең эле.

Башкача айта албайсың,

«Басып» калчу эл жөн эле.

Балдарын келчү жетелеп,

Батасын берсе деп эле.

Кезекте турчу эл чакырып,

Кетчү эле кайра шашылып.

Бооругун сойсо бирөөсү,

Бозосун бирөө сапырып.

«Ширин» суу жутуп да койчу,

Ширинканынан жашырып.

Бактыбызга бир келди эле,

Пайгамбар эмес, пенде эле.

Атаны өлсө тайлак бар,

Акылга салат эл деле.

Айтылуу Кетмен-Төбөдөн,

Абдыга чыгат тең деле.

Жеримдин ырдайм кененин,

Элимдин ырдайм тереңин.

Ашууларды ырдайм көк челген,

Абды ата сайган желегин.

Өлгөнчө мага ыр болот, 

Эл, жери Кетмен-Төбөнүн.

3-бөлүм

Абды атанын өскөн жерин жаштарга, 

Айтып бүткүс айлантсам дейм дастанга.

Төрөлгөндөр Кетмен-Төбө жеринде, 

Төбөлөрү тийип турсун асманга.

Эске сактап тоо ташынын аттарын, 

Элестетип өзү аралап басканын. 

Алыс жүрсө кубат кылсын көңүлгө, 

Анда жыргап эли жашап жатканын.

Малын багып, кериле чаап кетменин, 

Маанилүү деп тириликтин өткөнүн.

Айлындагы адам ойлоп-ойлобойт, 

Алыс чыкса анан тааныйт өз жерин. 

Кетмен-Төбө кенен өрөөн, керемет, 

Кебелбейт эл кенчин жүргөн тебелеп.

Жомоктогу жерге келип калгандай, 

Коноктордун көзү менен көрө элек. 

Тааныбас эл арча менен кайыңды, 

Таң калышат араласа Арымды. 

Тойсо жеген токоч малып балдарың, 

Токиодо көзгө сүртөт балыңды. 

Коон, дарбыз, мөмө-чөмө дегенден, 

Жер бетине өнгөндөрдүн көбү өнгөн.

Издегендер өлбөстүктүн дарысын, 

Издеп көрсүн келип Кетмен-Төбөмдөн!

Учуп-конуп куш талыткан канатын, 

Улуу-Тоонун аралап көр арасын. 

Аруу, таза сезим берип өстүргөн, 

Абды деген бир кыргыздын баласын.

Кокту сайын кооздугу өзүнчө, 

Которгонсуп килемдерди көзүңчө. 

Коюн жаят мотурайган балдарың, 

Конокторго бир ажайып сезилсе. 

Ташты жарып оргуп чыгат булагы, 

Таш алдында үн алышат улары. 

Торгой баштап сайраганда чымчыктар, 

Тоо жаңыртып коштойт симфонияны. 

Кайберендер кыялаган бийик бет, 

Каалгып учат бүркүт андан бийиктеп. 

Көп гүлдөрдөн тандай албай бирөөнү, 

Көпөлөктөр учуп конот гүл искеп. 

Жылга сайын жалаажындай үн курап, 

Жыргал ырын ырдап агат миң булак. 

Сугун артып, суусап турса бүт дүйнө, 

Суусу таза, бир булактан бир булак. 

Ар өндүрдө шаркыраган кашка суу, 

Ар биринин касиети башка суу. 

Ушул суулар Улукмандын дарысы, 

Мүрөк десең, мүрөктөрдүн нактасы. 

Абды атабыз, тоодон алган кубатты, 

Адам болгон тоону тешкен кубаттуу. 

Алтын деле чыккан жерден чыгат да, 

Кайра чыгат калк ичинен бир Абды. 

Даам таткан Шамшыкалдын тузунан, 

Дандын, нандын тоёру чын жытынан. 

Азып, тозуп, тентип келген казактар, 

Адам болуп туруп кеткен бутунан. 

Берекеси пейли кенен элиндей, 

Жер бар бекен Кетмен-Төбө жериндей. 

Кара-Көлгө кайсыл жактан келген жок, 

Кетти байып «Анжияндын бегиндей». 

Жери калды топон суунун астында, 

Эли көндү КЫРГЫЗ үчүн тагдырга. 

Токтогулдук элдин пейли ар үйгө, 

Жарык чачкан, айлангансыйт ак нурга. 

Толбосо да башкалардай капчыгы, 

Токтогулдун эли жашайт бактылуу. 

Көкүрөккө жыйнап Рух мурасты, 

Көр дүйнөнүн баш оорутбайт аздыгы.

Тоолуу өлкөнүн шаарлары, айылы, 

Ток зымындай чырмалышкан тамыры. 

Ар бир үйгө тийгендигин эл билет, 

Абды атанын тилегенин жарыгы. 

Улуу Током таштап кеткен көрөңгү, 

Улам бир муун улантышат өнөрдү. 

Абдыны да миң кыялга салгандыр,

Акын ырдап, чертип жүргөн терең күү. 

Кыраандарды тааныган бар уядан, 

Кыйын кезде саамайынан сылаган. 

Айтканына элдин, журттун карасак, 

Абдыны да Абды кылган бир адам. 

А кишинин баласындай баламын, 

Акын атым болсо болоор, чаламын. 

Жете албаган кадырына кезинде, 

Жекше атанын жазам айткан баянын.

Жекше атанын баяны:

«Таякең Абды жалгыз туума «кумайык», 

Энеси жок жетим өскөн муңайып. 

Эстүү, токтоо тестиерди Дүйшөбай, 

Атасынан алып кеткен суранып. 

Мунар катын көп көрсөтүп запкыны, 

Батырбады жалгыз бала Абдыны. 

Өттү өзү да согончогу канабай,

Көрө алган жок бала деген бактыны. 

Өйдө-төмөн сөз сүйлөгөн көп элде, 

Бир баладан тамак аяп жегенге. 

Атасынын көзү тирүү турганда, 

Абды өстү го жетимкана дегенде. 

- Деп жүрүштү кантсе дагы Абдыны, 

Дүйшөбайдай көсөм таанып, бактыбы? 

Билгенинен шаарга алып кетти да, 

Билим алса болот ко деп бактылуу. 

Дүйшөбай да убагында бир келген, 

Дүбүртүүнүн бири эле го иргелген. 

Таштап кетти өчпөс изин артына, 

Таш-Көмүргө жол салдырып бул жерден. 

Жол бүткөн соң машиналар каттады, 

Дүйшөбайдын ошондогу шашканы…

Тетиктерин атка, төөгө жүктөтүп, 

Завод курду тазалаган пахтаны. 

Көрүк, дөшү, балка болгон көргөнү, 

Атка така жасаш болгон эрмеги. 

Момункулдай, Кулубайдай усталар, 

Ал заводду куруп, ишин жөндөдү. 

Эрлер чыкса сый урматка татыктуу, 

Элден чыгып көрө албаган сасыткы. 

Эмгегинин көрбөй туруп үзүрүн, 

Эр Дүйшөбай «Эл душманы» атыкты. 

«Акталды» деп кийин келди кагазы, 

Ага чейин жер карады баласы. 

Кыйындардын кыя чапкан тамырын, 

Кыргыздардын калар бекен адаты?

Кыргыз өзү кылып коюп кыларын, 

Кылтыңдашат бербес өңдүү сурагын. 

Сталинге жаба салып турушат, 

Сталинден адилет бар Кудайым.

Ичте тура адамдардын аласы, 

Алыс барбай айылды эле карачы. 

Дүйшөбайдай кетет беле атылып, 

Торкендин да эки үч мыкты баласы. 

Кадимки эле Токтоналы башкарма, 

Райкомдо бюро болуп жатканда. 

«Орус биздин районго жарабайт» - 

деп койгон го өзү теңдүү жаштарга. 

Орус калып, ал бюродо шайланбай, 

Ойлор чыгып, болжол чыгып ар кандай. 

Чыдап күткөн арамзанын ушунда, 

Чырагына май болуптур тамгандай. 

Ким билиптир, кимден, кайдан угушту, 

Көп кишини улутчул деп чыгышты. 

Током менен Козугулду бир камап, 

Ормогойду отургузуп тынышты. 

Иши жүрбөс киши калса камалбай, 

«КГБ» жүргөн эптеп шылтоо таба албай.

Учкуну эле чыккан сөздү заматта, 

Учурушту өрткө айланткан шамалдай. 

Эл чарчаган жаңы бүткөн согуштан, 

Эч жамандык көргөн эмес орустан. 

«Улутчулдар чыгып» Кетмен-Төбөдөн, 

Учурунда уу, дуу далай болушкан. 

Токтонаалы туура койгон маселе, 

Токтогулда орус калкы аз эле. 

Кыдырганга аймактагы чарбаны, 

Райкомдун мингени да ат эле. 

Тегиз жерге бир аз айдап пахтаны, 

Мал болгон соң район эл бакканы. 

Ырасында туура келбес иш болгон, 

Райкомду орус келип башкаруу. 

Болбой калып жогор жактан чечкендей, 

Болгон окшойт боорго эле тепкендей. 

Элдин журттун учурушту үрөйүн, 

Эки ортодо согуш чыгып кеткендей. 

Өттү ошондой мүңкүрөгөн убак да, 

Бир аймак эл, бир жыл жүрдү суракта. 

Камалгандар тебеленип түрмөдө, 

Кантет элек туура келди чыдашка. 

Он жылдан кем беришкен жок жазаны, 

Ошондо бир элдин чыккан “атагы”. 

«Улутчулар» акталышты, келишти, 

Ушул кезде эл журт дале капалуу. 

Абды ошондо чоң кызматта эле да, 

Айткан эмес, барган эмес эл ага. 

Кокус эле жакындыгы билинсе, 

Колтукташып кошо кетет эле да. 

Тарынгандар болуп жүрдү ооба, чын, 

Тарткандар да, тартпагандар коогасын. 

Абды деле кийин түшкөн кызматтан, 

Азыр болсо кылат кыргыз соодасын. 

Көрө албастык кылса бири бирине, 

Көргөн күнүң мен айткандай тигине.

Арызды жазган айлыбыздын кызы экен,

Ал да кирип, бир шүмшүктүн тилине. 

Сары чалым экөөң теңсиң каралдым, 

Сапар карып мен өлөөрмүн, калаармын. 

Ортодо эле кыргыз кыйнайт бир-бирин, 

Ооматы күч орус билген замандын. 

Жекше атанын сөзүн кыска жазганым, 

Жеткире айтаар башка мисал таппадым. 

Ыроологон сөзүн элге аксакал, 

Ырыс алды – ынтымакта жатканын. 

Уул, кызы ыйык Кетмен-Төбөнүн, 

Учур келди көтөрүлөөр желегиң. 

Ушул желек - ынтымактын желеги, 

Бир бүтүнгө биригели кел элим! 
Арноолор
Түркмөнов Жийдебек Исмаилович

(Кетмен-Төбөнүн Торкен айылынан. Элетте жашап туруп, эң мыкты иштерди баштап жана улантып жатат.)

Оонаган суудай сайдагы,

Оодарган эсти салмагы.

Замандын кирип келгенин,

Адамдар талдай албады…

Торолду таап өз жолун,

Торкендин мыкты балдары.

Чарбаны чачып бөлүшүп,

Чатакты салып көрүшүп.

Аз-аздан басып демдерин,

Акылга кайра келишип.

Балдары кармап тизгинди,

Чалдары калды көнүшүп.

Сүйлөбөй сөздүн узунун,

Иш кылып, күтпөй учурун.

Так иштей турган сааттай,

Тармактын түзүп тутумун.

Жийдебек базар-замандын,

Жиликтен чакты чучугун.

Мал кармап тоону жайлаган,

Даны бар түзгө айдаган.

Ак сарай толгон үй-мүлкүн,

Алганы Сайра кармаган.

Өзгөчө ишке сыймыктуу,

Өмүрүн, күчүн арнаган.

Казылган жерин түздөтүп,

Камдалгандарын жүктөтүп.

Кут болгон Кетмен-Төбөгө,

Туз кенин турат иштетип.

Сырдуу да, ыйык Шамшы-Ата,

Сыйынган келет издешип.

Арка бел тутуп элиңди,

Ачып кой көлдөй пейилди.

Сый көрүп ага-туугандан,

Сыйлай жүр теңтуш, теңиңди.

Түгөнгүс байлык колуңда,

Түбөлүк иштет кениңди!

Агат сөз балдай тилимден,

Арнадым чыны дилимден!

Жарыя кылам эл-журтка,

Жардам көп тийди инимден.

Таптаса торкендиктерим,

Тайтору болом жүгүргөн!

Сатаров Максат Жүрөрович

(Торкен айылынан чыккан безнесмен.)

Апамдын кармап этегин,

Атамдын минген эшегин.

Тайке дей албай, тай деген,

Тилиңден секет кетейин.

Бала элең зирек акылы,

Басты азыр бубак чачыңы.

Көкжалы болдуң бизнестин,

Көтөргөн бийик башыңы.

Бишкекте кыргыз каймагы,

Бизнесте «Крутой» байлары.

«Марафон-кайыр» сурашып,

Манаптар көрөт пайданы.

Коңгуроону улам кагышаар,

Коконго качсаң да табышаар.

Токомдун улуу тоюнда,

Карызындай доолап алышаар.

Токомдун козгоор арбагын,

Топтомун ырдын камдадым.

Тай-тайлап сени чоңойткон,

Тайкеңе барбы жардамың?

Лимонду таштаар далай эр,

Лимонад ичип тараар эл.

Тойлотпой «кайырчыларды»,
Токомо жазган мага бер!

Таймыр Орозов

(Кетмен-Төбө элинин бараандуу жигиттеринин бири. «Шамшыкал-Ата» коомунун президенти.)

Кайрымдуулук ишин колго алган дешет,

Кайрылганга берип турат жардам деп.

Жомок кылган бул турмушту калеми,

Жора жигит жобуратып салган кеп.

«Шамшыкал-Ата» коомун башкарып,

Талабына заман-күндүн такшалып.

Так талашка, бак талашка кошулбай,

Таймыр мырза жүрөт ишин аткарып.

Ким билиптир байлык менен айлыгын,

Камын көрсө бей-бечера жардынын.

Көсөм киши Чилдебайдай улукман,

Көкжал кылып өстүргөндүр Таймырын.

Мезгил менен тең шилтенбей кадамы,

Мээнет тартып, көп кыйналат чабалы.

Эмкилерден Таймырга окшош аз эле,

Элдин, журттун болуп берчү таягы.

Эрдик сезген элден алдап алганын,

Эмне дейбиз кызматчысын, байларын?

Таймыр кийген батинкеге тең эмес,

Таразага коюп көрсөк салмагын.

Барманов Токтосун

(Токтогулдун акими. Тургунбек деген агасы менен курдаш-сырдаш элек. Агасы азыр арабызда жок. Айла жок. Ага катары, акын катары, чын дилимден жакшы тилегимди ыр менен айтайын.)

Тургунбектей эле агаңмын,

Туура сөз айткан адаммын.

Эстүүсүң, эки ооз кебим ук,

Эстей жүр өлсөм, каралдым.

Акимсиң Кетмен-Төбөгө, 

Ак булут конду төбөңө.

Элге ата, журтка туткасың,

Пенде эмес жүргөн жөн эле.

Көсөмдөр калат тарыхта,

Көпөстөр чирийт табытта.

Кем акыл болот чайкоочу,

Кеменгер карайт алыска.

Чоркоктун жетпейт акылы,

Коркоктун болбойт жазыгы.

Кошомат кылган бүжүрөп,

Кол салат сага акыры.

Акылман болот сабырдуу,

Акмактар салат чагымды.

Адам жок өтпөс дүйнөдөн,

Атын иш кылат дайындуу.

Душманың угуп суктансын,

Тууган эл көрүп шыктансын.

Токтосун аким баштаган,

Токтобой турган иш калсын!

Ырыскелди иниме

(Кызматы, айлыгы, байлыгы деле бар. Башкалардан айырмасы – чыныгы кыргыз жигити.)

Ырыскелди, ыйлап келдим алдыңа, 

Ыр жазчу чал айланды асан-кайгыга. 

Ылайланып дили, жаны кыргыздын,

Ырды койчу, сөз түшүнбөй калды да.

Разаковдой көсөм келбес кайрадан,

Рыспайдай булбул чыкпас сайраган.

Раатбектей сырттандарын өлтүрүп, 

Рыспегин кыргыз өзү жайлаган.

Ырас, сен да чыгаандардын бирисиң,

Ыйлабастан күрөшкөнсүң тил үчүн.

Ызылдаган аары болуп чага албай, 

Ыр ордуна кошок жазам күнү-түн.

Сага келдим түгөнгөндө бүт аргам, 

Сага деле айтып түгөл бүтө албайм. 

Сөксөң дагы уялбаган бийлерден, 

Сөздү барктаар чыгат ко деп күтө албайм.

Кыргыз эли корккон эмес кылычтан,

Кыйындары сөздөн корккон сыныштан.

Кайрап турса намыстууну Улуу сөз, 

Кабылан, Шер улам чыкмак улуттан.

Эр жигиттин бири сенсиң Эл деген, 

Эл ичинде жүдөп какап мен келем. 

Эрмек болоор журтка ырларым жетпесе,

Эртең эле өлө турган өңдөнөм.

Лириканы Байдыкемче жазбадым, 

«Литр» жактан Мидикемен ашкамын.

Лимонаддай чалап болуп заман күн,

«Ликбезди» анан саясаттан баштадым.

Депутатпы, байбы же алып-сатарбы,

Деле бирөө өлтүргөн жок атамды.

Дердейишип, элге жакпас иш кылса,

Демек акең, жазып коёт жазарды.

Ичим жылыйт окугандар күлүшсө, 

Ичимден мен жарадым дейм бир ишке.

Издегендер «Чыр дептерди» толтура, 

Иним болсоң бастырып бер жигитче!

Осмонбек Артыкбаев иниме

Оонап суудай кел-кел келсе эл-жерге,

Оомал төкмөл дөөлөт келет эрлерге.

Озунгандар, жутунгандар кур калып,

Ошондо да Кудай берет бергенге.

Сапар жолу чиеленет адамдын,

Сага сөзүм өтөт деген агаңмын.

Сапырылып мезгил менен мен кетсем, 

Сары кагазды сактай жүргүн, каралдым.

Мекенбиз Кетмен-Төбө кең өрөөн,

Мекендеген элге-журтка тең өрөөн.

Меккеден да өсүп-өнгөн жер ыйык,

Мээримине ата-энедей бөлөгөн.

Ошол эл деп сен турасың тигиңен, 

От чыккандын бири менмин тилинен.

Ортобузда Шамшы-Атанын тузундай,

Ойго салаар собол таштайм дилимен.

Нарк-насилдүү, салт сыйлаган эл элек,

Нааданчылык кирди бүгүн тебелеп.

Наалый бербей ойготолу кыргызды,

Намыстуулар калды беле бизде? - деп.

Бириктирип элин Кетмен-Төбөнүн,

Бир билектен чыккан күчкө теңедиң.

Билермандар карап калды оозуңду,

Бийликти эмес, хандай сыйлайт сени элиң!

Эл жасабайт буйрук менен жумушту,

Элге керек башын кошкон уютку.

Ээлегендер эрте “цивил” болсок деп,

Эзип салды курутка окшош улутту.

Каада-салтын калтыра элек унутка, 

Кайнап турган Манас күчү Рухта.

Кетмен-Төбө биримдиги элиңдин,

Керек болсо үлгү болот улутка.

Нурканбек Момуналиев иниме

Нурга окшоп сезим жибиткен,

Нускалуу сөздү иликтейм.

Нук салаар жаңы доорго,

Нурсултан болчу жигит сен!

Уңгулуу сөздүн учу арман,

Улутуң баспай тушалган.

Унчукпай жүрүп биз өтсөк,

Урпактын татаар тузу арман.

Рыспайларың басынды,

Раатбектериң атылды.

Разаковдун да насааты,

Расмий тилде жазылды. 

Кылычтын баскан мизинен, 

Кызматтын ишин түшүнөм.

Кыйналды ушул жигит деп, 

Кыйналам мен да ичимен.

Алтындай иним экөөбүз,

Ага-ини бойдон өтөбүз.

Ак калпак элдин сыйына,

Ак эмгек менен жетебиз.

Нугунан сууну сел бурат,

Нускага төшөйт эл кулак.

Нурканды жалгыз мен эмес, 

Нурканды эл журт бел кылат!

Абдылда Исраилов иниме

Абдылда иним, айтам сага эмнени?

Акын дешип айткан менен эл мени.

Анча-мынча атым журтка чыкпаса,

Агаң ырдан анча пайда көрбөдү.

Барга, жокко бала күндөн кайылмын,

Байыганда эл-журт, мен да байырмын.

Багып келген абалтадан акынын,

Балдары эле өнүп-өскөн айылдын.

Дарбыса да туурап жашап башканы,

Дале элимдин салт-санаасы сакталуу.

Даанышмандар тушка болсо кыргызча,

Дастан болот акындардын жазганы.

Ыр жазбадым «Чырды» жаздым эмнеге,

Ыйлап келем, ыйлап келет эл деле.

Ыркты бузган бийлик, байлык талашы,

Ырастыгын өзүң, көзүң көрдү эле.

Лира…Муза… гармония дешчү эле…

Лириктерди ыйыктардай сезчү эле…

Ленин ата курган заман эскирип,

«Ликвидатор» болуп чыкты текши эле.

Доор заман бир заматта өзгөрдү,

«Дордой базар» ойлонткон жок көчмөндү.

Дөөрүп калган сөзүн сүйлөп батыштын,

«Дөөлөр», «Шаалар» түбүнө элдин жетпейби?

Ачалбадым анык жүзүн замандын,

Акын болгон менен бирок чабалмын.

Алтымыштын келип турам бешине,

Абалына көз сала жүр агаңдын.

Шабданов Үсөнкул Турдукулович

(Абды Сүйөркуловдун 100 жылдыгында жазылган.)

Зардеси күчтүү жаштардан,

Замана-күнгө такшалган.

Кетмен-Төбө саягын, 

Керимбайдай башкарган.

Туулган жердин балдары,

Туу кылып сени кармады.

Шабдандан бүгүн кем эмес,

Шабдановдун салмагы.

Бир элдин намыс-ары сен, 

Бир элдин беги, ханы сен, 

Абды атанын 100 жылдык,

Тоюнун ээси дагы сен.

Кеменгер Абды атанын,

Кең жайдым элге атагын.

Өнөрүм экен тилимде,

Өлбөсөм дагы жазамын.

Атадан уулга айтылаар, 

Абалтан кыргыз салты бар.

Жээни мен болсо Абдынын, 

Жээн табак балким тартылаар. 

Шаардын башка шарданы, 

Шартымды билбейт балдары.

Заманды көрүп турасың,

Зарылда тийбейт жардамы.

Убарамын саясатты ырдап, 

Учур жөн ырды жаздырбайт.

Ак үйгө кирип чыккандар,

Анчалык мени жактырбайт.

Бир чети улуу агамын,

Бир чети сага тагамын.

Шабдандай болсоң Үсөнкул, 

Шартыма менин карагын.

Жээн деп тартсаң табагың, 

Жеп кетет көптөп карагым. 

Өзгөнү кылбай теңшерик,

Өзүң тап Үсөн амалын.

Ыр жазам акын катары,

Агарган чалмын сакалы.

Абдынын улуу тоюнда,

Алып кал Үсөн батаны. 

Чормошов Токтомурат

(Кыргызпочтасынын Токтогулдагы бөлүмүнүн жетекчиси.)

Кең өрөөн Кетмен-Төбөдө, 

Кеменгер, көсөм көп эле.

Кыйкырып төшүн какпастан,

Кызматын кылат жөн эле.

Көп ишке жеткен кубаты, 

Көргөн эл болгон ыраазы.

Чойгондун бири тизгинди, 

Чормуштун Токтомураты.

Тапшырган ишти аткарып,

Таштак жол баскан такшалып.

Шаардын эли ишенип, 

Шаарды да жүргөн башкарып.

Кыйын деп өзүн санабай, 

Кыялы, пейли баладай.

Кызматы “Кыргызпочтанын”,

Кыргызга керек абадай.

Чайпалса заман табар жол, 

Чайпалбай турган адам бол!

Токтогулдук эл менен, 

Токтомат жигит аман бол.

Токтосунга жабык кат

(Инимдей эркелетип, агасындай эркелеп дегендей тамаша.)

Той өтөт Кетмен-Төбөдө,

Той эмес бул бир жөн эле.

Дүңгүрөйт тили тектеш эл,

Дүйнөлүк ишке тең эле.

Колго алса ишти балдары,

Козголот элдин калганы.

Тоо, тоого шаңы жаңырып,

Токомдун өтөт майрамы.

Агып эл барып жүдөтөөр, 

Айлаңды алты түгөтөөр.

«Аш берген киши айыпкер»,

«Токо, той берген киши күнөкөөр».

Сурамчы барбайт жол-жолдон,

Сугалак барат чоңдордон.

Тапанча сунсаң тоготпос,

«Таңкалар» барат борбордон.

Жез таңдай барат акындар,

Желпинген барат катындар.

Салпактап ээрчип мен барам,

«Саяковский» деген атым бар.

Эси жок мендей агаңын,

Эрте айткан уккун саламын.

Алтымыш бешке нак чыгып,

Алдыңа Токо барамын.

Кат жаздым иним жашыруун,

Кайтаргын жообун акырын.

Абалтан эле кыргыздар,

Асырап келген акынын.

Ак үйгө агаң «чыр» жазса,

Акимдин жолу бир башка.

Атайын сага баратам,

Абалың барбы сыйлашка?

Кыйраткан акын бекемин,

Кыйнабайм секет кетейин.

Коё бер чалга мингизип,

Корголдун айгыр эшегин.

Көпкөндөр бүгүн жардыга,

Көңүлүн бурбай калды да.

Айкыртып минип эшекти,

Ак үйдүн чыгам алдына.

Тааныган эл-журт укпасын,

Табалап душман чыкпасын.

Токутуп чомун кошо бер,

Тоңкойтуп чалды жыкпасын.

Кат жаздым Токо эркелеп,

Кантсе да жообун эртелет.

Камданам анда башкача,

Калбайын кокус темселеп.

Сулайманов Жора

(Чыгаан журналист, мээлеп туруп мелжеген жерине гана атат. Ошондуктан чыр-чатактан алыс, калыс.)

Жок замандын жол жобосу учурда,

Жорулардын, бөрүлөрдүн тушунда.

Жомок болот жоруктары «лөктөрдүн»,

Жорабыздын калеминин учунда.

Оттой бербейт оозуна эле келгенин,

Он жолу элейт уккан менен көргөнүн.

Оосуртарга көзү толук жеткенде,

Оң жамбашка анан чабат келгенин.

Романтик эмес Жокем ашыкча,

Реалдуу жашоо турмуш ачык да.

Раатбекти жоктоп жүрөт эл менен,

Рыспекти бүтпөй жүрөт жазып да.

Акча чечип калган кезде маселе,

Абийирдүү адам калат тура аз эле.

Ачык жазсак, ак сүйлөсөк Жорадай,

Анда кыргыз оңолчудай бат эле.

Амангелдиге

Алыс кетип, сапар жолун карыткан, 

Аман келген окшойт бирөө алыстан.

Анан жатса кудай берип бир перзент, 

Амангелди – ысмын берип салышкан.

Жибек эжем көп баланы төрөдү,

Билип, билбейт мени сенден бөлөгү.

Өспөгөн соң өрүлүп бир өзөктө.

Өкүнгөндүн барбы бүгүн кереги...

Жатындаш да, катышпаса алыстайт, 

Жашоо кызык. Адам өзү – табышмак.

Жаңы, дили, пейли туура келбесе, 

Жамап, көктөп, желимдесең жабышпайт.

Бир болсо да, эне менен атасы, 

Бөлөк жаны, бөлөктөрдүн жакасы.

Бөлөк көрөт Бакыт, Таалай дегенди,

Бөлөк тартаар кайгы менен капасы.

Жараша го келген заман, дооруна,

Жарашабы аралашкан коомуна.

Керез, Мурас, Ата Салты унтулуп,

Мерес кыргыз, боорум дебей бооруна.

Сени көрсөм, көрүнгөнсүйт элеси,

Аскарбектин калтырган сен – керээзи.

Топту жарып дале жездем жүргөнсүйт,

Топуракта жаткан менен денеси.

Көрүп калсам Нуриякан, Сайраны, 

Көрүнгөнсүйт Жибек эжем жайдары.

Муңайтканын, кубантканын билбеген,

Мурас мага эжекемдин балдары.

Ойлой берсем... Ойлой берсем, ой туман,

Ойлонгондой эмес турмуш болчудан.

Оонагансып жүлүнүмдө заман-күн,

Оор жүктү көтөрө албай олтурам.

Билем сени чукугандай сөз тапкан,

Бирок, барктап болгон жоксуң сөз баккан.

“Чымын” деле мага сокур конуптур,

”Чыр дептерим” огороддой чөп баскан.

...деген сапка чекит коё электе,

Деги эле сен чалчу эмессиң бөлөктө..

Телефонду шыңгыратып турушуң,

Ой артынан, ойду салды бөлөкчө.

Жеткенге окшоп дилимдеги чакырык,

Кетти менин жан дүйнөмдү сапырып.

Ичип жаткан чайым колдон төгүлүп,

Тизип жаткан ырлар кетти чачылып.

Улай албайм эми муну кыйналып, 

Учур келээр бирге эстээрбиз жылмайып.

Сени мага, мени сага эстетип, 
Сезимдерге сезилбеген нур жагып.

Тазабек Бөкөшовко 

Тагдырым тааныш кылган далай менен,

Тамаша, күлкү сунам аларга мен.

Тартуу кылып турамын ыр дестени,

Тазабек, Гүлшайырга жагар деген.

Ааламда Күн көлкүлдөйт нурга балкып,

Адамдын эт жүрөгү ырга балкыйт.

Анан да Токтогулдук деген эл бар, 
Аларга эч нерсе жок ырдан артык. 

Залимдери эзип турса чабалын,

Залкар Током ырдаптыр “Беш каманын”.

Зайыптарча иш кыла албас бийлиги,

Заман күнгө мен да сереп саламын.

Адал жеген ак эмгектен тапканын,

Адамдарды Тазабектей мактайын.

Акындардын ырын барктайт, түшүнөт, 

Алар менин ырдай берчү дастаным.

Бийик сүйлөп, майда иштерге жүгүрбөй, 

Бийликтеги маймылдарга жүгүнбөй. 

Бийиктиги Тазабектин даңаза, 

Бир тармакты так көтөргөн ийилбей.

Эч сөз кылбайт Афган чөлүн басканын, 

Эч кимге айтпай орден, медаль такканын.

Эмне гана жасатпады замана,

Элге гана жасап келет жакканын.

Көөдүл... Ничке ... балалыгы.. Жаштыгы...

Көлдөй толкуйт көкүрөктүн ташкыны....

Кубанычы, кайгысы бир эл менен, 

Кудай кошкон жары менен бактылуу.

Тазабекти эл тааныйт

Эр жигиттин унутулбай эрдиги,

Элге-журтка болуш керек белгилүү.

Тарых болоор, сабак болоор жаштарга,

Тазабектин көтөргөнү – эл жүгү.

“Союз” деген бар эле го, тарады...

Сом темирдей жигит кылган баланы.

Окшош болчу ой-тилектер, максаттар,

Окшош болгон өмүрлөрдүн баяны.

Турмуш деген салат тура жарышка,

Туулгандар чуркайт экен намыска.

Канды кечип Оогандагы согуштан,

Канат керди улам жаңы багытка.

Салам айтпай, кыргыз сурайт “мал-жанын”,
Санап жакын көңүлүнө мал жагын.

Мал эле эмес, болуп чыкты көсөмү,

Мамлекет күткөн айыл-чарбанын.

Максат дебей – убактылуу мансапты,

Мал дарысын маанилүү деп таркатты.

Аласалган, оодарылган заманда,

Ар бир иши эл ишине айкашты.

Эли таанып эмгегинен билишкен,

Аты таза, пейли таза жигиттен.

Аралашкан, теңтайлашкан досу көп,

Ала-Белдей аброю бийиктен.

Гүлшайыр
Гүл дешет адам көңүлүн,

Гүл берген сага Теңирим.

Гүлбурак кезде жолугуп,

Гүлшайыр кошкон өмүрүң.

Үйүңдүн алды гулкайыр,

Үйүңдүн куту Гүлшайыр.

Үлпөт, той өтүп үзүлбөй,

Үн кошуп турсун бир сап ыр.

Лола дейт гүлдүн назигин,

Лаал дейт таштын асылын.

Лирика ыры жаштыктын,

Лирик дейт биздей акынын.

Шар аккан суудай бийиктен, 

Шар чечкен ишти жигит сен.

Шатыра шатман жашай бер,

Шайырың менен күлүп тең.

Ааламды байка сырынан, 

Акылдын өткөз сынынан.

Адамдын мыкты болмогу,

Аялдын мыктылыгынан.

Ишиңде бирге өнөгүң,

Илимден алган өнөрүн.

Илимпоз келин Гүлшайыр,

Ишенген таяк, жөлөгүң!

Ыр жазсын мендей акындар, 

Ырдашсын сендей асылдар.

Ырыска шерик болушат.

Ынтымак курса жакындар.

Рух бар күчтүү келинде,

Рахмат айткын Теңирге.

Роза гүлдөй алганың, 

Рахат бүтпөс өмүрдө.

Асанкалыйга

Жер таппай коёр жанымды,

Же жан жок сураар алымды.

Бук болгон чакта издеймин,

Буулукан Асанкалыйды.
Эңсеген күнү айылды,

Эстесем бала чагымды.

Обонун созгон ал жерде,

Ойлоном Асанкалыйды.

Дабасы болгон жанымдын.

Абасына окшош Арымдын,

Кыялын козгойт акындын,

Кыягы Асанкалыйдын.

Музыкаң болуп чыгабы,

Муз-Төрдүн тунук булагы.

Кылымдап Асан ырдаса,

Кыргыздын канбас кумары.

Унутпайт кыргыз көп элиң,

Урмат сый билбейт ченемин.

Шаңшыган сенсиң бүркүтү,

Шамшыкал, Кетмен-Төбөнүн.

Ырларың нурдай себилген,

Ыргагын, уксам жеңилдейм,

Өзүңдү көрүп, билгендер, 

Өттү деп айтпайт өмүрдөн.

Темирлан Сманбековко

Кадырын сөздүн билбеген, 

Кайрылат элем кимге мен?

Ак калпак элге сенин да,

Атагың чыккан тил менен. 

Түшүнбөс, көрбөс тереңди, 

Түркөйгө сырды төгөмбү?

Сасыган байлар чечпести,  

Залкарлар чечет сен өңдүү.

Өнөргө элим бөлөгөн,

Өскөнбүз Кетмен-Төбөдөн.

Ала-Белге окшош бийик сен,

Ак булут кетпес төбөңөн.

Теңирим ырга бөлөгөн,

Тегибиз Кетмен-Төбөдөн.

Бириндеп жүрөт таланттар,

Бирин жок бири жөлөгөн.

Кайнаган ыры шакардай,

Кадырбек келет жаза албай.

Коркомун өтүп кетем деп,

Кор болуп Коргол атамдай.

Өтүптүр Кокем кыйналып,

Өлгөндөн кийин сыйладык.

Түркөйлөр сабак албаптыр,

Түшүнгөн күлөт жылмайып.

Токомду быйыл эстейбиз, 

Токомдун күчү сөз дейбиз.

Атасы сөздүн өлгөнүн,

Ак калпак кыргыз сезбейбиз.

Барктаган сөздү “ити” жок,

Баркы жок сөздүн күчү жок.

Сөз баккандарга бийликтен,

Көз салып койгон киши жок.

Абдылда Иманкуловко
Санабайт эч ким жашыңды,

Карабайт буурул чачыңды.

Ак калпак кыргыз бүт сыйлайт,

Абдылда куудул атыңды.

Чоңконун сөзүн саласың,

Чоңдорду чымчып аласың.

Элүүгө чыксаң өз эркиң,

Сен, эл үчүн эрке баласың.

Кытыгылаган сезимди,

Кыргыз эл баалайт сөзүңдү.

Жактырат далай келиндер,

Жамбылга жаккан бетиңди.

Ар бир жан кылат өз ишин,

Абдылда туулган сөз үчүн.

Сүймөнкул кыргыз өңү эле,

Сен эми, кыргыз бетисиң.

Эмгегиң журтка сингенди,

Эл билген чоңдор билбейби?

Баркына жетпей салтынын,

Батыштын бийин бийлейби?

Сатылып калды аба да,

Сандалтты элди замана.

Бети жок кыргыз бектери,

Бетиңден кетсин садага.

Рахман Разыков

(Куудул, акын, ишмер десең ишмер, ишкер десе ишкер.)

Куудул болсоң, куудулдугуң өнөрүң,

Куулук шумдук оюңда жок эгерим.

Турмушумда көргөндөрүм саналуу,

Кыргызымда сендей терең, кененин.

Артистигиң кылган ишиң, кесибиң,

Адам сенсиң бири дечү экинин.

Маарагандар, мөөрөгөндөр бийликте,

Маанисине мээси жетпейт сөзүңүн.

Көп «Мыктар» бар, көтөрчүдөй асманды,

Көтөргөн жок бирөө сенче жаштарды.

Өлсө дагы ойлоп койбойт эл-журтту,

Өз балдарын өнөр көрөт бакканды.

Аралаштың жакшы менен жаманга,

Акыл калчап адамга да, заманга.

Азыр сени ким түшүнөт… түшүнбөйт…

Акыр түбү баары келет саламга.

Атың куудул, акындыгың билинбей,

Актай калат кагаздарың чийилбей.

Кыргыздарга таанылуучу күн келет,

Кышкы алманын көп сакталчу түрүндөй.

Айбек Карымов

(Концертинде окулган.)

Айбегимдин кыңылдаймын обонун,

Арбыйт жолум, арбыйт ырым жомогум.

Эски кыргыз, жаңы кыргыз дегендин, 

Эң эскиси, жыртыгынан боломун.

Агарууда чачым менен сакалым, 

Азаюуда тели-тентуш, катарым.

Алымсынбай алтымыш жаш дегенге,

Алысындай дале келет жашагым.

Кышкы алмадай, боз кыроодо жетилип, 

Кырчын кезде көп кетирдим чекилик....

Убагында Чолпон болуп жанып кал, 

Улгайганда калба мендей өкүнүп.

Талант жүгүн көтөрө албайт каргалар, 

Таңгак, таңгак акча жыйнайт майдалар.

Асанкалый, Рыспайлар издеген, 

Аруу, таза ыргактарды тандап ал.

Өнөргө эч ким бере албайт да ченем, баа,

Өстү бирок, “Шоу бизнес” деген да.

Ырдай берсең келинчегиң таарынбас, 

Балтанын кызы, Байзактын кызы менен да! 

Тон жапсам болмок жонуңа, 

Сом берсем болмок колуңа.

Айтчудай болуп саламды, 

Айбектин келдим тоюна.

Тон жапсам кымбат, жыртылат.

Сом берсем деле унтулат.

Жүдөгөн мендей агасы, 

Жүрөктөн чыккан ыр сунат.

Уулусуң Кетмен-Төбөнүн,

Уулумдай жакшы көрөмүн,

Оболой берсин обонуң, 

Өркүндөй берсин өнөрүң.

Ырдаган ырда сен элге, 

Ыргагы жатат тереңде.

Кыргыздын козгойт жүрөгүн,

Кымыз жыттуу ошол көрөңгө.

Жаңы ырды издейт кыялың, 

Жан дилим менен туямын.

Эл журтуң тосуп, сыйлаган.

Эрмеги болгун ылайым.

Сагынбек жана Высоцкий

Ар бир элде заманына батпаган,

Акыны өткөн, ырчысы өткөн какшаган.

Көрсө деле элдин, журттун сыйларын,

Бийликтеги төрөлөргө жакпаган.

Учурунда атын угуп алыстан,

Учурашпай, көзүн көрбөй калышкан.

Көп оруска Высоцкий кечээ эле,

Ырдап кетти туруп келип табыттан.

Көп жагынан болсо деле белгилүү, 

Көзү барда жетпей келген элге үнү.

Акыйкатты издеп жүрүп өттү эле,

Акыреттен туруп кайра келдиби?

Ордун деле тапкан дешет кечигип,

Орустун да көбү калган өкүнүп.

Биз кызгыздар Сагынбектей ырчыны,

Барктайбыз го көмгөндөн соң, өкүрүп.

Сала турган кыргыздын жок үлгүсү,


Саламдашсаң Сакең деле бир киши.

Ызырынган ак үй менен көк үйгө,

Ырчылардын “бунтарь”, көк бет “жиндиси”.

Сан кыргыздын тилегени бир чыгат,

Сакең ырдайт чындык үчүн чыркырап.

Эл атылып, жер сатылып турганда,

Эт-жүрөгү ыйлап жүрдү буркурап.

Эл-жерим деп түшүп далай майданга,

Дем-күч берип ыры менен балдарга.

Сакең, балдар, эл-журт калды унутулуп,

Басмачылар бийликти ээлеп алганда.

Жолдош кылып гитарасын, комузун,

Сагынбектин күрөштөгү жолу узун.

Жоо чапкандай болуп турган азыркы,

Жоктоп ырдайт Гүлзар-Ата конушун.

Түшүнөбүз, бийлик беле сыйламак,

Түркөйлөргө сенин ырың бурганак.

Төбөл болуп журт башында тургандар,

Ырларыңды уккан сайын кыйналат.

Байлыктын жок, бийликтин жок кереги,

Бардыгынан кымбат, бийик өнөрү.

Караламан элдин-журттун ичинде,

Кандан, бектен өйдө турат бедели.

Чарчат Саке, гитараны, комузду,

Сен болбосоң ким чыгарат добушту?

Топко келбей акын менен ырчылар,

Токол жандап, тойдо ырдашчу болушту.

Тоолуктардын коюп талап, үмүтүн,

“93тү” токтотпогун күнү-түн.

Сени коштойт урпактары Манастын,

Сен кыйналган кыргыздардын үнүсүң!

Кыргыз санжыра, тарых изилдөөчүлөр

(Асыкбек Оморовко)

Белсенген санжырачы, тарыхчылар,

Белгисиз көп даректен алыссыңар.

Түбү түшкөн дүйнөнүн бир чындыгын,

Тупкүрүнөн мезгилдин алып чыгар.

Уктап жаткан Рухтун күчү ошондо, 

Улуттун жүзүн нурдай жарык кылаар.

Жер бетинде бурч болсо киши барган, 

Желдей сызган атынын изи калган.

Кырылса да кыргыздын колундагы, 

Кылычынын чек бөлгөн мизи калган.

Тарыхтын, тагдырынын күбөсүндөй,

Таш койсо да кыргыздын иши калган.

Көп кылымдын камтыган санактарын, 

Көктөп турат санжыра дарактарың.

Аалымдарын дүйнөнүн түйшөлдүрөт, 

Ачыла элек тарыхта барактарың.

Адамга аалам тарып турган кезде, 

Ата-баба изинен адашпагын. 

“Общий дом” деп мекенди тебелетпей, 

Ордобузду жөөттөргө тегеретпей.

Терең болсун тарыхын билген кыргыз, 

Теги, жайы эч бир элден кем эместей.

Көөнө тарых жатканда көзүн ачпай, 

Көрүнөбүз бүгүн биз эл эместей. 

Эл туруп, башка журттан уялбадык, 

Эрегишип алдыга жыла албадык.

Башсыз бака, көзү жок көгөн болуп, 

Бал аарыча тартипти кура албадык.

Баш турса иштеткенге жарабадык, 

Башка элди туурагандан жадабадык.

Кудайым берет эле кыргыздарга, 

Кумурскадан жашасак сабак алып.

Ынтымактуу кыргыздын калкы кана?

Ыркы кетти бөлүнүп партияга. 

Биримдиктүү кыргыздын калкы кана,

Бириндешти бөлүнүп партияга.

Ар үйгө түз киргенди адат кылып, 

Ата-бабаң билбес дин дават кылып.

Катылган саясатын талдай албас, 

Акылдан элди жатат адаштырып.

Ар башка партияга, динге кирген, 

Адамдар бөлүнүштү бирге жүргөн.

Арабча өлгөн, орусча өмүр сүрүп, 

Ак калпак эл окшошпуз кимге билбейм?
Карганбек Самаковго 

Казыбектей акын жазган казалын,

Казалынын өзү тарткан азабын.

Казалчынын бири менмин бүгүнкү,

Карганбекке арнап жаздым атайын.

Адамзаттык бүтпөйт экен кармашы,

Адам бойдон калат экен чандасы.

Ак калпак эл ардакташат түбөлүк,

Ата журтка тийгендерди пайдасы.

Раззаков элдин чыгаан, көсөмү,

Раатбектин чындык көк жал экени.

Рыспайдын ыры күндө жаңырат,

Рыспекти жомок кылган кез эми.

Герой – деген наам болгон Союзда,

Генийлерин кеч билишет орус да.

Генералдар кыргыздарда аз эле,

Герой чабан толуп кеткен конушка.

Андан бери күндөр өттү не деген,

Акыл калчап, аны ким бар элеген?

Аралашып… кайнап – шору терине,

Ак калпак эл болуп турат эгемен.

Намыс үчүн өлүп берчү кыргыздар,

Наам үчүн «өлүп» калды «жылдыздар».

Нарк-насилден, салт жолунан чыгарган,

Наадандарды тайраңдаткан турмуш бар!

Билбейм иним, окудуңбу «Чырымды»?

Билбейт эч ким сенин дагы сырыңды.

Биз жүрөбүз аралашып эл менен,

Бирге көрүп эски, жаңы кылымды.

Эси жоктор мейли пулун санасын,

Элиңе сен кайрып келдиң Манасын!

Эсен болгун, эч жамандык көрбөгүн,

Эл журтуңда Манаска окшоп каласың.

Келет эле колдон абдан мактаган,

Келбейт колдон салт жолунан аттаган.

Калк башында карааны тең Манаска,

Карганбектей турса экен дейм жакшы адам!

Садыр Жапаров

(Кыргыз элинин бүгүнкү “баатыр” атка татыктуу жигити. Кум-Төрдү Садыр козгобосо, кумга эле көмүлүп калмак экен. Ачыкка чыккан күндө да элди алдап коюшту. Садырдын башы дале коркунучта.)

Кум-Төрдүн жеген алтынын,

Кузгундар тыйбайт алкымын.

Эркеги жоктой коргогон,

Энчисин кыргыз калкынын.

Садырдай эрди камашты,

Саруунун элин сабашты.

Жалпы журт калды жалдырап,

Жантөрө жеңди талашты.

Саткандар кенди карайлап,

Садырды жатат жамандап.

Башынан арам иш экен,

Парламент берди “адалдап”.

Каратып туруп калкыңды,

Казса эле казат алтынды.

Келечек көрөр күн үчүн,

Кениңди кайсы калтырды?

Сан кыргыз, бүтпөс арманың,

Садырды коргой албадың...

Эми, “Очкарик” Оторбаев да,

Оптом сатат калганын.

Кыргызга кулак кагыш бул,

Кыйналса кабар алып тур.

Шыраалжын алтын кенине,

Шылуундар колун салыптыр.

Бактыбек Аманбаев

(Акыйкатчы. Башпрокуратураны сотко берип утту. Жогорку Кеңеште отчетун так берди. Мыкты иштеген бийликке жакпайт. Кызматта калаары күмөн.)

Yйрөтөөр сөздү үйрөтүп,

Сүйлөтөөр жерде сүйлөтүп.

“Өлүп” бергенде чычалап,

”Өлүгүн” салган сүйрөтүп.

Жүгүнүп турчу “кыйынга”,

Жүгүрүп берчи тыйынга.

Акыйкатчы эмес Турсунбек,

Актёр эле чынында.

Иштетмек беле жакшыны,

Издешкен да бир “бакшыны”.

Чын кудай бере салдыбы,

Чыныгы акыйкатчыны!

Башпрокурорун баш кылып,

Бактыбек салды “мат” кылып.

Шакый менен оорутту

Шайлагандарды жактырып.

Кызматтан алса кайгырба,

Кылымдык сөздө калдың да.

Мыйзамды жазган пенделер,

“Мыш” болду сенин алдыңда!

Темирдей чың ден соолукту сунамын

(Кыргыз Темир жолунун 90 жылдыгына.)

 “Паровоз” деп күү черткендей атабыз,

Темир жолго тең ыр кантип жазабыз.

Токтоп өтөр “токсонунчу” бекетке,

Тоолук кыргыз поезд күтүп жатабыз.

Бирөөнө тең, бирөөнөн кем дебеймин,

Бирибиз го дүйнөдөгү көп элдин.

Теңир колдоп жергебизге жеткирген,

Темир жолсуз кыйын болмок көрөөр күн.

Темир жолдой куруп берген замандын,

Теңи болбой элим жарга камалдың.

Тектеш элге тең шилтебей кадамды,

“Тезек тер” деп тилин уктуң жамандын.

Карыз бергендин сөзүн сезип буйруктай, 

Каалаганын жасай бердиң КЫРГЫЗБАЙ.

Санап басып шпалдарды келатам,

“Сары Өзөндө“ санаа тарткан Чынгыздай.

Ишканасы көзгө басар мекендин,

Илдет-дартын жугуза элек чет элдин.

Ыдыратат “менчик” деген балакет,

Ынтымактын туусун бийик көтөргүн!

Алты миңдей адам кылат эл ишин,

Ар ким татат эмгегинин жемишин.

Жалтак болбой төрөлөргө чет элдик,

Жамаат иштейт мекен үчүн, эл үчүн.

Мекениң бир, менчигиң бир, ишиң бир,

Мээнет кылсаң көрө турган үзүр бир.

Биригип бир жакадан баш чыгарып,

Ушул жамаат далай ишти бүтүрдүң.

Токсон жылга толгон турат тарыхы, 

Толукталат өсүп-өнүп жаңысы.

Балким жакын “Локомотив” бүгүнкү,

Паровоздой музейлерде калышы.

Таң калуу жок билим менен илимге, 

Тар сезилип барат дүйнө бу күндө.

Темир жолдор өмүр жолдор сыяктуу, 

Теңир кошкон айланышаар түйүнгө.

Жаштар келип ордун басаар карынын, 

Жакшы иштерди улантышаар жаңы муун.

Орус, кыргыз достугунан ширелген,

Ойлонушсун өсүп-өнгөн тамырын.

Токсон жылдык тойдо ырымды улайын, 

Тоолук элди колдосо экен кудайым.

Темир жолдо иштегендин баарына,

Темирдей чың ден соолукту сунайын!

Гүлсарага

Гүлсара деп аты эле айтып турбайбы, 
Гүлгө теңеп гүлдөн десте сунбайлы.

Гүлсаранын көкөлөтүп көңүлүн,

Гүл ордуна сунсак деймин ырларды!

Үмүт тилек жетелесе ар убак,

Үрөп жанын жашагандар карыбайт.

Үшүбөгөн шамалына замандын,

Үлбүрөгөн ак жоолугун салынат.

Лола дешет гүлдөрдүн эң кызылы,

Лилия, ландыш Гүлсаранын кыз-уулу!

Лира - муза жан эргитип турганда,

Лирикадан тарабастыр кызыгы.

Сапырылат, өтөт күндөр саналбайт,

Сапар жолун ар ким улайт кадамдап.

Санаалаштар чогулушуп тоюңда,

Сайрайт дечи ак тилекти сага арнап.

Акынча мен апыртпадым, кошподум,

Аял эмес, жолборс дешет досторуң!

Айтканына караганда алардын,

Абройлуу адам тапкан окшодум!

Романга батпас ойду бир ырга,

Рамистей акын камтыйт чынында.

Рахатты аялзатка тартуулаш,

Расында тураары чын кыйынга.

Ак сөөктөрдү тамшандырып жашагын,

Алыс берсин Теңир өмүр сапарын.

Алды жакта кызыгы көп өмүрдүн,

Анда далай тамашаны жазамын.

***

Арстан экен жылдызы көктө жанган,

Алып түшөт бир ишти беттеп алган.

Аял дешип тоготпой жүрүшсө да,

Анча-мынча жигиттер четте калган.

Акка моюн сунуп кетти алганы,

Аталуудан артык өстү балдары.

Кыргызым деп согуп турат жүрөгү,

Кыйналганга тийип турат жардамы.

Заман күндүн тарта билип тамырын,

Аксактын да күтө билет сабырын.

Бүгүнкүнүн талабындай иш кылып,

Эртеңкинин таба билет зарылын.

Бөрү кылса, түлкү кылса заман күн,

Бөрүсү эмес, жолборсу экен аялдын.

Чачып турсун ырыскыңды кудайым,

Ачык болсун жолуң дайым каралдым.

Жигердүүсүң жигиттерден бекем бол,

Жиреп топту сөз сүйлөгөн чечен бол!

Эркелетип балдарыңдын балдарын,

Элиң менен журтуң менен эсен бол!

НУРЛАН менен АЙЖАНга

Той бергенде бапыратып Нурланым,

Толкутса дейм келген элди ырларым.

Бакыт экен ата менен энеге,

Балаң менен сыймыктанып турганың.

Ажарынан ажайып нур төгүлгөн,

Айдай сулуу, күндөй жылуу көрүнгөн.

Ата, апа, - деп чын дилинен сыйлаган,

Айланабыз Айжан деген келинден.

Эркелеген, элжиреткен, каралдым,

Эң биринчи таштайт бүгүн кадамды.

Экөө бүгүн ак той берип, бата алып,

Элге кошот Баястандай баламды.

Бир куштун болуп эки канатындай,

Турмушту жиреп көктүн абасындай.

Чоңойткула балапан Баястанды,

Чок кармаган кыргыздын баласындай.

Кубат болуп бириңер-бириңерге,

Кут байырлап түбөлүк үйүңөргө.

Ызааттаган ата-эне элди-журтту,

Ыйман болсун ууздай дилиңерде.

Тагдырдын болот кээде тамашасы,

Так тартат ашык, кемсиз таразасы.

Бир Кадырбек чоң ата Баястанга,

Бир Кадырбек Баястандын таятасы.

Кадырбектен Кадырбекке салам болсун,

Кас-кас турган Баястан кадам койсун.

Кадырласын кудагый кудагыйды,

Кадырбектин кызы-уулу аман болсун!!!

БАЯСТАНГА

Кас, кас балам, кас балам,

Бас, бас балам, бас балам.

Алмустактын жолу ушу,

Ата-бабаң баштаган.

Эки колуң каз канат,

Эч коркпостон жаз канат.

Улуу жолу өмүрдүн,

Улагадан башталат.

Тойпоңдошуп бараткан,

Топ балдарга жанашсаң.

Күлө карап бардыгы,

Күлүк дешсин Баястан.

Кана балам, арышта,

Катарыңдан калышпа.

Туурдан канат сермешет,

Туулгандар намыска.

Алыс болсун сапарың,

Алыс тарап атагың.

Кылычка окшош, кыны жок,

Кыргыз болуп жашагын!

Турду менен айтыш

Улуу Токтогулдун 150 жылдык мааракесин өткөрүү боюнча кетментөбөлүк карыялардын, жаштардын демилгесин кыргыз бийлиги колдоого алды. Ал гана эмес тили дили жакын, боордош элдер да кубаттап быйылкы 2014-жыл «Токтогул жылы» болуп жарыяланды. Бул иштин маани маңызы өтө терең Ааламдашуу куюнуна аралашып бара жаткан кыргыз элин салт-санаасы, үрп-адаты, нарк-насили, мурас дөөлөтү менен сактап калуу бүгүнкү күндүн эң талуу маселеси. Токтогул атабыздын өмүрү, ыр күүлөрү келечектеги жаштарга сабак, үлгү, өрнөк болсо деген аракет. Атайын уюштуруучу топ түзүлүп сөз өнөрүн аркаланаган акын, жазуучу, журналисттерге бул өзүнчө эле ачылган мүмкүнчүлүк, эч качан бүтпөгөн тема. 

Эми мында коюлган милдеттүү талап деген жок. ар ким өз дараметине жараша аракет кылып жатат. Билбейм, кимге кандай, мен үчүн Токтогул атабыздын мааркесине татыктуу бир чыгарма жазууну тилек кылсам да башташым тозок болду. Китебин канча жолу окудум. Акын жөнүндө кагазга жазылгандарды калтырган жокмун, канча толгонсом алгылыктуу ой башыма келе бербеди. Арнап ыр жаза коюш оңой. Бирок, менин туюмумда оюмду кең-кесири айта ала турган бир жол бар деген табышмактуу сезим кыйнап жүрдү. Бир күнү акындардын айтышын телевизордон карап отурам. Аалы, Жеңишбек, Элмир – Ашыраалы аксакал, Тууганбай акелердин айтыштарынан үзүп кесип дегендей сөз өнөрүн даңазалаган бир көрсөтүү болду. Ошондо оюма бир нерсе кылт дей түштү. Акындардын айтышта убактысы чектелүү тура. Жамгырдай төгүп турган күндө дагы угуучуларга көкүрөгүндөгү катылгандын кичине эле бүчүрүн ачып бере алышат экен. Анын үстүнө эки акын эл алдында бирине бири тийише коюп, убактысынын көбүн эле жаш балдардын «сен кыйын, мен кыйын» акыйнеги сыяктуу айтышка кетиришет тура. Өзүмчө ойго келдим. Эгер ушул акындар белгилүү бир темада өз ара сүйлөшүп алып айтышса, кагазга жазып айтышса, анан диске жаздырып эл алдына чыгарса кандай болмок? А эмне үчүн болбосун? Төкмөлүк өнөрдүн табияты башка деңизчи. Алар залдагы эл менен түзмө-түз өз ара байланышта. Аларды элдин улам сүрөп турганы кызыктырып, өзүнөн өзү куюлушкан ырлары чууруй берет. Сахна деген сахна, кезекте тургандар бар. Эл да арманда, эки акын да арманда калышат. 
Убакыт ченелүү, чынында төкмө акындар мындай сунушту кабыл албайт. Акындык ыйык салт деген бар. Төкмөлүк акындыктын туу чокусу. Айтылган сөз атылган ок, мелжеген бутасына тийдиби, тийген жокпу баары бир. Мага окшоп жазганын эки үч жолу оңдошпойт. Ал эми жазган акылдардан менин пикириме кошулаары бар бекен деген ойдо эки үчөө менен сүйлөшүп да көрдүм. Кызык экен дешет да бирок, муну кандайча ишке ашырса болот деп кайра өзүнө суроо коюшат. Эң алгач мага опоңой көрүндү эле өз ара сүйлөшүп алып сен мындай багытта, мен ошого жараша жооп кылып жазсам. Убакыт болсо кенен. Телефон менен сүйлөшүп жазгандарыбызды алмашып турсак, убакыт кененирээк болгондо өз ара талкуулап анан андан ары уланта берсек деген ойдо элем. Андай болушу такыр мүмкүн эмес болуп чыкты. Электрондук почта болмоюн жөн эле кыял бойдон кала турган болуп калды.

Кыргызга аты таанымал эки акында компьютер жабдыктары деле бар, алар - «Ушу сенин айтыш жаза турган дараметиң барбы?» - деген сыяктуу түр көрсөтүп коюшту. Ишке ашпай турган идеямы тааныш акын аттууларга жолуксам эле айта баштадым. Акыры Турду менин пикириме муюду, туура түшүндү. Ошентип жазма-айтыш башталды.

Жаңы нерсени алибетте өтө сындап карайт эмеспи. Элге жакса уланып кетет, жакпаса биринчи жана акыркы болуп Тукем экөөбүздүн жазма-айтышыбыз калат. Кантсе да биз чын дилибизден киришип, колубуздан келешинче аракет кылдык. Улуу акындын урпактары катары арбагына таазим этип сыйынып, баштаганбыз эми эл кандай кабыл алаарын буйруса көрө жатарбыз.

Мен:

Токомдун улуу тоюнда,

Токсон «Миң кыял» оюмда.

Томуктай башым жүргөн соң,

Толкуган элдин тобунда.

Торгойдой үндү кошоюн,

Томсоруп калбай коңулда,

Кандарга салам бербеймин,

Калемим барда колумда.

Угут бар беле төкмөлүк,

Учуруп ийдим өткөрүп.

Калемим колдо жорголоп,

Калыптыр тилим чектелип.

Заманы менен адамы,

Шамалдай турса өзгөрүп.

Чечкиндүү киши калабы,

Чектелген жерде чекчейип.

Агарып чачым, сакалым,

Азайып теңтуш, катарым.

Башталды ооруп, онтомой,

Аз калды өмүр сапарым.

Торгойдун тилин жаңылткан,

Токомдун жашын жашадым.

Кары жаш бир аз ойлоноор,

Кагазга толо жазарым.

Той десе келбей тойгону,

Тоолук эл керек ойлонду.

Кыйчалыш күндү көп көргөн,

Кыргызым кыргыз болгону.

Тарыхты карап үңүлүп,

Ташталыш керек ойлору.

Кеп болуш керек мындайда,

Келечек күндүн болжолу…

Учурдун эң оор суроосу,

Улуттук табар оң жолу.

Тойдо эле келбей жегени,

Толгоноор кыргыз көп эли.

Тозогун көргөн замандын,

Төкмөдөй сөздүн чебери.

Элимдин бүгүн колунда,

Эгемен күндүн желеги.

Желекти кудай кут кылсын,

Желпинбей талдап көрөлү.

Таксырлар качып өлкөдөн…

Талкалап жатат бөлөгү…

Күбөбүз эки кылымга,

Жүрөбүз ыры, чырында.

Аралашаар да күн жакын,

Ааламда жүргөн куюнга.

Сыйлабай салтын улуттун,

Сыйынып калдык тыйынга.

Баркталбай улуу сөз калды,

Баа берип өлүү буюмга.

Топ чыкты бүгүн кирдетип,

Токомдун өзүн, ырын да.

Таманга таптап тарыхты,

«Жаманга» түртүп салышты.

Союздун ишин каралап,

Оруска коюп айыпты.

Улут, эл аман калганын,

Унутуп чоңдор калышты.

Билерман болгон ошолор,

Билимди кайдан алышты? 
Тоскон деп Улуу Орусту,

Током да бүгүн «айыптуу».

Токомдун козгоп арбагын,

Тоолуктун кошуп арманын.

Керимбай – заман келгенин,

«Кербезди» эл чертип калганын.

Дин каптап сасык тумоодой,

Жин-эпкин журтту чалганын.

Сен менен иним кеңешип,

Эл менен келет талдагым.

Уңгулуу сөздөн адашсам,

Улап кет Туке ар жагын. 
Ак жаандай дейли төккөнүн,

Айтышы кыска төкмөнүн.

Океан ойдун акындар,

Оө албай кетет четтерин.

Алат ким сактап эсине,

Алтынга бергис кептерин.

Калат да муундан муунга,

Кагазга жазып кеткениң.

Анан да бузбайт жазма айтыш,

Акындык салттын эч жерин.

Жаңылык дебес ачкандай,

Жактырбас далай ак таңдай.

Көрөңгөм чыны көп эмес,

Көбүртүп төгүп, чачкандай.

Сүйлөшүм оор маселе,

Сүрүнөн элдин жазганбай.

Зерикпей жалгыз жазамын,

Зер буюм жасап жаткандай.

Кеп кылсаң адам, заманды,

Кенен жол жоктур жазгандай.

Чыйырга түшпөй таптаган,

Чыркырайт жолун таппаган.

Чочулайт дечи арийне,

Чоң ишти болсо баштаган.

Жагаарын билбей эл журтка,

Жанчылган ойго чак жаман.

Жасайт да колдон келгенин,

Жан дилин кошо таштаган.

Тоолук эл далай тосотту,

Тобокел кылып аттаган.

Тобокел дейли Турду акын,

Тоолук эл окуп сындасын.

Сындаган жактан кыргыздар,

Сыянын күтпөйт кургашын.

Биз Токтогулдун балдары,

Биз сындагандар ыйласын.

Оңколоткон чөлдөрдү,

Чоңколор окуп жыргасын.

Күйдүргү сөздү кыпчый жүр,

Күлкүсүн журтуң тыйбасын.

Токтогул жылы жаңырып,

Тоо тоого кетти жаңырык.

Келгенсип Током тирилип,

Эл жалпы жатат камынып.

Кирнөктөр батпай көчөгө,

Жарнактар жайнап тагылып.

Акылман чийсе жол жобо,

Акындар калды чамынып.

Колдоочу, демөөрчүлөргө,

Коңгуроо тынбай кагылып…

Жакынсың иним сырдашым,

Жашы эмес жаны курдашым.

Учуру келди угузар,

Уга электерге Турду атын.

Көмүскө жазбай ырыңды,

Көрүнгүн элге Турду акын!

Жүрөктөн жазган ырыңа,

Жүрөктөр далай туйласын.

Өчүрбөй чогун ышкынын,

Өнөрдү керек сыйлашың.

Жазгандан иним эринбе,

Жат кылган муну көңүлгө.

Том жазсаң чети оюлбайт,

Токтогул атаң жөнүндө.

Иши бар кыргыз унуткус,

Изи бар өчпөс өмүрдө.

Ырлары муундан муунга,

Ырдала берет элинде.

Жаңыдан комуз кармаган,

Жаштардын жашайт деминде.

Кеңешип ишти баштадык,

Кетпесин бизден шашмалык.

Жагалданбайбыз эч кимге,

Жаттап алып анан аткарып.

Салчу жок бизди чийинге,

Алчу жок тескеп, башкарып.

Байге алмак белек экөөбүз,

Башкаларга окшоп какшанып.

Жайма жай жаза беребиз,

Жатып алып жазданып.

Тагдырына окшош адамдын,

Тарыхы кызык замандын.

Так изи калат артында,

Таштаган ар бир кадамдын.

Батыштап чыккан балакет,

Баштарын жуткан далайдын.

Коогалаң күндү эстетип,

Кошогу калат аялдын.

Барактап кары тарыхты,

Барбайлы доорго алыскы.

Токомдон бери убакта,

Тополоң канча салышты.

Дүрмөттөп курал жарагын,

Дүйнө эли канча кагышты.

Көп акын андай күндөрдү,

Көтөргөн туудай намысты.

Токомдон алсак өрнөк биз,

Толкутаар элди эрмекпиз.

Окуган киши суктанаар,

Токуган сөздү өрмөкпүз.

Санатып салып салаага,

Термесин бирге термекпиз.

Желибиз чыгып калбайбы,

Жетпеске колду сермеп биз.

«Крутой» болбой жөн эле,

Кутурсак кантет чендеп биз.

Ыр деген кыял канаты,

Ын жандуу кыргыз баласы.

Оозунан миң жыл бүтпөгөн,

Океан ырдай Манасы.

Тоо булбулу атыккан,

Токомдун өзүн карачы.

Турду:

Саяковский атыгып,

Саясатчыларга катылып.

«Шакал» - деп дүжүр чалдарды,

Сакалдарына асылып.

Жакынсың ак үй, көк үйгө,

Акынсың калган машыгып.

Чыгып да жатат удаалап,

«Чыр дептер» китеп басылып.

Турду иниң моюн толгобойт,

Турган соң агам чакырып.

Жазаармын колдон келгенин,

Жакпаса жаман көрбөгүн.

«Лимонад» серпип алганда,

Лирика болгон эрмегим.

Жаш жигит кезде оолуккан,

Жазгамын ойго келгенин.

«Аян» деп ырлар жыйнагын,

Ар кимге белек бергемин.

Токомдун улуу тоюнда,

Толгонуп неге көрбөйүн.

Башкалар бүтүп, биз калып,

Баш жетип, жетпес ишти алып.

Майнабы чыгып, чыкпаса…

Мазакташат ко бизди анык.

Кантсе да сөздү баштап бер,

Калгансың азуу тиш кагып.

Адашпайм чыйыр, нугунан,

Алдыма түшсөң из салып.

Токомду туудай көтөрүп…

Токтойбуз кайда биз барып?

Мен:

Балээни менмин баштаган,

Баштаган ишти таштабайм.

Даабасы чындык сүрдөнүп,

Даванды мурда ашпаган.

Башталган сөздү сага окшоп,

Бүтөрүн сурайт шашма адам.

Чычалап чыгат ар дайым,

Чындыкты туура жазбаган.

Отунда күйөт армандын,

Ок болуп калган атпаган.

Токомду ким жок мактаган,

Токомду ким бар жазбаган.

Көрсөтмө берип «көсөмдөр»,

Көрсөтөөр далай тасмадан.

Төгүлөр далай оо…даа лар,

Төкмөлөр менен чачмадан.

Кеп кылып «Кербез» мурасын,

Гезиттер калбас баспаган.

Советтик доордон бери эле,

Токомду саясат кылып таштаган.

Акындар гана Токомдун,

Акындай атын сактаган.

Салт жолун кантип аттайлы,

Саясат жагын таштайлы.

Апендинин кызындай,

Атактууларды мактайлы.

Желкени жакшы кашысак,

Жети ооз сөз кантип таппайлы.

Өпкөндөй болуп этегин,

Өтө эле паска чаппайлы.

Жакшыны дайым сөз ээрчийт,

Жалганын чынын тактайлы.

Көп дечи дөө-шаа мылтыйган,

Көчүгүн чукуп ачпайлы.

Төгөөрүн төгөөр төкмөлөр,

Төш кагар далай өпкөлөр.

Кара кылды как жарган,

Калыстар сындан өткөрөөр.

Суурулуп чыккан байге алып,

Сумсайып калаар «бөксөлөр».

Билермандарды мактайлы,

Биз жазганды да эл көрөр.

Эт жебесек шорпо ичип,

Эч болбосо Турду иним,

«Гүл» - деген бир боо чөп берээр.

Барбы – деп айтпай кубатың,

Башта деп сөздү турасың.

Эмки жаш укук талашат,

«Ээрчийм» - деп туура кыласың.

Сыйласаң мендей карыны, 

Сыйлайсың ата мурасын.

Акынды берген элди жаз,

Аябай калем сыясын.

Токтогул өскөн жерди жаз,

Торгойлор салган уясын.

Токомдун жазгын мектебин,

Торолуп чыккан миң акын.

Акындык салып кыялга,

Апыртсаң бир аз уялба.

Тантыктар талаш чыгараар,

Такабайт эч ким дубалга.

Калк окуп турса жактырып,

Калганын койдук кудайга.

Адамдын фантазиясы,

Адабий көркөм чыгарма.

Керекте кара сөздү кош,

Кең десең «бутту сунаарга».

«Ак», «Эркин ырды» жазам деп,

Адашып калба туманда.

Трасса

(Обондуу ыр) 

“Жол азабы, көр азабы” - дебеңиз,

 Жолго минээр жорго токуп беребиз.

Телефондон кабар айтып койсо эле, 

Калган камды биз өзүбүз көрөбүз.

Кайырма:

Кереги жок ашык сөздү сурап да, 

Керек болсо Сизге зарыл убакта. 

Биздин номур 18 да, 17, 

Кызматында элдин күн-түн “Трасса”.

Ар бир үйдөн, ар бир шаардан, айылдан,

Телефондун үнү жетсе чалынган.

Тез жардамдан эрте жетип адамга, 

Тейлөө жагы биздин колго алынган. 

Кайрыма.

Чачын сылап көлдүн эркин шамалы, 

Чаңкатканда сүйгөнүңдүн жамалы. 

Оштук жигит отур биздин таксиге, 

Ысык-Көлгө ырдап кирип баралы.

Кайрыма:

Эске түшсө Баткендеги Айгүлүң, 

Эңсеп турса, самап турса жан дилиң.

Жоргосунан “Трассанын” мин досум, 

Жоодурашып жолугасың дал бүгүн.

Кайрыма.

Бурулкан Карагулова:

Жамачылуу кийим деле кийип биз,

Жерди ууштап чимирилткен ийикпиз.

Ишенгиле, башыңарды көтөрүп,

О акындар, падышадан бийикпиз… (үзүндү)

Республикалык “Кыздар ай” адабий клубунун жетекчиси Бурулкан Карагулованын ырын интернеттен окуп, толкунданып кетип, ушул ырды жаздым, жана чын жүрөгүмдөн колдойм. 
КЫЗДАР АЙ

Жоолуктары желектей башындагы,

Жоодур көздүү кыздардын асылдары.

«КЫЗДАР АЙ» деп үркөрдөй топ болушкан,

Кыргызга жол баштаган акындары.

Колун салып басып албай душманың,

Кор кылды го бүгүн бийлик кыздарын.

«Бейиш» курган бектин-хандын – чогулуп,
Бет пардасын КЫЗДАР ырас, тытканың.

Таттыбүдөй кыздар батпай мекенге, 
Талпак болуп жаткан кезде чет элде.

Угузгула үнүңөрдү акындар,

Улутка, элге түс үйрүгөн «көсөмгө».

Аялзаттан уялышаар, сестенээр,

Ак үйдөгү акылдары бөксөлөр.

Ак калпак эл алаар балким – жаңы дем,

Ак жаан болуп ырды кыздар төксөңөр?!

Топ башчыңар Бурулкандын ырындай,

Тоолук элдин ар бир кызы чыңырбай. 
Ээлегендер бийлик, байлык дегенди,

Элди-журтту көрө берет буюмдай.

Токтогул жылы – Нур жылы 

Улам жетип ылдамдыкка тездеген,
Убакытка утуларын сезбеген.

Адам… аалам… анан турмуш кайнаган,

Айтыш кыйын бир ооз, эки ооз сөз менен.

Акыбыз жок башка элдерден калышка,

Аралашып биз барабыз жарышта.
Кылым курап кыбыраган күн менен,

Кыргыз көчү кете берет алыска.

Жашоодо ушул үмүт, тилек карыбайт,

Жаш, карысы жаңы жылга камынат.

Тоолук элди толкундатып ушул жыл,

«Токтогулдун жылы» болуп жаңырат.

Кыргыз эмес, бүт Чыгыштын сыймыгы,

Ыр, күүсүндө өз доорунун чындыгы.

Улуу Током кайра үн салат дүйнөгө,

Кутту болсун ыр төгүлгөн Нур жылы.

Акын ата көрүп келген Сибирди,

Атак, даңкы араласын Римди.
Тили тектеш, дили бирге эл үчүн,

Улуу талант түбөлүккө тирилди!

Үнү жетсе Уфа, Казань, Бакуга,

Күүсүн угат Ташкен, Нукус, Анкара.

Тоолук элдин ырын кылат чачыла,

Топурагы торко болуп калса да.

Орундалып тилек жаңы жылдагы,

Орносо экен бейпил жашоо жыргалы.

Тоолуктардын Рух күчүн көтөрүп,

Токтогулдун шаңшып турсун ырлары!
Токтогул ата жана токтогулдуктар

“Токтогул жылы” деп атап алып толук кыргыз эли эмес, тили дили тектеш элдер быйыл дүйнөлүк деңгээлде маданият майрамын өткөрүүдө. Залкар атабыздын ырлары ырдалып, күүлөрү жаңырып улуттук муундан муунга улана берүүчү каада-салтын, нарк-насилин, рух-мурасын даңазалап жатат. Токтогул атабыз аркылуу кыргыз элинин, кыргыз жеринин даңазасы жайылып, ак калпакчан элдин улуулугу, Ала-Тоонун сулулуугу көкөлөп “цивилдүү” дүйнөдөгү көз айнекчен элдерге даана, ачык көрүнөт десек жаңылышпайбыз. Жүздөгөн адам ар кандай музыкалык аспап менен чыгарган симфонияны үч кыл комузу аркылуу жараткан эл, философия деп  томдогон китеп жазбай макал-лакап менен ток этер жерине чекит коюп, чече билген эл улуу болбой турабы. Улуу десек улуу, кеменгер десек кеменгер, даанышман десек даанышман. Эркиндик кан-жаны менен кошо жаралган эл экенбиз башкалардай болуп шаар, кыштактарга отурукташпай, илим-билим дегенге кеч аралышып калыптырбыз. Токтогул атабыз “мектепке атам берген жок, мааниге тилим келген жок” деп арман кылган турбайбы. Бүгүн “дүйнөнүн акылмандары” атайылап каткан тарых аңтарылып жаткан кез. Евро-Азия континентине каганат курган кыргыз атчандарынын изи, тоголок жердин экинчи бетинен чыга турган болуп жатканы талаш жаратпас чындык дегендер толтура. Алдыда ата-бабалардын даңктуу, даңазалуу тарых баянын бүткүл дүйнө билет деген тилек үмүт бар. Токтогул атабыз ыры, күүлөрү менен өз доорундагы элдин акыйкат, чындык үчүн күрөшүндөгү жеке иш аракети менен тарыхта, элдин жүрөгүндө калган уулу инсан. Атабыз жөнүндө китептер жазылып, тасмалар тартылып, драмалар коюлуп жатат. Андай адамдар улам жаңы келген муунга багыт берген Чолпон жылдыздай кыргыз асманында жанып турат. Өз келечегине кам көргөн улут өзүнөн чыккан көсөмдөрдөн, чечендерден таалим, тарбия алганы абзел. Дүйнөнү буюктуруп, куюктуруп келе жаткан ааламдашуу айлампасында кыргыз эл катары дилин бузбай, тилин бузбай, салт санаасын, нарк-насилин жоготпой, көз карандысыз эгемен өлкөнүн ээси катары сакталып калышы Токомдой заркарлардын осуят, мурастарын үйрөнүүдөн башталат. Токомдун ырлары түбөлүккө ырдалып, күүлөрү чертилип кыргыз көчүн түбөлүк коштоп бара берет. 

Токтогул атабыз бүт кыргыз элине таандык. Ошентсе да өзү төрөлгөн, торолгон, өмүрүн өткөзүп торкодой топурагын жазданып жаткан Кетмен-Төбө өрөөнүнүн эли атабыз менен айрыкча сыймыктанабыз. Биз токтогулдукпуз, токтогулдуктарбыз деп.

Кечээ бирөө Жеңижок менен Токомду салыштырып: бирөөнү өйдө бирөөнү төмөн койгусу келет. Бул келесоо адабиятчы-тарыхчы ар кимдин өз орду бар экенин, экөөнү тең кыргыз элине кудай бергенин, экөө тең кыргыздын ыйыктары экенин аларга сөз тийгизиш болбосун түшүнбөйт экен. Мага айтканды башкага да айтат. Жаштар угуп калышы да мүмкүн. Эл бузар, журт бузар ушундай кытыгыламалардан башталат. 

Мен муну бир кишинин эле сөзү катары уксам да, артында далай даражалуу, авторитеттер бар экенин сездим. Анан дагы Токомдун мааракесин өткөрүүчүлөрдүн башында тургандардын бири оозу-мурду кыйшайбай туруп эле: “бул жерде саясат аралашпасын” - деп айтпайбы. Ырас Токомдун ырлары, күүлөрү бүт дүйнөгө жайыла турган классика. Ал эми Токомдун элинде, жеринде атагы айрыкча саясаттан чыгып жатса кантели. Бүгүнкү чектен ашкан анархия, басмачы бийлик Током көргөн падыша  заманынан ашып түшүп жатса унчукпай коёлубу? Арзымат менен мейли айтыштырбай деле коёлу. 

“Беш каманды” Пушкин ырдап чыккан эмес да. Сибирге да Текебаевдин чоң атасы айдалбаса керек. 

Токтогул атабыз бекеринен эркиндик, теңдик, акыйкат үчүн болгон күрөштүн символу болуп калган жок. Өзүнө тең, далай замандаш залкар  ойчулдар, акындар “Замана” – деп кейип-кепчип каймана тергеп айтып  турган чакта Током ажалына да азабына да кайып болуп падышанын   сатылма чиновниктерине таянган “Беш каман” менен бетме-бет чыкканында. Билсе да билмексенге салган “тартиптүүлүктү” бузганында. Бүгүнкү адабият, тарых изилдемиш болгондор “Арзымат” деген акын болгон, болбогон, ал Токтогул менен айтышкан айтышпаган деген майда деталдарды чоң сөз кылып гезит эмес китепке толтура жазып жатышат. Анан калса Токтогул  деле бай-манаптарды ашата тойдо мактаган ырчы катары көрсөткүлөрү келишет. Мактаса мактагандыр. Акындар үчүн ырдай турган “публика” аш менен тойдо чогулат. Акындын күчү тилинде болсо ар кимди жумшап  байыгандарды көтөрө чалып чөнтөктөрүнөн анча-мынча тыйынын алып  койгон “сооп” деле го. 

Токтогул Сибирге азыркылар Американын демократиясын үйрөнгөнү АКШга чаап баргандай барып келген эмес. Аны сүргүнгө жиберишкен. Ал жерден орус демократиясын үйрөткөндөр табылса керек. Токомдун эрдиги мына ушунда. 

Током Сибирден өзүнө окшогон акыйкат, чындык, эркиндик, теңдик  издегендер менен чогуу сүргүндө болгон. Он жыл деген оңой убакыт бекен. Октябрь Революциясын акын маани, маңызын түшүнүп туруп чын  жүрөгүнөн тосуп алган. 

“Кандай аял тууду экен, Лениндей уулду”, “Жашасын кеңеш өкүмөт”  деген ырды окуп, талдап көргүлө. Мындай ырларды ошол убакта замандын  эртеңкисин түшүнө билген киши айта алмак. Бүгүнкү улам сейректелип  бара жаткан СССРдин гражданиндери өткөн күндөрүн эстесе көздөрүнө  жаш алат. 

Карапайым момун эл үчүн чындыгында теңдик, эркиндик заман келген. Ошону кулатып ордуна эч нерсе кура албай, тамтаңдап “таможенный союзга” кошулабыз, кошулбайбыз деп калган кербезибиз.

Кыргызстан өзүнчө көз карандысыз мамлекет катары өнүгүп өсүп кетер жолун көргөн көз, акылга салган баш барбы?! Эки жүзгө болгон партиялар, элүү алтымышка бөлгөн диндер, чет элдик 1800 укукчу, коом, укугубуз тең деген 80 ашык улуттун шовинистери кыргыз элин майдалап  бөлүп талкалап салган жокпу? Катын көйнөк, батек сакалчандар көчөгө батпай, шаарда ар кварталда “молитвенный дом” дегендер толуп кетти го. 

Айрыкча айылыңды алты, үйүңдү үчкө бөлгөн азыркы бийликтеги  партиялар болуп жатканын көрүп турасыңар. Мен муну Токомчосунан “Бешкаман” деп атадым. Ыр да жаздым. Буйруса окуп каласыңар.

Токомду эскерүүгө бул бийлик ыйлап-сыктап жатып ТүркСойго бириккен элдер каржылап, кыргыздын колунда бар азаматтары акча чыгарып Токомдун арбагы көкөлөп турган убагы. Бул мааракеден саясий  упай топтоп алсам деген максатта марттыгын карматкан бай манаптар да аз эмес. 

Терең талдан көргөн кишиге бул бийликке Токомдун мааракеси эмес,  ырлары күүлөрү маданий мурасы ал түгүл Токомду аздектеген элдин да  кереги жоктой. Президент баштап канча күн бийликте отурарын санап жашап калышты. Бир жарым жыл мурда келерки шайлоого камынышып, канткенде ак үй, көк үйдөгү орундарында кала бериштин айла-амалдарын издеп жатышканы жашыруун эмес. 

Элдин мойнуна карыздын үстүнө карызды эле үйүп жатышпайбы?
Жоомарт Оторбаев Кетмен-Төбө жерине курулган ГЭСтерди атасынан  калган менчигиндей барымтага коё баштады. Камбар-Атаны 3млн долларга  баалаптыр. Убагында төлөп бере албаса ал Россиянын колуна өтөт. Тоо Кен  байлыктарды чет элдик шылуундар менен иштетип пайдасын жең ичинен  бөлүшүп жатышат. 


Кум-Төрдүн чатагы акыры бир күн такталат, ачыкка чыгат. Адам  алтынсыз деле тиргилигин өткөзөт, ак мөңгүдөн чыккан суусу болбосо жашоо токтойт. Дегеле табиятты талкалап туруп пайда табыш ошончолук  кыргыз элине зарылбы? Кетмен-Төбөдөн быйыл эле эки кенди чет  элдиктерге бериптир дегенди угуп калдык. Бирок, алар жөнүндө так маалымат эч жерде жок. Шашпайбыз. Тактайбыз. Ооруну жашырса өлүм  ашкере кылат. 

Токтогул акын атабыз, 

Ток этер сөздү жазабыз.

“Камандары” менен замандын, 

Кармашып келе жатабыз.

Ажыдаардын да куйругун, 

Атайылап барып басабыз - деп мен Акаевдин “доорунан бери жазып келатам. Андан кийинкилери деле жыргатар бир нерсе жасаган жок. Мен деле ажосунан карольусуна чейин сындап жазып келатам. Быйыл Токтогул атамдын жылында арбагы колдоор деп “камандар” менен анык кармашка чыктым. Сөздү сөз келгенде айтпаса  сөз атасы өлөт дейт эмеспи. Мурда эле башкалар ыр китеп жазса, мен “Чыр китеп” жазчу элем. Быйылкы жазгандарым анык чатак болот окшойт. Тобокел же атагым чыгат же чатагым чыгат. Көрүп, билип туруп унчукпай  коё албайм. Анда мени арбак, кудай кечирбейт. Ачык айтып ак сүйлөш  адамдык да акындык парзым. “Экинчи Токтогул болоюн дейсиңби?” деп кытмыр сүйлөп кыткыт күлгөндөр” кетмен-төбөлүк эле аксакалдардан  чыгып жатат.

Чындыгында мен мындай сөздү улгайып калган адамдан күткөн эмесмин. Жамандык жакшылыкты башынан өткөрүп, турмуштан ак караны тааныган, чоң саясатка акылы жетпесе да элдин бүгүнкү көрүп жаткан  күнүндө аралашып бирге жүргөн адам азыркы бийликти жактап турганына  таң калдым. Балдарынан деле кызматка аралашкандары жок экен. Пенсиясы  деле жеген ичкенине араң жетээрлик туруп “Беш каман” деп атагыдай парламенттигилер сага эмне калды эле деп демитет. Илгери Токтогулдун  мыктылары “Кетмен-Төбө биримдиги” деген коом түзгөндө ушул киши  Президиумда отуруп “жалындуу” сөз сүйлөгөндүн бири эле. Калмурат Садиев генерал наамын жаңы алып, ички иштер министринин орун басары  болчу. “Биримдик” бир дагы иш кылбай жоголду. Ошондо Кетмен-Төбө элинин көйгөйү бир көтөрүлөт деген үмүт бар болчу. Ооз менен орок  орогон көп экен, ишке белсенип эч ким киришкен жок. 
2005-жыл. Кетмен-Төбөлүктөр үчүн унуштулгус болгону бүт Кыргызстанга маалым бир райондун эли эки жаат болуп чабышып кете жаздады го. Ошентип жүргөн азаматтар “Биримдикте” көтөрүлгөн көйгөйдү ойломок беле. Бирок эл ичинде ойломок турсун күйүп-жанып аткарыла турган иштин ийне жибине чейин эсептеп койгондор бар экен. Мен буга макаламдын экинчи бөлүгүндө толук жазам. Азыр болсо Улуу Токомдун мааракесине кошкон үнүм катары “Керимбайдын келди кайра заманы” ыр түрмөктөрүн кандайча жазып калганым жөнүндө сөз болсун.

Токтогул, Корголдой залкарларды, Жоомарттай ыр чеберин берген  жер, өстүргөн эл бүгүн да таланттууларга бай. Санап кереги жоктур. Райондо  жазуучулар союзу бар. Ырчы, обончуларын чогултса өзүнчө эле филармония. Илимдин бардык түрлөрү боюнча иш алып бараткан аалым-окумуштуулар көп. Өлкөнү ички тышкы саясатында иштеген мыктылар бүт кыргызга белгилүү. Базар экономикасынын табиятын үйрөнүп, талуу жерин  мыкчыган бизнесмен-ишкерлер Бишкектен эле эмес, жер шарынын “любой” точкасынан табылат. Улуу журттун уучу идиректүү азаматтардан кур эмес. Бул алибетте кутман жердин, кут кармаган элдин касиетинен. Улуттук  уютку - көрөңгөсү жер ортосу, жол ортосу болуп турган ыйык Кетмен-Төбөдөн. Бүт кыргыз элин абалтадан бери даамдаш туздаш кылып келген  туз уюп жаткан ыйык Шамшыкал-Атадан.

Географиялык абалы да жер ортосу, жол ортосу. Токтогул ГЭСтеринен чыккан ток кыргыздын ар бир үйүн жарык кылып, жылытып турат. Элим менен, жерим менен сыймыктанам. Ар бир Кетмен-Төбөнүн кулуну  сыймыктанат. 

Замана доор оонап турганда жашоо турмушта өзгөрүүлөр өзүнөн өзү келип чыгат экен. Азыркылар “проблема” деп атат алган көйгөй  Кетмен-Төбө элинде да бар. Муну  эл деле,  мен деле илгертеден  көтөрүп  келе жатабыз. Мен акын катары Токомдун жүз элүү жылдык мааракесине аралаш дагы бир жолу козгоп жазсам деп тилек кылгам. Өткөн кышта аракет  кылайын десем турмуш шарт жол бербеди. Кудайга шүгүр дагы торкендик  мыкты жигиттердин бири Жийдебек Түркмөнөв карз-парзымдан куткарып, жашоомду бир аз жолго салууга жардам берип кетти. Анан дагы бир  кыргыздын азаматы Акылбек Осмонов кагаз менен иштөөгө шарт түзүп  берди. Ойлогон ойлорумду толук жазууга эми чиркин убакыт тар. Жетишпей  калам деп кыскача жазууга туура келип жатат. Башында эле Токтогул атабыздын бай-манаптарга каршы ырдап чыкканын жазам деп пландаштыргам. Бирок, ал кандай өнүттө чечилер жолун билген эмесмин. 

Өзүм кагазга төкмө акындардай эле жазам. Айтыша албайм. Бир сөздөн такалсам ошо бойдон “өчүп” калам. Кагазга жазып айтышалы деп  далайына бардым, бирок, андан майнап чыккан жок. Бир гана Турду  ойлонуп көрөйүн деди эле ошо бойдон дайынсыз болуп кеткен. Чындыгында  кагазга жазып айтышканда ой кенен, маданиятттуу, көркөмдүү айтылмак.

Ошентип, башкага ойлоно баштаганда “Керимбайдын келди кайра заманын” жазганга Кудай өзү шарт түзүп берди. Ал ушул китептин негизин түздү. 

II-бөлүк
Токтогул атабыздын мааракеси эмдиги жылы боло турган парламенттик шайлоонун астында өтүп жатканы менен кызыктуу. Токомдун тушундагы «беш каман» аттарын өзгөрткөнү менен, кийим кечесин заманбап кийгени менен заттары баякы эле «каман». Болгондо да республикалык масштабдагы «камандар». Токомдун мааракесинде булар өздөрүн пиар кылуу максатында далай жакшы да, жаман да иштерди жасайт. Эл журт тандап алганга жетилип калды – эми алдагандарга ишене бербес деген ойдомун. Мааракелер да өтөт, шайлоолор да өтөт, акыры келип тирчилик көйгөйү менен Кетмен-Төбөнүн эли калат. 33 миң гектар суугат жерин топон суу басып, өздөрү тоо таш арасындагы кокту колотторго журт которгон эл, эгемен күн менен кошо келген «базар-экономикасы» - деген балээни түшүнүп-түшүнбөй бир сөз менен айтканда чачылып кетти. Айрыкча жетилген курактагы: бала чакалуу боло турган жаштар чет өлкөдө – Бишкекте, Ош, Жалалабад тарапта. Мекендеген жеринен иштээрге жумуш таппай аргасыз тентишти да. Токтогул ГЭСи, Токтогул көлү деген эле аттары сыймыктуу угулат. Кыргызстандын эли үзүрүн көрүп жатканы менен кетмен-төбөлүктөр азабын тартып калды. Бул көйгөйдү эл журт көл пайда болгондон баштап эле көтөргөн. Кана жыйынтыгы? Упчу салгандай убада берип бийлик көнүп да калды. Быйыл Токтогул атабыздын той мааракесинде дагы бир жолу козгоп алсак ашыкча болбос.

Мындан он төрт жыл илгери Бишкекте кетмен-төбөлүктөр «Биримдик» коомун түзүшкөн. Садыгалиев менен Турдумамбетов депутаттык мандаттарын алышып, Садиев генерал наамына жетип дегендей той болгон. Эмне деген гана сөздөр айтылган жок эле. Акаевге эртең эле кол койдуруп чыгам дегендер болбоду беле… Тойдогу тойгондогу сөздөр экен. Унтулду. Мурдакы эле бөлүнүп келген компенсация көбөйгөн жок. Көбөйтө турган түрү да жок. Кыйналган эл дагы эле кыйнала берет. Ошол эл арасынан чыккан калемгерлер арман кошогун козгоп жаза беребиз. 
«Көп издээрбиз балалыктын издерин» деген муун сейректелип баратат. «Токтогул көлү көз жашым» деген китеп жазган Кетмен-Төбөнүн кызы Бурулкан Карагулова улгайган куракка келди. Самсак Станалиев: 

«Боз чаңгыл бул көл бир элге,
Бозоргон мүрзө өңдөнөт» - деп кейип жүрүп сары тиштүү чал болду. Биз акындар эмоцияга алдырып ээлигип, оолугуп жазабыз. Кандай жазган күндө да үстүртөн, жалпылап дегендей. Ошол көчүү, конуу убактысында улгайган адамдарын көздөрүнөн жаш эмес кан аккан. Ал убакта каяша айтышка мүмкүн эмес эле Москва кандай чечсе ошондой аткарылчу. Арманды кудайга гана айткан убак. Анын үстүнө ошол убакта Токтогулда райкомдун «биринчиси» Матен Сыдыков деген неме эле. Орой, маданиятсыздыгы аз келгенсип өзүн тим эле Кудай теңир менен тең сезчү. Чындыгында ошондой бийлик колунда бар болчу. Оюна эмне келсе ошону жасай берген «Телибай тентек» эле. Элдин өлгөн тирилгени менен иши жок. Ага жогору жакка рапорт бере турган көрсөткүч гана керек болгон. Жоруктары өзүнчө эле жомок. Кетмен-Төбөнүн эли менен нарындыктар ушу күнгө чейин айтып түгөтө алышпайт. Ошондо деле Токтогулдук мыкты жигиттер Матендей «падышаны» жүйөлүү иштерге көндүрүп коюшчу.

Ошондой бир мисалды айта кетпесем арбак кудай кечирбес. Мен аскерден жаңы келип Торкен сельпосунун башкармасы Токтомамбетов Дербиштин машинансын айдап калдым. Райондо элдик текшерүү комитетинин башында Жамгырканов Мукаш деген от жалындай жигит эле. Экөө аябай ынак. Күнүгө эле бюро, партактив деп эле райондун, чарбанын жетекчилери райкомдун имаратынын тегерегинде жүрүшчү. Чогулуштан кийин Дербиш аке менен Мукаш сөзсүз чайын да, «пайын» да ичишип, ээн эркин ичиндеги буктарын чыгарып сүйлөшчү. Ошондо кыркка жете элек жигиттер экен. Мындан ары элдин көргөн күнү кандай болот дешип кыйналып кетишээр эле. Суу баса электе Кетмен-Төбө өрөөнүн аэрофотосьемкага тарттырып калсак деген идея ошол эки жигиттики. Ар эшикти кагып жүрүп, «каттакандарын» макулдатып алган соң Сыдыков аргасыз макул болгон. Эми ошол аэрофото сьемка бар болду бекен? Болсо акындары, ырчы, обончусу көп Кетмен-Төбөнүн элинен суу астында калган жер жөнүндө, ата бабасынын конушун аргасыз таштап көчкөн эл жөнүндө ыр обону келишкен бир клип жаралса деп ойлойм. Чоң конкурс жарыяланып, калыстар баа берип дегендей иш чара уюштуруса дагы бир жакшы чыгарманын жаралышына түрткү болор беле.

Элдин тагдыры бүгүнкү мыктыларды деле уктатпайт. Базар экономикасы баланы өзүнө ылайык тарбиялап салды. Ортодо эч нерсе калган жок. Озунганы ээлеп калды. Алдуусу чабалынын колундагысын чыркыратып туруп эле тартып алат. Азабын да жыргалын да тең бөлгөн Совет доору жок. Мээлери чарасына батпагандар мыйзам дегендерди өздөрү жазып, ошол мыйзамга ылайыктап туруп бөлүп-бөлүп алып коюшпадыбы. Жерди, жердеги кендерди жашырып сатып бөлүп жеп киргени адатка айланды. Эми бөлө албай, бөлө албагандан өлө албай, биринен бири кызганып, көздөрүн кызартып турган чоң-чоң ГЭСтер. Азыркы бийликте турган тойбостор эмки шайдоодо кайра шайланып келишсе ГЭСтер деле жеке менчикке өтүп кетет. Ошол чоң ГЭСтердин дээрлик баары Кетмен-Төбө өрөөнүндө. Кетмен-Төбөлүк келечекти ойлогон азаматтар элинин проблемасын улам бир ажого коюп келатат. Кана жыйынтыгы? Болгону «дирекция» дегендин башчыларын алмаштырып тынышчу. Эми ошол «дирекциясын» Токтогулга көчүрүп беришти. Компенсациясынын акчасы баякы эле 35-45 миллион сом. Президентке, Жогорку Кеңешке, Өкмөткө жыл сайын кат жазылат узун тизмеге колдор коюлат. Жообун эл журт бир да жолу уга элек.

33 миң гектар суугат жер суу астында калды. Кетмен-Төбөнүн климатына цитрус өстүрсө да болот. Эли эч качан ачарчылыктын азабын тарткан эмес. Казактар барып жан сактаган берекелүү, ырыс кешиктүү жер. 1997-2000-жыл аралыгында «Загра» деген ат менен, заманды көрдүк шак жеген, - деп буудай уну менен жүгөрүнүн унун аралаштыра жууруп бышырган нан жегенибиз жалган беле? Эл жаңы заманды түшүнө элек кезде кыйналган. Азыр элди чет өлкөгө кеткен балдардын акчасы багып жатат. Ошого каниет, топук кылган эл эптеп тирчилигин өткөзүүдө. Орус менен Казактар мигранттардын абалын улам катаалдантып, кысымга ала баштады. Жергиликтүүлөр желкелеп басынтканын койбой, акча табабыз деген балдардын көргөн күнү курусун.

Кетмен-Төбөлүктөр душман чаппай, кырсык баспай эле өнүп өскөн, жемишин жеп жаткан жеринен айрылып калышпадыбы. ГЭСтери бүт Кыргызстанга ток берет. Суусунун пайдасын өзбектер көрөт. Өзүбүз тоо арасындагы кокту колот, суу жетпеген жерлерди өздөштүрүп эптеп жашоого ылайыкташтырып алдык. Бирок толук кандуу турмуш өткөрүшкө жер тар. Союздун убагында улам бир облус кошо берип далай жайлоо, жайыттар башка райондорго өтүп кетиптир. Мына ушундай маселелерди жалпы Кетмен-Төбөнүн эли чогулуп талапты коюш керек. Азыр базар экономикасы ээлик кылып жашаган эл, өз жеринин үзүрүн көрүш керек. Бүт кыргыз эли ток алып, пайдасын көрүп жатпайбы? Калыс, адилет сөзүн эл дагы айтсын. Жыл сайын борбордогу кетмен-төбөлүк азаматтар элдин атынан бийликке кайрылуу, талап жазып кирип коюшат. Эч нерсе чечилген жок да. Кыргызстандагы башка аймагындагы элдер жеринин четинен казылып жаткан кендердин пайдасын көрүп жатышпайбы. Талаптарын аткарышпаса иштетпей коюп жатышат. Алардын айлана чөйрөсүнө зыяны тийет экен, алдыңкы технологияны колдонсо тийбей да калышы мүмкүн. Биз болсок жерибизден таптакыр кол жууп, сууга бастырып коюп чыга бердик го. Буга жалпы кыргыз журтчулугу калыстыгын сөзсүз кылыш керек. Убайын чейрек кылым көрүштү. Дагы эле көрүшөт. Ошол эле ГЭСтердин акчасынан Ширеновго окшогон шумпайлар миллиарддап жеп келиптир го. Суусун балык ичпей эле Балкыбековго окшогондор «ичип» жүрүшүптүр. Канал казып суу чыгарса өздөштүрө турган миңдеген гектарлаган жерлер бар. Каражат эле жок. Жанагы 35-40 млн.сом эмнеге жетет. Кетмен-Төбөнүн элинин атынан жазыла берип жат болгон кайрылууну бул макалага кошуунун кереге деле жоктой. Эгер ошол талаптар аткарылса Кетмен-Төбө аймагы гүлдөп, акча издеп алыска кеткен жаштар айланып кайра келер беле деген тилек, үмүт бар. Ачууга алдырбаган сабырдуу элдин турмуш тирчилик кылуусу улам кыйындап бара жатат. Райборбордун коммуникациясын бүт бойдон жаңылабаса улам эскирип, бир жерин оңдосо экинчи четинен бузулуп турган абалда. Айыл кыштактарга жетчү жолдор каралбай машина эмес ат минип каттай тургандай болуп баратат. Мектеп, бала-бакча, оорукана дегендерге бөлүнгөн каражат аз. Айта берсе арман көп. Токтогул атабыздын маараке тоюнда ушул маселерди көтөрүп кереги бар беле деп суроо койгондор четтен чыгат. Ал эмес «Кетмен-Төбөдөн бир эмес үч министр отурат, сен бийликке асылганыңды койсоң боло» - деп өзүбүздүн эле чалдардан мени зекигендер бар.

Токтогул атабыз жакыр эл тарабында болгон. Бай манаптардын шайлоодо жасаган шумдуктарына чыдаган эмес. «Беш каман» - деп эле беттеп чыккан. Бүгүн Токтогул атабыздын мааракесин өздөрүнө пиар кылабыз деген аракеттер ачык эле көрүнүп турат.

Тарых кайталагансып бардык тарабы топ келишип турса. Мен «беш каманга» пародия жазып койсом эле Атамбаев тактан кулап, парламент менен өкмөт оодарылып түшөт бекен. Үч министр менен мен деле сыймыктанам. «Заманың түлкү болсо түлкү бол, бөрү болсо бөрү бол» дейт эмеспи. Кимиси түлкү, кимиси бөрү эл билет. Ал эми ГЭС, жер маселеси бул кекиртекке такалган маселе. Күн сайын, саат сайын ойлоно турган иш. 
Эл чогулганда айтылбаган проблема качан айтылат? Жанагы үч министр чече ала турган иш эмес. Кыргызстанды кыйратып, талкалап, талап бөлүп алгандар бийликте отурат. Өздөрү миллиарддаган долларды тегеретишет казынада кара таш жок. Атамбаев «кайыр» сураган жактан Акаевден ашып түштү. Жалганбы? Кийинки кездерде МВФ менен Эл аралык банк Кыргызстанды шынаарлап калганын көрүп турабыз. Булар акча менен муунуп өлчү жибин да кошо берет. Кытай менен Орус бири-бирине атаандашып сурай электе эле акча сунуштап жатканы бийликти чоочуткан жок. Эл чоочуп турат. Беш партиянын лидери өздөрүн президент менен тең сезет. Коррупциянын кору, уюткусу да ак үй менен көк үйдө. Жанагы үч министрди ошол корбашылар кызматка коюшат. Алардын айтканын кылбай көрүшсүнчү!

Кетмен-Төбө элинин көйгөйүн бүт кыргыз эли чечет. «Электро тогун пайдалануу бир жарым эсеге өсүптүр. Демек өнүгүп өсүп жатабыз» - деген Атамбаев ошол ток чыгып жаткан ГЭСтер курулган өрөөндүн элинин акыбалын кыдырып кандай көрбөйт? Беш корбашы басып да барбайт. Мен жогоруда айтпадымбы бул кекиртекте турган маселе. Бийликти бүт кыргыз эли кекиртектен алганда гана чечилет. Кайрылууну улам бир бийликке келе калган шылуундарга эмес Кыргызстандын элине жазыш керек. Элге акыл үйрөтмөк белем? Эл даанышман, эл кеменгер. Элден чыккан акындар, жазуучулар. Ошол эжлдин оюн чагылдырат. Мен адабиятка улгайганда аралаштым. Мага чейин эле кетмен-төбөлүктөрдүн көйгөйүн жазгандар көп болгон. Дале жазып жатышат. Ага мисал катары өзүмдүн «Кетмен-Төбө биримдигин» түптөгөн генералыбыз Калмурат Садиевге жазган ырымды келтирем. Жана бул китепке ырларын кошконго макулдугун берген авторлордун ырларын киргизем. Аларга ракмат айтам. 
Тоолорго тоодой бар кубат,

Тоо жылың менен Калмурат.

Топон суу баскан жергесин,

Токтогул эли кайгырат.

Ак үйдөгү чоңдор арыз укпайт,
Аллага кандай кайрылат.

Ток сатып байыйт… деген биз,
Томсоруп калдык не дейбиз?
Токтогулдуктар бу күндө,

Токочту тоё жебейбиз.

Ток берип бүткүл кыргызга,
Тогу жок элден кедейбиз.

Суу сатып байыйт… деген биз,
Сумсайып калдык не дейбиз?
Суу сактагычыңды урайын,
Суусу жок элден кедейбиз.

Букадай болуп шак бурдап,
Буудайдын нанын жебейбиз.

Балыкка курган көлмөбү?

Пайдасын журтуң көрбөдү.
Тирүүсү самсып тентиди,
Түбүндө жатат өлгөнү.

Чырактай жанган кыргызга,

Чыдамды айт биздин элдеги!

Тор салат балдар балык деп…

…ток этер жери… нан издеп…

Көп өлдү чөгүп бу көлгө,

Көмүлбөй… кетти балык жеп.

Билип да, көрүп турушат,

Бийликтен чыкпайт калыс кеп.

Балдарың болсо балык жем,

Бакырып турам салып мен.

Тоо, жери аман башка элдин,

Тоо коргой турган анык сен.

Тоолук эл деле ойлоноор,

Ток жаккан бөлүп алып тең.

«Биримдик» сенин колуңда,

Билгениң бардыр оюңда.

Ызага баткан эл жашайт,
Ылайлуу көлдүн боюнда.

Самсак Станалиев 

Тегеректеп турат тоолор,

 көлгө түшүп кеткен Жазы-Кечүүнү,

Суудан чыкса көрөбүз деп,

ай нурунда өбөбүз деп,

аңдыйт алар ашык отун берчүүнү.

А мен болсо апакемди,

 көптөн бери көрбөгөндөй сагындым.

Кайберендин баласындай элеңдеп,

Эртең кайра келем деп, 

жалгыздыктын жазганына багындым.

Көл тараптан чыккан күүгүм

Тоо баштарын жеп кетти.

Кара түндү өпкүлөп,

Алды жактан от күйөт.

А толкундар көп нерсени эстетти.

Мындан көрү 

 жердин жети катмарына түшкөндө

Төштүк болуп кетмекмин.

Жер түбүнө жетмекмин.

Ай астынан асыл тилек өчкөндө. 

***

Айлым сенин тагдырыңда мен болуп,

Туралбадым туйгунуңдай үн салып.

Жазы-Кечүүм суу алдында деп коюп,

Жүрөк бүтүн кайгы аралаш ыр жазып.

Жүрөм бүгүн көздөрүнөн жаш тамган,

Ырлар жазып, бирдей болуп жаз-кышым.

Жар башына жалгыздык деп аталган,

Таштап коюп кеткен качып жазмышым.

Түн уурданып арта салган өз колун,

Күн чыгыштын алган кезде мойнунан.

Түшкө кирбес ойлор келип бир сонун,

Жалгыздыктын туруп кетем койнунан.

Ырга айлантып ийсе мени бул тагдыр

Эгер тагдыр туура көрүп тил алса,

Ырга айлантып ийсе мени өлтүрбөй.

Жомоктогу жоголгон журт ыры деп,

Ырлар бирөө жарыгымды өчүрбөй.

Ырдаар бирөө бу карыптын ыры деп,

Гүлдөр гүлгө турган кезде эркелеп.

Көл жегине эч ким келбес, эч кимди,

Арман жайын айтамын деп жетелеп.

Арман жайын айткан дагы, уккан да,

Анда мени көл түбүндө деп билер.

Көл түбүнөн жер түбүнө айланган,

Айыл барын угуп сууга тигилер...

БАКТЫГҮЛ ЧОТУРОВА

Биздин айыл тоо этектеп айлана, 

Дан жыттанган аңыздарга бай, жана…

Дагы эстесем көл жок эле, бирок да,

Укмуш болчу Кара-Сууда Кайнама.

Көл жок эле биздин бала чактарда,

Көп элестер көз алдымдан акканда.

Балык болуп сүзүп барып эркелеп,

Тургум келет биз ойногон таштарга.

Ар кимибиз өз тагдырды куткарбай,

Учтук эле топ жарылган куштардай.

Жаз чакырган сайын барып турсак да,

Балалыктын издери жок, бүт калбай…

Кылым оошуп кыйырынан эл өсчү,

Бул турмушта мезгилге ким тенешчү?

Карт тарыхтын барагында жашаган,

Канча тоолор кумга айланган ээмеспи…

Ошо сымал суу алдында дайыны,

Суу үстүндө кусалыктай кайыгы.

Көл баскандан тумчуккансып кыйналам,

Биз сагынган балалыктын айылы…

БУРУЛКАН КАРАГУЛОВА:

Токтогул көлү – көз жашым китептен
Менин айылым жок, ал түбөлүк суу астында калган

Ата Журт сенде жарык таң,

Чаңың да баалуу, алтын чаң.

Кушуң да алтын, ал тургай,

Бакаң да алтын таажычан.

Айылым, Журтум кайда деп,

Суу астын карап телмирем.

Сагыныч деген кусаман,

Жарыла жаздап селдирейм.

Үстүңөн суулар бөксөрсө,

Суу толуп турат жашыман.

Айлымы көрүп жүрөт деп,

Жыландын сылайм башынан.

Чулп этип чыкса балыгың,

Алдынан тосуп озунам.

Айылым кандай экен деп,

Бакаңын өбөм оозунан.

Үйүбүз калган бузулбай,

Терегим калган кыйылбай.

Куурчакты ороп жаткызган,

Төшөгүм калган жыйылбай.

Күчүгүм калган байлануу,

Ал азыр арбак тактылуу.

Ит деле болсо өлүгү,

Айлында калган бактылуу.

Издерим калган бытыкый,

Бытыкый бойдон калат да.

Тагдырды тарых экен деп,

Жазылып калган баракка.

Чылк алтын эле булагың,

Секирип турчу улагың.

Чыңырсам укпай үнүмү,

Түбөлүк дүлөй кулагың.

Тескейиң жансыз күн тийбей,

Адырың алсыз ай тийбей.

Кагылып кетем кара жер,

Түбөлүк калдың шай кийбей.

Түшүмө кирген бул бейиш,

Өңүмдө эми көрүнбөйт.

Туулган айлым миң кейиш,

Өлүгүм сенде көмүлбөйт.

Чаңдаткан эрке, бейбаш кыз,

Чоңоюп калгам тирүүмүн.

Токтолуп бүтпөй дагы эле,

Кусадан ыйлап жүрүмүн.

Суу басат экен деген сөз,

Кайгыга элди салды эле.

Алты жыл жаткан атамын,

Мүрзөсү ачык калды эле.

Көрчүлөр мүрзө казганда,

Атамын көрүн ачканда.

Буркурап ээрчип ыйлагам,

Жүктөшүп сөөктү жатканда.

Ачылбай эски мүрзөлөр,

Басылып сууда калышкан.

Арбактар сыртка чыгалбай,

Тозоктон жайын табышкан.

Жылдыздар жанат түн чыкса,

Ай чыгат түндө күн жылса.

Айылды суудан бошотсо,

Ордуна келбейт миң жылда.

Эл менен чогуу көтөрдүм,

Кудайдын башка салганын.

Жаш болуп анда, айлымды,

Калкалай албай калгамын.

Бала да болсом туу кылып,

Мекен деп калгам жытыгып.

Ыргытып сууга денеми,

Ыйлагым келет тытынып.

Канча жер көрдүм короздой,

Жүрөктүн кылын козгобойт.

Айылым элең керемет,

Эч бир жер сага окшобойт.

Шолоктоп жатып не десем,

Ким кайрып берет ке десем.

Таш чайнап алган тиш өңдүү,

Жүрөгүм зырп-зырп эстесем.

Өпкөлөп жатып не дейин,

Өпкөмү басып келейин.

Токтогул ата журтуму,

Ыр менен шаңга термейин.

Буркурап жатып не дейин,

Буулукпай кайтып келейин.

Токтогул элим – жеримин,

Бурулу болуп берейин...

***

Айылы, балалыгы өткөн жер чет мамлекетте калса да сагынган адамдар сөзсүз бир барып көрүп келе алат, а бизчи, эч качан! Көлдүн үстүн гана телмирип тиктеп отуруп, кайра баса бермей... Токтогул көлү – көл эмей эле, менин көзүмдүн жашы...

Токтогул суунун түбүндө,

Атамдын изи калгандыр.

Алаамат ушул дүнүйө,

Миң деген менен жалгандыр.

Эс тартып калган кезимде,

Көл каптайт деген имиштер

айланып кетип чындыкка,

Көрчүлөр ишке киришкен.

Казыла баштап мүрзөлөр,

Топтолгон эл-журт айылдан.

Чок басып апам алгандай,

Бетине жашы жайланган.

Ишенип жүрдүм мен болсо,

Атамды көрөт экем деп.

Алты жыл жаткан көрүнөн,

Бүп-бүтүн чыгат экен деп.

Шагырап чыкты сөөктөрү,

Көзүнүн орду чуңкурчак.

Кабырга, жилик терисиз,

Тургандар ыйлайт бүт курчап.

Калтага сөөктү салышып,

Көрчүлөр гана кейишпейт.

Карылар “жаман адат” деп,

Сөөктөрдү үйгө беришпейт.

Адамдар мындай азапка,

Аргасыз эле көнүшкөн.

Атамдын сөөгүн өз жери,

Кушчу-Суу жакка көмүшкөн.

Ошондон бери ушул күн,

Арманым келет арылбай.

Көп болуп сөөктөр, атамдын

Мүрзөсү калган таанылбай.

Эңсеген элдин тилеги:

“Жеримди кайрып берсе экен.

Суулардан жерди бошотуп,

Бейпилдик кезим келсе экен”.

Токтогул суусу – суу эмес,

Көзүмдүн жашы ал менин.

Бабалар жерин сагынган,

Көзүнүн жашы ал элдин.

Токтогул көлү – көл эмес,

Көзүмдүн каны ал менин.

Бейиштей жерден айрылган,

Жүрөктүн каны ал элдин.

Арман

Бул ыр «Адинанын арманы» деген ат менен эки үч гезитке басылган. Адина Турдубаева түбү Кетмен-Төбөнүн кызы. Кочкор-Ата (Ноокен) тарапта чоңойгон. СССР кезинде эле Россияга окуганы кеткен. Ал жактан эр жигиттер жасабаган ишти жасап курулуш фирмасын ачкан. Бардык ишти так, жогорку сапатта жасап көнгөн немис калкы басымдуулук кылган Калининград облусунда «Жылдын адамы» деген наамга татыган. Курулуштун ишин толук үйрөнүп, чоң акча топтоп Бишкекке заңгыраган үйлөрдү, адам таңа кала турган маданият очокторун курсам деп Кыргызстанга келген. Бакиевдер жана азыркы ак үйдө отурушкан манаптардын көбү «бетинен өөп» тосуп алышат. Бир айга жетпеген убакта эле жер бөлдүрүп беришип, ар тараптан колдоо көрсөтүшөт. «Азия Курулуш» тез эле ишин өз нугуна салганын көргөн Жаныш Бакиев рейдерлик жол менен басып алат. Өзүн каматып туруп анан аны камай турган, күнөөлөй турган жалган документтерди жыйнатат. 2010-жылы Бакиевдер качты. Адинанын мүлкүнө кызыккан манаптар «Курулушун» бөлүп, талап алып чыгарбай отурушат. Бул Адина карындашым үчүн какпаган эшигим калган жок. Гезит аттуунун баарына жаздым окшойт. Акыйкат таба албадым. 

Адинанын арманы
Торгоймун бүгүн тордогу,

Тордон бул чыкпайм болжолу.

Кызартып көзүн мүлкүмө,

Кызматта жүргөн чоңдору.

Кыргыздын эле балдары,

Кыргыздын кызын кордоду.

Булбулмун бүгүн тордогу,

Буза албайм торду болжолу.

Ээлешип алды мүлкүмдү,

Эл бийлеп тизгин чойгону.

Талашып бөлүп алышты,

Тапкансып бекер олжону.

Айланам, элим кыргызым,

Абакта жатат бир кызың.

Бир кыздын көргөн кордугу,

Бир үзүм сенин турмушуң.

Өлүмгө түрткөн турушат,

Өчкөнү турат жылдызым.

Күнөөлүү болдум ак жерден,

Күнгө ушу мени апкелген – 
Бакиев аттуу желмогуз,

Баарыбыз шайлап так берген.

Азабын жалгыз мен эмес,

Ак калпак кыргыз калк көргөн.

Кыздарын салчу түрмөгө,

Кыргыздар көрчү күн беле?
Мусаапыр кылып аялга,

Муштумун качан түйдү эле?
Кыргоолдой кызга кыргыздын,

Кол, буту качан тийди эле?

Жараткан жалгыз жөлөгүм,

Жашымды күндө төгөмүн.

Чындыкты анык билишсе,

Чыгарып алар мени элим.

Капканга түштүм кандайча,

Калтырбай айтып берейин.

Узагам ата конуштан,

Ишкана түптөп орустан.

Байлык да топтоп бапырап,

Бактыма анык жолуккам.

Курган ким барып чет элге,

Куруучу чыгып тоолуктан?
Окуйм деп кетип Мекенден,

Наам, сый алгам чет элден.

Көрө элек куруп биздин эл,
Көп кабат үйдү көтөргөм.

Ачкычын алган орустар,

Алкашып колго көтөргөн.

Мактаса орус мактасын,

Мактаныш эмес максатым.

Ишимди орус жеринде,

Ишенгендер тактасын.
Айлыма келип булганды,

Алыстан тапкан жакшы атым.

Байлыгым жетмек өмүргө,

Бар эле көп ой көңүлдө.

Кантейин жасай албадым,

Каалаган ишти жеримде.

Өкүнтүп мени жаткандар,

Өкүрөөр бекен көрүндө?

Жумушка бышып такшалып,

Жумшасам жетээр акча алып.

Жериме келсем кез экен,

Желмогуз калган башкарып.
Жете албай аруу тилекке,

Жерде анык калдым тапталып.

Акчанын жытын сезишип,

Айланып менден кетишип.

Биринчи айтып саламды,

Биринен бири өтүшүп.

Колумду өпсө бирөөсү,

Бутумду бирөө чечишип.

Эсебин улам эсептеп,

Акчамды санап жетет деп.

Кам көргөндөр да көп эле,

Каракчы тоноп кетет деп.

Келишим далай түзүлгөн,
«Гербовый» менен печеттеп!

Үй жайсыз жүргөн эл келип,

Үмүтүн, оюн тең бөлүп.

Чайына күндө чакырып,
Чарчасам кубат дем берип.
Кызыктуу сөздөр айтылчу,
Кыз сүйгөн жигит өңдөнүп.

Жамаатты түзүп тең шерик,

Жакшы ойго болуп эл шерик.

Колдо деп эми жараткан,

Колго алып ишти белсенип.

Биз кайра курсак дечүбүз,

Бишкекти деле берсе бүт.

Кеңешип Аскар мэр менен, (Салымбеков)
Кесилип кенен жер делген.

Заңгырата салам деп,

Заманбап үйдү элге мен.

Аңдыган душман турганы, 
Анда эле ойго келбеген.

Эсеби, чоту такталып,

Катталар жерге катталып.

Бакиевдер да колун чаап,
Баштаарын жакшы баштадык.
Кооз сөз айткан көп эле,

Койбопмун анда сактанып.

Иш кетти түшүп жолуна,

Ийгилик тийип колума.

Көрүнөө кылган жумушту,
Көрөт да кичи, чоңу да. 
Байкап да, пайлап жүргөн го,
Бакиевдердин тобу да.

Келечектүү ишти көрүшүп,

Кетчүдөй болду өлүшүп.

«Ары тур» дешип жөн эле,

Алчудай болду бөлүшүп.

Рейдер болсо биринчи,

Ийитмек сөзгө келишип.

Көргөнүн баса калышчу,

Көркоолор анык жабышты.
Жатканда ооруканада,
Жанышка сүйрөп барышты.
Иниси болсо ажонун,
Издеп көр анан калысты.

***
Уккан жан барбы кайгымы,

Уу жутуп акыл айныды.

Адамга душман болобу,

Адамдын тапкан байлыгы?
Кыздарын турса карактап,

Кыргызда абийир калдыбы?

Кызыл гүл элем соолудум,

Кыйналып жаным, оорумун.

Тексиздер билген заманда,

Тепселди кызыл жоолугум.

Боорукер кыргыз балдары,

Боорун жеп турат боорунун.

Балдарды баккан эне элем,

Балээге калдым не деген?

Келин алып, кыз бербей,

Кемидим элден неге мен?

Үйүмдүн болсом төрүндө,

Үч-төртөө болмок неберем…

Карыды мен деп алганым,

Кай жакта бүгүн балдарым?
Жылуу жүз менен көрүшүп,

Жыттарын жыттай албадым.

Энелер гана түшүнөт,

Эненин мендей арманын…
Кадырбек Камбаровго 80 жыл

Шаймерден ата, Шакен апа жөнүндө эки ооз сөз 
Азыр Кетмен-Төбө элинин гана эли эмес бүткүл Кыргызстандын аксакалдар тобу жетектеп турган Бакайдай карыя Шаймерден Керимбаев жалпы журтка таанымал. Белгилүү тележурналист. Кыргыз телерадиосунда пенсияга чыкканча эмгектенди. Убагында менин бир тууган агам Керимбаев Турус менен теңтуш курдаш, үзөңгү жолдош болгон адам. Агамдын көзү өткөндөн кийин агамдай көрүп жүрөм. Карыш бөлүнгөн карыганча көрүшпөйт дегендей. Турмуш бөлөк, шарт бөлөк болуп карыганда көрүштүк. Быйыл 85 жашка толду. Өмүрлүк жубайы Шакен Камбарова 82де. «Эл агартуунун отличниги». 35 жыл Фрунзе шаарында айтылуу № 5-мектепте мугалим болуп, жаштарга билим берген. Үч жигитти, эки кызды тарбиялап өстүргөн барктуу, нарктуу байбичелердин бири. Небере-чөбөрөлөрүнүн аттарынан адашып Шаймерден ата экөө бактылуу, дөөлөттүү, сөөлөөттүү карылыктын доорун сүрүп жатышат. Кудай буйруса үйлөнгөндөрүнө эки жылдан кийин 60 жыл болот. Мындай адамдар Кетмен-Төбө элинин гана сыймыгы эмес, бүт Кыргызстан сыймыктанса жарашат. Ушул кыргыз салтын бекем кармаган үрөн бутактуу, жасаган иштери жашаган өмүрлөрү үлгү боло турган эки адамдын бир өтүнүчүн аткарам деп убада бердим эле. Бул чыгармачылык ишиме да топ келет. Ушул китепке киришине да ылайык. Кетмен-Төбөнүн мыкты уулдарынын бири, кыргыз телерадиосун түптөгөндөрдүн катарында жүргөн, азыркы КТРдин имаратын курууда айрыкча эмгек сиңирген анан да телерадионун техникалык жагын кырк жылдай жетектеген маркум Камбаров Кадырбек Шакен апанын бир тууган иниси экен. Атасы Камбар согушта курман болуп, таятасынын колунда чоңойгондуктан Шакен апанын фамилиясы Ниязалиева болуп, таятасынын атына катталып калыптыр. «Бир тууганым Камбаров болуп, экөөбүз эки башка фамилияда болуп калганбыз» деп эскерет Шакен апа. Мен үйлөрүнө эртели кеч барып калган убакта Кадырбек аке жөнүндө сөз козголуп калчу. Шаймерден ата кайниси менен узак жылдары бирге иштешиптир. Эми ал кишилердин сөзүнө караганда Камбаровдун көзү өткөндөн кийин бийлик тарабынан деле, иштеген жеринен деле сиңирген эмгегин баалап анчалык эске алынбай, унутулуп баратыптыр. Айрыкча бир тууган эжеси Шакен апа инисинин аты, эмгеги унутулбай элдин эсинде калса экен деген тилекте. Башка да чараларды көрүп жатышат. Мен да колумдан келгенин жазайын дегем. Чындыгында андай адамдардын аттары алтын тамга менен жазылып кыргыз тарыхында сакталыш керек. Шаймерден ата менен Шакен апа сексенден жаштары ашып турса да көзү өтүп кеткен бир тууганы үчүн күйүп, эскерип турганы кыргыз рухунун күчүн сездирет. Өздөрүн эркелетип, өздөрүн даңазалагың келет. Сөздөрү барында колдон келишинче көңүлдөрүн көтөрүп коюш кантип келбесин деп да аракет кылгам. Биринчи жолу үйүнө баратканда экөөнү бир курсант кылсам деп төмөнкү ыр саптарын жазып баргам:
Керимбай көп Кетмен-Төбө жеринде,

Кеп дагы арбын Керимбайлар жөнүндө.

Анан калса Керимбайдын балдары,

Азбы көпбү кадыры бар элинде.

Чоң Керимбай аты болуп даңаза,

Чокойчондор чокоюнан жадаса…

Чоңойгондо болуш болсун уулум деп,

Көп Керимбай келген доорго жараша.

Адаш болуп коюлган соң аттары,

Айрым окшош болсо керек жактары.

Керимбайдын баары болуп болбоптур.

Керимдайбын алам атын сактады.

Черикчинин Керимбайы башкарма…

Чер жазылмак өмүр жолун жазганда.

Кудай момун кытайлардын Керимбай

Куудул эле көңүлү ачык чактарда.

Керимбайлар кетти издешип Темирин,

Келаткан биз улап жашап өмүрүн.
Керимбаев Шаймердендей агам бар

Керимбайдын кенже Кадырбегимин.

Талашы жок биз бир тууган элебиз,

Таттуулашып табына албай келебиз.

Керимбайлар келип кетээр миң ирээт,
Кетмен-Төбө атабыз да энебиз.

Үйүнө мен ата менен энемин,
Үлүрөйүп кур кол кантип келемин.

Гүлдестелер куурай болот бир күндө,

Ырдан, нурдан дестелеген белегим!

Бирге болуп өмүрүнүн сапары,
Билинбеген даңкы менен атагы.

Шаймерденин жигит бойдон сактаган,
Шакен деген даңазалайт апамы!

Бак дөөлөт конуп башына,

Бакайдын келген жашына.

Шайма-шай Теңир эп көргөн,
Шаймерден, Шакен аты да.

Күн тийсе күлүп жарк эткен,

Күмүш нур сепкен чачына.
Өзүңөр элге канган кут,

Сөзүңөр журтка чачыла!

Сексенди ашып ашаган,

Сексенден ата жашаган.

Серептээр эки кылымды,

Сезими сергек жаш адам.

Турпагын жатка тепсетпес,
Туяк сиз калган атадан.
Өксүгү толот адамдын,

Өзүңүз берген батадан.

Шакен апамын өтүнүчүн аткарам деп эки жолу он чакты барактан ода, монолог, кошок сыяктуу кылып жазсам, өзүмдүн купулума толбоду. Кадырбек Камбаров кетмен-төбөлүк чыгаандардын бири эле да. Шаймерден ата менен Шакен апанын узак аңгемесин кыскартып айтайын. Совет өкмөтү кичинесинен окутуп тарбиялап, билимдүү-илимдүү кылып, анан кызмат тепкичтеринде такшалдырып, сынактан өткөн (кадр) кызматкер болгон экен. Кыргыз телерадиосунун техникалык чарбасын башкарган. Азыркы Жаш Гвардия гүлбагында турган имаратты чийме долбоорунан баштаган. Чет өлкөлөрдү кыдырып эң алдыңкы өнүккөн жабдууларды орнотууга аракет кылган. Аракет эле эмес алдыртып келген. Ошол убакта деле техниканы түшүнбөгөн чоңдор кымбаттыгынан качышкан учурлар болгон. Аларды ынандырыштын өзү чынында кыйын эле болсо керек. «Үн жазуучу залдын акустикасы Орто-Азия боюнча бир эле Кыргызстанда бүгүнкү талапка жооп берет экен» деп чет өлкөлүк бир белгилүү киши бекер айтпаса керек. Бул Камбаров акебиздин келечекти кенен ойлоп иш кылганынын бир эле далили. Шакен апа Шаймерден аталардын аракетинен улам «Кесиптешим-насиптешим» деген рубрикада КТР мурда ушул тармакты түптөп өмүрүн, ишин арнаган улуу инсандарды эскере баштады. Анын эң алды болуп Кадырбек Камбаров жөнүндө төрт жолу уктурулду. Эми радиону ким тыңшайт, ким тыңшабайт?... Анын үстүнө кыргыз элинде ар бир аймактын өзүнүн баласы ошол эл үчүн сыймык. Кетмен-Төбө эли да өзүнүн кулуну менен сыймыктанат. Сексен жаштан ашкан Шаймерден ата менен Шакен апабыздын Кадырбек акенин эмгегине мамлекеттик деңгээлде баа берилип, азыркы КТРдин имаратына анын ысымы ыйгарылса деген тилектерин жумурай журт колдойт деп ишенем. Бир тууган деген бир тууган экен да, Шакен апа айрыкча тынчы кетип жүрөт.

Бир белгилүү журналист Кадырбек Камбаров жөнүндө чоң эмгек жазып жатат. Буйруса үй-бүлөсү, балдар-кыздары китеп кылып чыгарат деген үмүт бар. Мен а кишинин атын укканым менен өзүн көрбөгөм. Кандай жазсам да үстүртөн жасалмаланган сыяктуу болуп, андай улуу инсандын толук ажарын ачып бере албасым чындык. Шакен апанын көңүлү жайлана турган кылып колумдан келишинче жазымыш болдум. Кадырбек акенин быйыл 80 жылдыгына Кетмен-Төбөнүн эли да кайдыгер карабаса керек.

Сексен жаштын бирден санап күндөрүн,

Сексен башка серептелген дүйнө күн.

Эки кары эскиртишпей эскерген,

Элге айтылаар сөздүн четин билгемин.

Ыраазы экөө жашоо берген теңирге,

Ылдый, өйдө болгонуна өмүрдө.

Калса дешет калк ичинде жакшы сөз,

Кастарлашкан Кадырбеги жөнүндө.

Кадырбегин жоктоп жүргөн апанын,

Канткенде мен көңүлүн бир ачамын.

Атым эле окшош болуп турат ко,

Аттиң чиркин, ордун кайдан басамын.

Кадырбектен калса деле түңүлүп,

Кадырбекмин дегениме сүйүнүп.

Сексен эки жашка чыккан апамын,

Сезиминде жылт эткенсийт бир үмүт.

Кадырбекти билчү белең деп сурап,

Кайта-кайта жаш баладай кеп кылат.

Апам айтат үзүп-кесип баянды,

Анан дагы унутканы көп чыгат.

Ойлуу карап топтогонсуп акылын,

Ортого анан сөздү таштайт акырын.

Сыртка чыкпас ушул үйдөн дегендей,

Сыр айткансып кээде кетет жашыруун.

Кадырбектей кадыр-баркка теңдери,

Калабы дейт унутулуп эмгеги.

Камын көргөн кара гана курсактын,

Кайдыгерлик кабар кылат эмнени?

Союз десе, орус десе жинденген,

Сокур, дүлөй, дөө-шаа чыкты бийлерден.

Адам кана аяп турчу бир-бирин,

Заман кана баары тегиз күн көргөн?

Талкалашып орус, Союз курганды,

Талап жешип, танып, чанып турбайбы.

Самсып, тентип эли журту чачылып,

Саналуу адам көрүп калды жыргалды.

- Жетим элек, жерге бизди таштабай,

Жетилгенбиз билим алып, аксабай.

Чырпык болсок, чынар кылып өстүрдү,

Чындыкты айтам Союзду жөн мактабай.

Кем кийбедик аталуудан кийимди,

Кемтигибиз кейип качан билинди?

Мамлекеттик ишке жарайт дегендей,

Москвадан окутушту инимди.

Кыргыздардын оюна анда келбеген,

Орустан да окуганы кем да кем.

Ырасында инженерлер жок экен,

Радио, теле жагын тейлеген.

Тез өнүгүп техниканын тармагы,

Тейлеп окуп, түптөп жаңы чарбаны.

Кыргызстан маалыматтан кемибей,

Кыргыз үчүн өмүр ишин арнады.

Бир орунда өсүп-өнгөн дарактай,

Бийлик, наам, эч даража талашпай.

Кармап келди көзү өткөнчө бир ишти,

Калыс эле, айкөл эле Манастай.

Жел сөз айтып атак албай, даңк албай,

Жемиштүү иштеп өтүп кетти «байкалбай».

Байкалган жок Кадырбектей мыктылар,

Хан-бектерге чындыкты айткан жалтанбай.

Карылык да жаткан менен тынч алып,

Өткөн күндү көп караймын кылчайып.

Кадырбегим унутулуп калчудай,

Карт жүрөктү турчу болду муң чалып.

Кошпосом да үндү бийик чыгарып,

Кадырбекти эстегенде муңайып.

Колума алып окуп кээде коёрго,

Кошок жазып берчи балам, ылайык.

Деген апам өтүнүчүн аткарып,

Делөөрүткөн ой-кыялды башкарып.

Кадырбекке кошок жазды Кадырбек,

Калем кармап, кара көзүн жаш чайып:
- Саналуу тирүү пенде экен,
Сан ойду күндө терметем.

Ысык жаш акты көзүмдөн,

Ысык-Көл менен теңме-тең.

Боорунан жердин жай алып,

Боздомок белең өлбөсөң?

Айтылып көңүл өксүгү,

Аскар тоом менин көчтүбү?

Ай, күнүм элең тиктесең,

Алагар көзүң өттүбү?

Камбардын уулу Кадырбек,

Калкыңан атың өчтүбү?

Кайгырбай коём неге мен,

Кан, бекке башың тең элең.
Замандын жүгүн көтөргөн,

Залкардын бири сен элең.

Балдары сендей кыргыздын,

Башка элге башын теңеген.

Күн ушул дешип эгемен,

Күндө айтат унутпай теледен.

Телефон укмуш кезинде,

Телени курган сен элең.

Башчылар түшкөн каяктан,

Баланча курду дебеген.

Жетимчем менин бөбөгүм,
Жетилип чыккан өнөрүң.

Жетиле элек турмушта,
Жетекчиси болдуң теленин.

Эжекеңден башкасы,

Эстебей калса не дейин?
Техника чечер тарабын,

Тейледиң эле карагым.

Иш экен кылар билчүлөр,

Илимдин далай тарабын.

Так ишке бердиң өмүрдү,

Талап кылган соң заманың.
Заман күн өттү зарыккан,
Зым менен кабар алышкан.

Жерине жети дубандын,

Жетелеп зымды барышкан.

Кабарды элге таратуу,

Кадырбегимди карыткан.

Иш кылып түрдүү өңүттөн,

Илимге жетип өнүккөн.

Биригип кабар алмашып,

Бүгүнкү күнгө келишкен.

Өскөнүн колго алгандар,

Өткөнүн унтат неликтен?
Айтайын кайсы бирин мен,

Алтыным сенден түңүлгөн.

Көмүлүп жерде жатасың,

Көрүнмөк белең дүйнөдөн.

Эскере турган эл-журтуң,

Эмгегиң калды сиңирген.

Радио менен телени,
Ырахат кылат эл эми.
Турганына ээлик кылгандар,

Курганына маани береби?

Эр-азаматтардын көзү өтсө,

Эмгегин кошо көмөбү?

Имарат турат сен курган,
Ишенип сени бел кылган.
Унутпайт экен кары-жаш,

Ушул эл үчүн мен курман.

Залкарлар өттү бул жерден,

Заман күн менен тең жылган.

Гүлбактуу жерге курулган,

Күлкүлөр шаңдуу угулган.

Маданияттын очогу,

Мазарым менин сыйынган.

Жүрөмүн бирөө угат деп,

Жүрөктүн үнүн чыңырган.

Байбиче болдум балпайган,

Балдарга кату айталбайм.

«Эмне эле жетпейт?» дегендей,

Ээрчитпейт сөздү аркамдан.

Калган ишти эли билсе дейм,

Кадырбегимдей залкардан.

Бактыма шерик алганым,

Бапестеп турат балдарым.

Өмүрдө жеке жашоодо,

Өзгөчө жоктур арманым.

Байлык деп жыйбай көр оокат,

Бапырап келдим ар дайым.

Зардабын көргөн согуштун,

Жардамын алган орустун.

Өткөнүн эстеп мендейлер,

Өкүнбөй кантип коюшсун?

Кыйындар көктөн түшкөнбү,

Кыргызга турган болуп тың.

Бип-бирдей өмүр баяны,
Бир муун эл калды саналуу.

Карытты доорду, тарыхты,

Карыткан мезгил баланы.

Өскөндөр карап батышты,

Өткөнүн унтуп калабы?

Кадырбегиме теңдердин,

Кадырлашпаса эмгегин.

Баркталбай тарых калган соң,
Баркына жетет эмненин?

Эне мен күн-түн түйшөлгөн,

Элимдин ойлойм көйгөйүн.

Радио менен теленин,
Имаратына чанда келемин.

Эрте-кеч кирип чыкчу элең,

Элестетип да көрөмүн.

Комуздун күүсү жаңырса,
Кошогу ошол эжеңин.

Атылбай калган октоймун,
Аптабы суубас чоктоймун.

Кадырбек өлсө бир киши,

Кадырын эстеп боздоймун.

«Камбаркан» күүсүн укканда,

Камбардын уулун жоктоймун.

Чынынын окшоп сыныгы,
Чыгаандан элең чыныгы.

Келечек күндү кең көргөн,

Кетмен-Төбөнүн кулуну. 

Сырыма теңейм ичтеги,

Сыздаган «Сынган Бугуну».

Балдарыңды көрүп өзүңдөй,
Бар жогуң кээде сезилбей.
Соолуктап кетем кайра эле,

Согуштан калган жетимдей.

Боздотуп кеттиң эжеңди,

Боздогон «Кыргыз көчүндөй».

Жаштарга болдук эскидей,
Жакшылар эмес сезчүдөй.

Советтик Кыргыз тарыхы,

Созулбай көпкө өччүдөй.

Муунунан элдин бир келген,

Муң калаар «Көкөй Кестидей».

ШАКЕН апага
Шаки апамдын ар дайым майрамында,

Шаймерден атам турсун маңдайында.

Шагы ийилген дарактай мөмөсүнөн,

Шаттык маанай күн болсун балдарында.

Аксакалы кутман элдин, атабыз,

Апасындай бүт кыргыздын апабыз.

Амандыгын тилеп эки карынын,

Ак тилекти ыр дестеге жазабыз.

Кучактап бүт балдары сүйүп турсун,

Кучагына гүл толуп, күлүп турсун.

Колдосун кудай тала, Обо энедей,

Кош эмчеги кыргызга ийип турсун.

Эркелесин, майрамдасын апабыз,

Эгизиндей бирге болсун атабыз.

Экөө сүргөн бактылуу өмүр баянын,

Элге, журтка өрнөк кылып жазабыз.

Нур төгүлүп апабыздын көзүнөн,

Нуска, кыска насаат чыгат сөзүнөн.

Нарк, насилин, салтын бузбас элинин,

Намыс туусу Шакен апам өзү дейм.

